
Yisasife Kanale Ke
Yoni

Kaemalenea Ke.

Yisasiꞌa nago agiꞌaKemoꞌe haimuꞌenenamaine.
1 Eheꞌma Anumaya Kotiꞌma ma mopama

taloma ohunea kanafina Yisasina nago agia
Kemoꞌe huno maineane. Anumaya Kotiꞌene
tokaeꞌana mainaꞌane. Ani Kemoꞌa, Yisasiꞌe,
Anumaya Kotiꞌene nagoꞌya hu-mainaꞌane.
2Mainaꞌageno ehe kanafina ani kanoa Anumaya
Kotiꞌene tokaeꞌana mainaꞌane. 3 Anumaya
Kotiꞌa hapaigeno Yisasiꞌa mukiꞌa yana talo hu-
maleneane. Yisasiꞌa nago yana talo ohunea
yana omalene. 4 Ani Yisasiꞌa mukiꞌa veala
hamaimu neꞌamamia kano maineanagino ani
haimuꞌamoꞌa veala aye hale-ma-te yamaꞌa hane.
5 Ani hale yamoꞌa haniki mainea yapina aye
hale-mainegeno hani-ki-mainea yamoꞌa alino
asu ohune.

6 Anumaya Kotiꞌa nago kanoa hu-tegeno
emaine. Ani kanomo agia Yoniꞌe. 7 Ani kanoa
hale yamo ke hama-paigahe emainegeꞌya agai
keleti mukiꞌa veaꞌmoꞌya hale yafe “Tamage
hane.” huꞌya agaife amakupi maleꞌya ametiti
hisaya yafe emaine. 8 Yoniꞌa hale yamona
aepaꞌa omainegi afaꞌa hale yamona aepaꞌa hanea
kanomofe hama-paigahe emaine. 9 Ani tamage
hale yamaꞌa ma mopale eno mukiꞌa veaꞌne aye
hale-ma-tegahe emaine.

10 Ani Yisasiꞌa ma mopama talo hu-malenea
kano emaineanagimamopafi veaꞌmoꞌya ageteꞌya
aepaꞌa havilama huꞌya ohavinae. 11 Agaiꞌa
talo hu-malenea mopale emaineamagi agaiꞌa
veaꞌmoꞌya avaleꞌya falu fala huꞌya oꞌavalenae.
12 Avaleꞌya oꞌatageꞌya nagoke nagokeꞌmoꞌya falu
fala huꞌya Yisasina avale-mainaya veaꞌmoꞌya
Yisasife amakupi maleꞌya amametiti nehaya
veaꞌmogamina Yisasiꞌa tokiyaꞌaleti “Anumaya
Koti nafaꞌneyagae.” huno hu-neꞌama-te. 13 Ani
veaꞌmoꞌya vayaꞌmo kolateti oꞌama-temagi Anu-
maya Kotiteti ama-tene. Vemo augafa ageno
haꞌye hu yateti oꞌamatenegi Anumaya Kotiteti
amatene. Veaꞌmoꞌya nafaꞌne atesaya amakesa
haviya yateti oꞌamatemagi Anumaya Kotiteti am-
atene.

14 Yisasina nago agiꞌa Kemona atetegeno ve
maineno tagaiꞌene mainegeta agaila alu aotage
tokiya hale yamaꞌa neꞌagone. Ani kanoa Anu-
maya Kotina aiya nagoke nafaꞌneꞌa maineamag-
ino nefaꞌa agaiꞌa alu aotage tokiya hale yamaꞌa
amigeno ali falu huno kayoneꞌage yaꞌene tam-
ageꞌage hu yaꞌene agai aguꞌafina hiya hu-maine.

15 Yoniꞌa keha keha nehuno agaife mage hie
“Ma kanomofe nayona mage huꞌna tamaha-pai-
mainoe haenagaꞌa nago kanoa nagaila onatenele
mainea yafe nagaila ago nagase-mainea kanoa
egahiema huꞌna tamaha-pai-mainoane.”

16 Ali falu huno kayone yamaꞌa hiya hu-
mainefiti tagaila mukiꞌamogatina taya huno
kanale manu tamiteno nagoꞌa kanale manuene
nelamie. 17 Tamage Anumaya Kotiꞌa kahegi
kema malenea kea Mosesena ayapi maleteno

hapaigeno hama-pai-mainiamagi ali falu huno
kayone yaꞌene tamage hu yaꞌene Yisasi Kalaisiteti
neꞌalune. 18 Nagoke kanomoꞌa Anumaya Kotina
oꞌagene. Tamage mukiꞌa veala oꞌagenae.
Aiya nagoke nafaꞌneꞌamoꞌa Anumaya Kotiꞌene
nagoꞌya huꞌana mainaꞌamagino ani kanomoꞌa
Nefa avate maineleti Nefana agaiꞌage tave-nelino
aepaꞌa hu-gafino taha-pai-maine.

Mono ti fal-mate Yoniꞌa mono ke nehie.
19 Isaleli vayaꞌmoꞌya Yelusalemu mainaleti Li-

vae nofi vayaꞌene mono note kava vayaꞌene hu-
ma-tageꞌya Yonife “Kagaya tagae?” hutama hav-
igeho huꞌya hama-pai-mainae. Hama-paigeꞌya
mohavigageno Yoniꞌamake hunohama-nepaiye.
20 Yoniꞌa ani ke fala-kino ohunegi ani kea hu
falote huno mage huno hie “Nagaya Kalaisi,
Anumaya Kotiꞌma taugafa ali-gatigahe hu-tenea
kanoa nagaya omainoe.” huno hie. 21 Higeꞌya
“Ani kanoa omaimagi kagaya tagae? Ilaiyaga
mainapi?” huꞌya havigageno “Aꞌao nagaya ani
kanoa omainoe.” Yoniꞌa make huno higeꞌya
“Nagi Anumaya Koti aune kano mainapi?” huꞌya
hageno “Aꞌao.” huno hie. 22Higeꞌya “Taha-paiyo
kagaya tagae? Hu-la-tenaya vayaꞌmogamina
kenonaꞌamima hama-paisuna kea kagesafiti ka-
gaika aliꞌyafe naꞌane ke nehane?” huꞌya havi-
negae. 23 Nehageno Yoniꞌa kenonaꞌamilela mage
huno hama-nepaiye “Nagaya ma kano mainoe.
Nage aiꞌna kaꞌme kotegati keha keha hisua kano
mainoe. Aisaiyaꞌa Anumaya Koti aune kanomoꞌa
nayo hu-malenea kea mage huꞌna nehue

‘Anumaya visia kana alitama hilato hutama ali
fatago hiho.’

huno hu-maineane.” huno hie. 24 Anima
havigesia kema aliꞌya vaya vayala Falasia
vayaꞌmoꞌya hu-ma-tenae. 25 Ani vayaꞌmoꞌya
Yonife mage huꞌya havi-negae “Kalaisigaene
Ilaiyagaene Anumaya Koti aune kanoenema
omaineka naꞌa higeka tina fale neꞌamatane?”
huꞌya havi-ge-mainae. 26 Havigageno Yoniꞌa
kenonaꞌamilela mage hie “Ma nagaya titeti fale
nelama-toamagi tamakaipina nagola oꞌagenaya
kanoa he-ti-maine. 27 Heti-maineamagino
ani kanomoꞌa haenagaꞌa egahie. Nagaya afa
kano mainoamagiꞌna agai aiyalela ayesuana
onategahie.” huno hu-maine. 28 Yoniꞌa Petani
kumate Yotani timona atu kaiyaga maineno
veaꞌne ti fale neꞌama-teno mani kea hu-mainea
kehe mehavi-ge-mainae.

Yisasiꞌa Anumaya Kotina Sipi sipi nafaꞌneꞌa
maine.

29 Faeteꞌya kotigeꞌya Yisasiꞌa Yonitega
eneꞌegeno Yoniꞌa ageteno mage huno nehie
“Ageho mani kanoa Anumaya Kotina Sipi sipi
nafaꞌneꞌae. Haenagaꞌa haesageno falisia yateti
ma mopale veaꞌmogamina kefo yaꞌamia ali-
talesia yafe emaine. 30 Ani kanomofe nayona
mage huꞌna tamaha-pai-mainoe ‘Haenagaꞌa
esia kanomoꞌa nagaila onatenele mainea yafe
nagaila ago nagase-mainea kano egahie.’ huꞌna
tamaha-pai-mainoane. 31 Nagaya agaila aepaꞌa
oꞌagenoanagi Isaleli veaꞌmogamina Yisasina

amave-ligahe tina mo fale-ma-tesoe huꞌna
emainoane.” huno hie.

32 Yoniꞌa mage huno hama-pai-maine “Anu-
maya Kotina Alu Aotage Avamuꞌamoꞌa nama
kana huno ikapinagati elavino eaꞌyamo au-
gafalela emainegeꞌna age-mainoe. 33 Nagaya
agaila oꞌagenoanagi Anumaya Kotiꞌa ti fale-ma-
to yate hu-natenea kanogino mage hie ‘Kagaya
agegane nagaiꞌni AluAotage Avamuꞌmoꞌa elavino
nago vemo augafaleꞌma emaisigekama agesana
vemoꞌa veaꞌmogamina Alu Aotage Avamuꞌaleti
fale-ma-tegahie huka havigane.’ huno higeꞌna
havi-mainoane. 34Nagaya ani kema hia yana ago
age-mainoleti tamaha-nepauve ma kanoa Anu-
maya Kotina neꞌamo maine huꞌna nehue.” huno
hie.

Taliꞌa (3) vayaꞌmoꞌya Yisasiꞌene meli loꞌkaeꞌya
umainae.

35 Faeteꞌya kotigeꞌya Yoniꞌene agaiꞌaene
tokaeꞌana nemaiꞌa kanolataꞌene eteꞌya he-tiꞌya
mainae. 36-37 Yisasiꞌa neꞌvigeno Yoniꞌa ageke
huno ageteno mage hie “Anumaya Koti Sipi sipi
nafaꞌnea atu maine.” huno higeꞌana Yoniꞌene
tokaeꞌana nemaiꞌa kanolatana ani kea haviteꞌana
Yisasina akave neꞌvaꞌe. 38 Akave neꞌvaꞌageno
Yisasiꞌa mai-yahae huno anaketeno ke huno
hana-vige “Naꞌafe neꞌaꞌe?” huno higeꞌana
anakaya mage haꞌe “Lapaiga hanate nemaine?”
huꞌana nehaꞌe. Lapai tagai kefina hu-mave-
lina kanoe huno hie. 39 Yisasiꞌa mage huno hie
“Etana megeꞌo.” huno hana-paigeꞌana agaiꞌene
neꞌvaꞌageno une kigeꞌana nomaꞌa mogeteꞌana
ani kanalela agaiꞌene mainaꞌe.

40 Yoni kema haviteꞌana Yisasi akaveꞌma
umainaꞌa kanolatapitila nago kanomo agia
Etaluꞌe ani kanoa Saimoni Pitana aganaꞌamoꞌe.
41 Etaluꞌa hagoteno nepuꞌamona Saimonife mo
atiyeno mogefalote huteno mage huno hapaiye
“Anumaya Kotiꞌma taugafa ali-gatigahema hu-
tegeno emainea kanoa Kalaisina nagaya ago
agoe.” huno hie. 42 Huteno Saimonina avaleno
Yisasite neꞌvaꞌageno Yisasiꞌa ageke huno ageteno
mage hie “Kagaya Saimoniga Yonina nemofogae
kagai kagia mage huꞌna nemaloe Sifasigae
Pitagae.” huno nehie. Ani agilatamogania
nagoꞌya hu-mainaꞌe. Tagai kefina yafaꞌmogae
huno malene.

Yisasiꞌa Filipifeꞌene Nataniolofeꞌene ke hu-
maine.

43 Faeteꞌya kotigeno Yisasiꞌa Kalili visia
agesa havino vilegati Filipina mogeteno mage
huno hapaiye “Kagaya nakave eno.” huno
hapaiye. 44 Filipiꞌa Petesaita kumate kanoe.
Ani kumala Etalugani Pitagani kumale. 45 Filipiꞌa
Nataniolona moge-falote huteno mage huno
hapaiye “Nago kanomofe Anumaya Koti amaune
vayaꞌene Moseseꞌene mono autaꞌmafi kae-
malenaya kanoa tagaya ago age-falote hunana
agaya Nasaleti Yisasiꞌe Yosefena nafaꞌneꞌamo
maine.” huno hie. 46 Higeno Natanioloꞌa mage
huno hie “Nasaleti kanale yana falote hisifi?
Falote ohugahie.” huno higeno Filipiꞌa mage
huno hie “Eka mego.” huno hapaiye.

47Hapaigeꞌana neꞌaꞌageno YisasiꞌaNataniolona
ageteno mage hie “Ageho Isaleliti tama

kanolafane. Mani kanoa nagola havigeꞌa
omalenea kano maine.” huno hie. 48 Higeno
Natanioloꞌa mage huno havinege “Nagai
aepaꞌa na yu havimainanane?” huno
havigegeno Yisasiꞌa mage hie “Filipiꞌa kagaila
moge ohunegeka kagaya fiki yosamo aepale
mainanageꞌna nagaya ago kage-mainoe.” huno
hie.

49 Higeno Natanioloꞌa mage hie “Hulaveli
kanomoga Anumaya Koti nafaꞌne mainane.
Kagaya Isaleli kotega ala sauve kano mainane.”
huno hie. 50Higeno Yisasiꞌa Nataniolofemage hie
“Fiki yosamo aepale mainanageꞌna nagaya kage-
mainoafe tamage nehane huka kagupi maleka
kametiti nehano? Haenagaꞌa tusiꞌa ala kavaꞌyaga
efalote hinageka agegane.” huno hapai-maine.
51 Yisasiꞌa amakaife mage hie “Tamagelafa
huꞌna tamaha-nepauve tamakaya ikamoꞌma ai-
halenagetama neꞌagetama ikapinagati emainoa
kano vayaꞌmo natenea kanomonilela Anumaya
Kotina ensole anagaꞌamoꞌya naugafalela haiteꞌya
laviteꞌya nehisagetama agegahae.” huno hama-
nepaiye.

2
Kena kumate nago kanomoꞌa a alimaine.

1 Tole kana maiteꞌya Kalili hanea kumala Ke-
nae nehaya kumate nago kanomoꞌa a aligahe
higeno Yisasina itaꞌamoꞌa anima aꞌma aligahema
hia nopi umaine. 2 Umainegeꞌya “Yisasiga ka-
gaiꞌenema tokaeꞌya nemaiya anagakaene eho.”

huꞌya ke hageꞌya umainae. 3 Umaineꞌya ne-
nageno nofi alagamo tina haꞌno higeno Yisas-
ina itaꞌamoꞌa Yisasina mage huno hapaiye “Nofi
alagamo tina haꞌno hie.” huno hanepaiye.
4Higeno Yisasiꞌamage hie “Aꞌoko ‘Naꞌamaꞌa huo.’
huka nahaꞌopaiyo kagai yana omalene. nagaya
tokiyaꞌniꞌa amavelisua kanaꞌa falote ohune.”
huno nehie. 5 Nehigeno Yisasina itaꞌamoꞌa
kaveꞌma talo talaꞌma huꞌya amamiya veaꞌnehe
mage huno hama-paiye “Nago kema hinagetama
agai ke akave maleho.” huno hama-nepaiye.

6 Yuta vayaꞌmogami mono kemoꞌa mage
humaine “Mukiꞌa kanalela mukiꞌa yana sese
hutama ti faleho.” huno humaineane. Ani yafe
sikisiꞌa (6) yafa ti keꞌayola vani hataletiꞌa (100)
lita hanea keꞌayola anilela hane. 7 Hanegeno
Yisasiꞌa kaveꞌma talo talaꞌma huꞌya neꞌamamiya
veaꞌnehe mage huno hama-paiye “Mani li
keꞌayoꞌyakafina hefitama havateho.” huno
hama-paigeꞌya hefi havate-mainae. 8Havatageno
“Kaveteꞌma kava yagai-mainea kanole osiꞌa
hefitama alitama momiho.” huno higeꞌya
hefiliꞌya umainae.

9Hefiliꞌyamomigeno ani kaveteꞌmakava yagai-
mainea kanomoꞌa ani lina hagotenoꞌa titafa ha-
niamagi haenagaꞌa eteno nofi alagamo ti ha-
paegeno neno akekeana higeno ani lina ea
kamaꞌa oꞌageneamagi hefiꞌyama aliꞌyaꞌma aya
veaꞌnemoꞌyage havimainae. Kaveteꞌma kava
kanomoꞌa aꞌma alia kanohe ke huno mage
huno hapaiye. 10 “Mukiꞌa vayaꞌyaga hagote
kanalela hagaꞌage tina amamigeꞌya mageno



Yoni 2:11 ix Yoni 2:15

amamu higeꞌya haviyama hia tina neꞌamamiya
yamagi kagaya hagote kanalela afa li tamiteka
haenaga hagaꞌage tina nelamine.” huno nehie.

11 Manima taloma hia tokiya avame yana
Yisasiꞌa hagote kanale Kalili hanea kumala Kenae
huꞌya nehaya kumate ani kavala talo nehuno
tusiꞌa ala tokiya hale yamaꞌaene amaveligeꞌya
agaiꞌenema tokaeꞌya nemaiya anagaꞌamoꞌya
ageteꞌya aliꞌya amakupi maleꞌya amametiti
hu-mainae. 12 Naꞌa hu-maletegeꞌya Yisasiꞌene
itaꞌamoꞌene aganaꞌamoꞌyaene agaiꞌenema
tokaeꞌya nemaiya anagaꞌamoꞌyaene Kapaneamu
laviꞌya osi kanaꞌa anile mainae.

Yisasiꞌa ala mono nopi mone aliꞌya neꞌaliya
vaya amanati-talene.

13 Nago ala imua Anumaya Kotiꞌma Yuta
veayaꞌmogami amakinagomogami amaugafama
aligatimainea kanahe amakesa havi havi nehaya
imu negiya kana evaꞌyi hugahe higeno Yisasiꞌa
Yelusalemu haimaine. 14 Yisasiꞌa ala mono
nopi haino mogeana vayaꞌyagamoꞌya pulumaka
afuma sipi sipi afuma namama malenageꞌya
veaꞌmoꞌya miya hisaya yafe malenageno
Yisasiꞌa mokemaine. magi nagoꞌa vayaꞌmoꞌya
alu kotega nehanea monea neꞌaliꞌya ani
kumateꞌma nehanea monea anonaꞌa amamisaya
yafe folomole maleꞌya mopale mainageno
momakemaine. 15Momaketeno nofiteti alifagagi
maleneno mukiꞌa vayaꞌma sipi sipima pulumaka
afuyakaene mono nopiti ali helafi neꞌataleno
monema ayeyahaeꞌma nehaya vayaꞌmogami
folomoꞌamiene moneꞌamiene ali helafi-talene.

16Namayagama miya nehaya vayafe mage huno
hamapaiye “Alitama eviho. Mafina nenafa
nona tamakaya alitama maketi kumala talo
ohiho.” huno nehie. 17 Nehigeꞌya agaiꞌaenema
tokaeꞌya nemaiya anagaꞌamoꞌya avopima hanea
kehe amakesa nehaviye. Ani kea mage huno
haneane “Anumaya Koti nofena mukiꞌa kanale
magesa havi havi huꞌna nokaꞌa kanaleꞌya huno
hanesia yafe aluya huꞌna muse nehue.” huno
kaemalenegeꞌya havimainayane.

18 Havimainayamagiꞌya Yuta vayaꞌmoꞌya
eteꞌya havinegae “Aniꞌama hana kavala ta
tokiyaleti nehane? Tokiyakaꞌa hane huta
havisuna yafe nagola oꞌagenona tokiya
avame yana hugeta agamano.” huꞌya nehae.
19 Nehageno Yisasiꞌa kenonaꞌamia mage huno
hama-paiye “Ma ala mono nona alitama lagape
aitaletesageꞌna taliꞌa (3) kanale eteꞌna ani nona
aliꞌna hetigahue.” huno nehie. 20 Higeꞌya Yuta
vayaꞌmoꞌya mage huꞌya hapaiye “Kekamoꞌa
kanale ohia ke nehane taliꞌa (3) kanale ani
nona aliꞌna hetigahue huka nehanamagi
vayaꞌyagamoꞌya foti sikisiꞌa (46) kafufi mani
nona kimalenaya none.” huꞌya nehae.

21 Huꞌya hageno Yisasiꞌa ani avame kea hia-
magi ani mono nofema hiana agaiꞌa augafahe ne-
hie. 22 Yisasiꞌma falitenoꞌma he-ti-mainea kana-
fina agaiꞌenema tokaeꞌya nemaiya anagaꞌamoꞌya
ani kema humainea kehena amakesa havi-
mainae. Avopima hanea kene Yisasiꞌma hu-
mainea kene “Tamage humaineane.” huꞌya
amakupi maleꞌya amametiti humainae.

Yisasiꞌa mukiꞌa vayamogami amakuꞌafina ago
agemaine.

23 Imuma negiya kanale Yisasiꞌa Yelusalemu
maineno oꞌagenaya tokiya avame yana higeꞌya
ageteꞌya mukiꞌa veaꞌnemoꞌya “Tamage nehie.”
huꞌya amakupi maleꞌya amametiti humainae.
24 Hayamagi Yisasiꞌa mukiꞌa veaꞌnemogami
amakuꞌa ago amakea yafe aguꞌa noꞌamamie.
25 Naꞌafene amakupima hanea yana ago age-
mainea yafe Yisasiꞌa mukiꞌa veaꞌmogamife
“Tamakupima hanea yana naha-paiyo.” huno
ohune.

3
Yisasiꞌa Nikotimasiꞌene kea kea hu-mainaꞌe.

1 Nago Falasia kanoa Yuta vayate ala kava
kanoꞌamimo agia Nikotimasiꞌe. 2Nago kegela ani
kanomoꞌa Yisasite eno mage huno hie “Humave-
nelina kanomoga tagaya ago havimainone ka-
gaya humaveli hama-veli nehana kanomoga
Anumaya Kotiꞌa hu-gategeka emainane. Kagaya
oꞌagenaya tokiya avame yana nehane. Anumaya
Kotiꞌa kagaiꞌene omaineleꞌasina aniꞌa kavala
ohateꞌasine. Ani yafe tagaya ago havimainone
Anumaya Kotiꞌa hu-gategeka emainane.” huno
hie.

3 Higeno Yisasiꞌa mage huno hie “Tamage-
lafa huꞌna kaha-nepauve anafinaga kanomoꞌma
nago kanoma haegafa huno oꞌatesiana Anumaya
Kotiꞌma kava yagai-mainea kumala oꞌagegahie.”
huno hie. 4 Higeno Nikotimasiꞌa mage huno
hie “Alopa kanomona hanaꞌa huno ateleꞌasine?

Itaꞌamo aipafinaga eteno hai falesigeno nagoꞌene
eteno atesie huka nehapio?” huno havinege.

5Havigegeno Yisasiꞌa mage huno hie “Tamage-
lafa huꞌna kaha-nepauve titetiꞌene Anumaya
Koti Alu Aotage Avamuꞌmotetiꞌene oꞌatesiana
Anumaya Kotiꞌma kava yagai-mainea kumatela
oꞌugahie. 6 Amaugafama hanea veaꞌmoꞌya au-
gafa hanesia nafaꞌne amategahayanagi Anu-
maya Kotina Alu Aotake Avamuꞌmoteti atesia
kanomona Alu Aotage Avamuꞌmoꞌa haimula ami-
gahie. 7 Nagaya mani kema hua kea ‘Nagoꞌene
eteka nato huka huo.’ huꞌna hua kehena havika
kamaꞌyoa aika atali ohuo. 8 Yasimoꞌa agaiꞌa
hau yate alino visia yana kaulagamoꞌa oꞌagene.
Afaꞌa uhuhu uhuhu hia keꞌa haviteka hanate-
gatiꞌma aepa heno falote hia kaꞌene vaiyea
kaꞌene oꞌagenane. Yasimoꞌma hia avamete
huno Anumaya Kotina Alu Aotake Avamuꞌmoꞌa
nago kanomona neꞌateana noꞌagone.” huno hie.
9 Higeno Nikotimasiꞌa mage huno havige “Ani
yana hanaꞌa huno falote hugahie?” huno havi-
nege.

10Havigegeno Yisasiꞌa mage huno hie “Kagaya
Isaleli veaꞌne hu-maveli hamaveli nehana kano
mainanagi naꞌa higeka ohavinane? 11 Tamage-
lafa huꞌna kaha-nepauve age-mainona yafe kaha-
nepauve havilinona yafe kaha-nepauvanagi
mani kea tamakaveꞌno hu-neꞌatae. 12 Nagayama
ma mopale yafe ago kaha-nepauvanagi ‘Tamage
nehane.’ huka havika kagupi maleka kametiti
nohanagi ikapinaga yafema kaha-paisugeka
hanaꞌa huka havika kagupina maleka kametitia
hugane? 13 Nago kanomoꞌa ikapinaga ohainegi

nagaya ikapinagati emainoa kanoa vayaꞌmo
natenea kanomoꞌna nagaiꞌniꞌage ikapinagatila
ma mopafina elavi-mainoe.

14 Moseseꞌa kaꞌme kotega maineno osifaꞌvea
talo huteno yosale malegaꞌmaeno alisaga hu-
mainea kavala menia aniꞌa huꞌya ikapinagati
emainoa kanoa vayaꞌmo natenea kanomonina
navaleꞌya alisaga hugahae. 15 Alisaga his-
ageno mukiꞌa veaꞌmoꞌya ‘Tamage nehie.’ huꞌya
amakupi maleꞌya amametiti hisaya veaꞌmoꞌya
agola maige maige hisaya hamaimula aligahae.”

16 Anumaya Kotiꞌa aiya nagoke nafaꞌneꞌa
maineanagi ma mopafi veaꞌnehe tusiya huno
hau ayamopafihaigeno ani aiya nagoke nafaꞌneꞌa
hu-tegeno elavino emaine. Emainegeta tagaya
nagoke nagokeꞌmogata agaife tagupi maleta
tametiti hisunana haniki-mai yapi tegelege nehia
atafina oꞌugahunanagita agola maige maige
hisuna tahaimula alitetamaigahune. 17Anumaya
Kotiꞌa nafaꞌneꞌamona mopale veaꞌne kaiyeke
hu-mateno nofi hu-matesia yatela hu-tegeno
omenegi mopafi veaꞌne amaku amamemaꞌa
ali-gatisiafene huno hu-tegeno emaine.

18 Emaineanagi nagoꞌa veaꞌmoꞌya Yesasifena
amakupi maleꞌya amametiti haya veala
Anumaya Kotiꞌa kaiyeke huno nofila hu
oꞌama-tegahianagi nagoꞌa veaꞌmoꞌya Anumaya
Kotina aiya nagoke nafaꞌnehe haviꞌya amakupi
omaleꞌya amametiti nohaya yafe Anumaya Kotiꞌa
ago kaiyeke hu-ma-teteno ago nofi hu-ma-tene.
19 Kaiyekema hu-mate yamo aepaꞌamoꞌa maꞌa
hu-maine, aye hale-ma-te kanoa ma mopafina

ago emainegeꞌya veaꞌmoꞌya kefo yana nehuꞌya
hani yapi maisaya yafe muse huꞌya hale yafena
nohamaiya yafe Anumaya Kotiꞌa ago kaiyeke
hu-ma-tene. 20 Mukiꞌa kefo kava huge huge
nehaya veaꞌmoꞌya hale yafena nohamaigeꞌya
“Hale yapima visunageꞌya kefo yatia age-falote
hugahae.” huꞌya hale yapina nomae. 21 Tama
kava nehaya veaꞌmoꞌya hale yapima neꞌeya
mage nehae “Anumaya Kotiꞌa taya higeta kanale
yana hu-mainonafe mukiꞌa veaꞌmoꞌya agesae.”
huꞌya nehae.

Mono tima fale-ma-te Yoniꞌa Yisasifena hu-
falote huno hu-maine.

22 Naꞌa hu-maleteno Yisasiꞌene agaiꞌaenema
tokaeꞌya nemaiya anagaꞌene Yutia umaineꞌya
nagoꞌa kana umaiteꞌya veaꞌnea mono tina fale-
ma-tenae. 23 Fale-ma-tegeno Yoniꞌa Ainonie
nehaya kumate maineno aniꞌa huno veaꞌnea
fale-ma-tene. Ainoni kumala Salimie nehaya
kumaꞌmo aupate hane. Kasagoꞌya tiꞌyaga anilega
haneanagiꞌya veaꞌmoꞌya ete ete hageno tina fale-
ma-tene. 24Yonina avaleꞌya nofipina oꞌatenageno
ani lina fale-ma-tene.

25 Yonienema tokaeꞌya nemaiya anagaꞌene
nago Yuta kanoene mono tima fale yamo auꞌava
yafe mohu mehu huꞌya ke vai-mainae. 26 Ke
vai-maleꞌya Yonitega mage huꞌya mo hane-paiye
“Hulave nelina kanomoga Yotani limona ame
haupalega kagaiꞌenema mainegeka agaifema
taha-pai-mainana kanomoꞌa menia agaiꞌa tina
fale neꞌa-ma-tegeꞌya mukiꞌa veaꞌmoꞌya agaitega
utele nehae.” huꞌya hae.

27 Hageno Yoniꞌa mage huno hie “Anumaya
Kotiꞌa nagoꞌa veaꞌmogamina nago yana
oꞌamamineleꞌasina oꞌalileꞌasine. 28 Tamakaya
agoꞌma hu-mainoa kea havilinae. Mage huꞌna
hu-mainoe ‘Nagaya Anumaya Kotiꞌma taugafa
ali-gatigahe hu-tenea kanoa omainogi nagaya
uhagoteꞌna neꞌvisugeno agaya haenaga egahie.’
huꞌna hu-mainoe. 29 Nago vemoꞌa aꞌma aliana
agaiꞌa amaineanagi ayama hu-mainea kanomoꞌa
agava huno aꞌma ali-mainea kea haviteno
tusiꞌa muse nehie. Aniꞌama hia avamete huꞌna
Yisasitega veaꞌma neꞌvaya yafena nagaya tusiꞌa
muse nehue. 30 Yisasi agimoꞌa nagaila nagaseno
ala huno haigahianagi nagai nagimoꞌa afete
tavigahie.” huno hie.

Ikapinagati emainea kanohe hama-nepaiye.
31 Yoniꞌa mage huno hie “Anafinagati elavi-

mainea kanomoꞌa mukiꞌa yana amakase-
maineanagi ma mopaletiꞌma efalote hu-mainea
kanomoꞌa ma mopale kano maineno mopale
yafeke kea nehie. Ikapinagati elavi-mainea
kanomoꞌa mukiꞌa yana amakase-maine.

32 Ikapinagati elavi-mainea kanomoꞌa age-
mainea yafeꞌene havimainea yafeꞌene hama-
nepaiyanagi nagoꞌa veaꞌmoꞌya ani kea haviꞌya
amakupina nomalae. 33Nomalagi nagoke nagoke
veaꞌmoꞌya hu-mainea kea haviꞌya amakupima
malaya yafe ‘Anumaya Kotiꞌa tamageꞌage kano
maine.’ huꞌya hu-lokiya neꞌvaiye. 34 Anumaya
Kotiꞌa hu-tenea kanomona Anumaya Kotiꞌa
Alu Aotage Avamula nago haupa nago haupa
huno oꞌaminegi mukiꞌa hiya huno aminegeno

Anumaya Koti kea nehie. 35 Higeno nefaꞌa
nafaꞌneꞌamofena tusiꞌa muse nehuno mukiꞌa
kava yagaisia yana ayapi malene.

36 Nagoꞌa veaꞌnemoꞌya nafaꞌneꞌamofema
‘Tamage nehie.’ huꞌya amakupi maleꞌya
amametitima hayana agola maige maige
hisaya hamaimula ago ali-mainayanagi nagoꞌa
veaꞌmoꞌya nafaꞌneꞌamoꞌma hia kema akaveꞌma
omalesayana ani hamaimula oꞌaligahae.
Anumaya Kotiꞌa ani veaꞌmogamina aipa haviya
hu-mateno kaiyeꞌkea ago hu-neꞌamate.”

4
Yisasiꞌa Samelia aꞌene kea kea nehie.

1-2 “Yisasiꞌa Yonina agaseno mukiꞌa
veaꞌmogamina tina fale-ma-teno hai-maine.”
huꞌya haya ke Falasia vayaꞌmoꞌya havimainae.
Yisasiꞌa agaiꞌa tina fale oꞌama-tenegi
agaiꞌaenema tokaeꞌya nemaiya anagaꞌamoꞌya
fale-ma-tenae. 3-4 Falasia vayaꞌmoꞌya ago ani kea
haviya yafe Yisasiꞌa haviteno Yutia neꞌataleno
Kalili eteno ugahe amuꞌno kola mogaseno via
kotega Samelia mo vaiyatete hu-maine.

5 Nago Samelia kumaꞌmo agia Sika. Ani
kumala Yekopuꞌa Yuta vayaꞌmogami amaki-
nagomoꞌa nafaꞌneꞌamona Yosefe aminea hoya
hanelega hane. Yisasiꞌa ani kumate evaꞌyi hu-
maine. 6 Yekopuꞌa ti he-nefia kagemuyola ha-
negeno yagemoꞌa amuꞌno-kaꞌno higeno Yisasiꞌa
kama vaiye-mainea yafe kasalo haegeno ani
kagemuyo ti avayale eno mopale maine.

7 Mopale emainegeno nago Samelia aꞌmoꞌa
ti he-figahe neꞌegeno Yisasiꞌa mage hie “Tina

namigeꞌna nano.” huno hie. 8 (Yisasienema
tokaeꞌya nemaiya anagaꞌmoꞌya anile omainagi
kavemiya hugahe ala kumatega umainae.) 9Yuta
vayaꞌene Samelia vayaꞌene amakoꞌya huꞌya
amahaote amahaote huꞌya nemaiya yafe ani
Samelia aꞌmoꞌa mage huno hie “Kagaya Yuta
kano mainanagi nagaya Samelia a mainogi naꞌa
higeka nagaifena tina namigeꞌna nano huka
nehane?” huno havinege 10Higeno Yisasiꞌa mage
huno hie “Kagaya Anumaya Kotiꞌma amuse yama
kamisia yafema havimainateꞌasina tifena nagaila
nahavi-gateꞌasine. Tima namio hia kanoma
nagemainateꞌasina tifena nahaviganageꞌna
maige maige hisana tina kamuleꞌasine.” huno
hie. 11 Higeno ani aꞌmoꞌa mage huno hie
“Ala kanomoga ani li komua afe yapi hanegi
tima he-fisana keꞌayola omalegi hanateti ani
maige maige hisua tina he-fika namigane?
12 Yekopuꞌa, taginagomo ani kagemuyola
tamineane. Yekopuꞌa nafaꞌneyagaꞌaene agaiꞌa
afuyagaene ani komufitila ne-mainae. ‘Agaila
agase-mainoe.’ huka nehapio?” huno hie.

13-14 Higeno Yisasiꞌa mage huno hie “Mukiꞌa
vealama lipiti nesayana eteꞌya lifena amakegahi-
anagi nagoke nagoke veaꞌmogamima amamisua
timoꞌa amakusafinaga kapae nehagea ti kana
huno lavige lavige hisigeꞌya maige maige hisaya
hamaimula amamigahie.” huno hie. 15 Higeno
ani aꞌmoꞌa mage huno hie “Ala kanomogae ani
lina namigeꞌna nano. Namisanageꞌna nagoꞌene
onahaugahianagiꞌna malela tima he-figahena
eteꞌna omano.” huno hie.

16 Higeno Yisasiꞌa mage huno hie “Negavena

mo ke hu-lika male eno.” huno hie. 17 Higeno
ani aꞌmoꞌa mage hie “Nenaveꞌa omaiye.”
huno higeno Yisasiꞌa “Nenaveꞌma omaiyema
hanana tamage nehane.” 18 “Kagaya faefuꞌa
(5) negaveꞌya mainayane meni kanafina nago
vene mainananagi miya hu-ga-tenaya negaveꞌa
omaine. Mani kea tamage huka naha-nepaine.”
huno hie. 19 Higeno ani aꞌmoꞌa mage huno
hie “Ala kanomogae nagaya ago havimainoe
kagaya Anumaya Kotina aune kanoꞌa mainane.
20 Taginagomoꞌya ma agoꞌyale* Anumaya
Koti agia alisaga nehayanagi tamakaya Yuta
vayaꞌmogatama ‘Yelusalemu Anumaya Koti agia
alisaga nehaya kumala hane.’ hutama nehae.”
huno hie. 21 Higeno Yisasiꞌa mage huno hie “Ma
aꞌmoga nagayama tamage huꞌna kaha-paisua
ke havika kagupi ai-maleteka kametiti huo.
Nago kana falote hinageno ma agoꞌyaleꞌene
Yelusalemuene Anumaya Koti agia alisaga
ohugahagi alu kumateti kumateti agia alisaga
hugahae. 22 Tamakaya Samelia veaꞌmogatama
agima alisaga nehaya kanomona age-lama
hutama oꞌagenae. Tagaya Yuta veaꞌmogata
agima alisaga nehuna kanomofe havilama hu-
mainona yafe agia alisaga nehune. Tamaugafa
ali-gatisia kanoa Yuta vayapiti falote nehie.
23 Nago kana falote hugahie. Ani kana ago
falote hu-maine. Nenafa agima alisaga hisaya
veaꞌmoya tamage huꞌya amaku amamemaꞌafiti
Nenafa agi alisaga hisaya kanamoꞌa ago falote hu-
maine. Nenafana amaku amamemaꞌafiti agima
alisaga hisaya veaꞌnehe ati neꞌaye. 24 Anumaya

Kotiꞌa augafa omalenea avamula mainea yafe
agai agima alisaga hugahena veaꞌmoya amaku
amamemaꞌaleti tamage huꞌya agia alisaga hiho.”
huno hie.

25 Higeno ani aꞌmoꞌa kenonaꞌa mage huno
hie “Kalaisiꞌa, Anumaya Kotiꞌma taugafa ali-
gatigahie huno hu-tesia kanoma esia kea nagaya
ago havimainoe. Esiana mukiꞌa yafena taha-
paigahie.” huno hie. 26Higeno Yisasiꞌa kenonaꞌa
mage hie “Nagaya nevayaꞌna kakaiꞌenema
maineꞌna kema nehua kanoa mani kano
mainoe.” huno hie.

27 Mani kea nehigeꞌya agaiꞌaenema tokaeꞌya
nemaiya anagala eteꞌya neꞌeꞌya Yisasiꞌma
aꞌmoꞌenema kea kea haꞌaꞌyafe ageteꞌya tusi
amakesa havi havi hayanagi nagoꞌamoꞌya
“Naꞌafe nehane?” huꞌya aꞌmofena haviokenae.
“Naꞌa higeka ma aꞌene kea kea nehane?” huꞌya
Yisasina haviokenae.

28-29Ani aꞌmoꞌa ti kena neꞌataleno ala kumatega
uno anifimamainaya veaꞌnehemage huno hama-
paiye “Mukiꞌa nayoma hu-mainoa yama naha-
paiya kanoa etama megeho. Ani kanoa Anu-
maya Kotiꞌma taugafa ali-gatigahema hu-tenea
kanofi?” huno hie. 30Higeꞌya kumala neꞌataleꞌya
Yisasitega emainae.

31 Yaufa neꞌageꞌya Yisasiꞌenema tokaeꞌya
nemaiya anagaꞌamoꞌya Yisasifena mage hae
“Hulave-nelina kanomoga nesana yana hanegi
no.” huꞌya nehae. 32 Nehageno Yisasiꞌa
mage huno hie “Nagaya oꞌagenaya kaveꞌnia
hane.” huno hie. 33 Higeꞌya ani anagaꞌamoꞌya
amakaiꞌami huge havige huꞌya mage hu-mainae

“Nago kanomo nesia kavela ago alino me
mainefi?” huꞌya hae. 34 Hageno Yisasiꞌa mage
huno hie “Nesua kavela ma hane hu-na-tenea
kanomoꞌma haisia kavaꞌma huꞌna naminea
aliꞌyana alivaya ayesua yana kaveꞌniꞌa hane.

35 Veaꞌmoꞌya nehaya ke mage hutama ne-
hae ‘Foꞌa (4) ika maitesunageno afuma nelea
kana falote hugahie.’ hutama nehafi? Na-
gaya tamaha-nepauve tamakaya hoyafina age-
lama hutama ageho. Ani hoyafina ago afu-le-
maine. Anima hia kava huꞌya veaꞌmoꞌya na-
gai kema haviꞌyama amakupi maleꞌya anametiti
hisaya yafe ago afu-le-mainae. 36 Afuma leana
Anumaya Koti kema havisaya yafe ayama hisia
kanomoꞌa anonaꞌa aligahianagi aya hu-mainaya
vayala amakupi maleꞌya amametiti hisayana
agola maige maige hisaya hamaimula aliga-
hae. Aligahayanagi ani hoyafima avina yama
negalia kanomoꞌene afumalegeno ayama huno
neꞌalia kanomoꞌene nagoꞌya huꞌana musena
hugaꞌe. 37Manima agoꞌma hu-mainaya kea ‘Nago
kanomoꞌa kali-malegeno nago kanomoꞌa nenaꞌa
neꞌalie.’ huꞌya haya kea tamage nehae. 38Nehagi
nagoꞌa veaꞌmoꞌya kasageke huꞌya anima nagai
kema ohavinaya veaꞌmogamina Anumaya Koti
ke ago hama-pai-mainagi tamakaya ayama huga-
hena ani vayate ago hu-lama-togetama hama-pai-
mainayanagiꞌya amakupi malesagetama afaꞌa
nenaꞌage aligahae.” huno hie.

39 Ani aꞌmoꞌma hu-mainea kehe mukiꞌa
Samelia veaꞌmoꞌya Yisasife haviꞌya amakupi
maleꞌya amametiti nehae. Ani aꞌmoꞌamage huno
hu-maine “Mukiꞌa hu-mainoa yana ago naha-pai-

maine.” huno hu-mainea kehe haviꞌya amakupi
maleꞌya amametiti hu-mainae. 40 Yisasite evaꞌyi
huꞌya mage huꞌya hae “Tagaiꞌene maisane.”
huꞌya havigageno Yisasiꞌa amakaiꞌene tole kana
maine. 41 Mainegeꞌya kasagoꞌya veaꞌmoꞌya agai
kema haviya yafe amakupi maleꞌya amametiti
nehae. 42 Amametiti nehuꞌya ani aꞌmofe mage
huꞌya hapaiye “Menima kagai kema havuna
yafe Yisasina taguꞌa amita tametiti nohunagi
tagayama agai kema tagaiti haviteta tagupi
maleta tametitia nehune. Menia nehavune
mani kanoa ma mopale veaꞌmogati taugafa
ali-gatigahe emaine.” huꞌya nehae.

Yisasiꞌa kava kanomona nafaꞌneꞌamona kaliꞌa
alino kanale hu-tene.

43 Anile tole kana maiteno Yisasiꞌa ataleno
Kalili umaine. 44 Yisasiꞌa agaiꞌa nayona mage
huno hu-maineane “Nago mono ke hama-
nepaiya kanomoꞌa agaiꞌa vayaꞌamogamipi
maineana vayaꞌamoꞌya ‘Ala kanomo kegi
havigetao.’ huꞌya nohae.” huno hu-maineane.
45 Hu-maineanagi Kalili evaꞌyi higeꞌya ani
kumate veaꞌmoꞌya hu falu fala huteꞌyamuse-kase
hu-mainae. Naꞌafene ani veaꞌmoꞌya Yelusalemu
ala imu ki-mainaya kanale Yisasiꞌma mukiꞌa
yama hu-mainea yama moge-mainaya yafe hu
falu fala huteꞌya musena hu-tenae.

46 Musena hutetageno Yisasiꞌa eteno Kalili
hanea kumala Kena kumate uvaꞌyi hu-maine.
Ani kumatela Yisasiꞌa tifena higeno nofi alagamo
ti hapae-mainea kumale. Yisasiꞌa anile umai-
negeno nago kamani kava kanoa, Kapaneamu
kumate kanogino, neꞌamoꞌa kali ali-maine. 47Kali

neꞌaligeno nefaꞌa “Yisasiꞌma Yutiati ago Kalili
emaine.” huꞌya haya kea haviteno aupaꞌa
nafaꞌneꞌa neꞌataleno Yisasite eno mage huno hie
“Nafaꞌneꞌniꞌa falisia kava nehigi melika kanale
huto.” huno hie.

48 Higeno Yisasiꞌa mage huno hie “Tamakaya
tokiya avame yama oꞌagenutamahena nagaifena
tamakuꞌa havi onamitama tamametitia
ohugahae.” huno hie. 49 Higeno ani kamani
kava kanomoꞌa mage huno hie “Ala kanomogae
nafaꞌneꞌniꞌa ago faligahe nehigi afaꞌa kaiyayeka
nagaiꞌene eno.” huno hie. 50 Higeno Yisasiꞌa
mage hie “Kagaya afaꞌa vuo. Nafaꞌnekamoꞌa
ofaligahigi afaꞌa maigahie.” huno higeno
Yisasiꞌma hia kea havino akuꞌafi maleteno
ametiti nehuno umaine.

51 Emainea kate eteno maitagifeno neꞌvigeno
aliꞌya nafaꞌneꞌamoꞌya me fotu huteꞌya mage
huꞌya hae “Kagaila nafaꞌnekamoꞌa ago kanale
hu-tegeno maine.” huꞌya me-hae. 52 Me hageno
“Na kanale aepa heno kanale hu-tene?” huno
hamavi-gegeꞌya “Ega yagemoꞌa ali tagifeno
nagokete evigeno ani amuko-nakoma haiya
kalimoꞌa kanale hu-tene.” huꞌya hae. 53 Hageno
nefaꞌa agesa haviteno mage hie “Tamage
yagemoꞌa ani kanaꞌale eneꞌvigeno Yisasiꞌa
‘Nafaꞌneka ago kanale maine.’ huno naha-
pai-maine.” huno nehuno agaiꞌaene mukiꞌa
anagaꞌaene Yisasife haviꞌya amakupi maleꞌya
amametiti hu-mainae.

54 Yisasiꞌa Yutiati eteno Kalili emaineno
aniꞌama hia kavala napa tu (2) kanale tokiya
avame yana hu-maine.

5
Yisasiꞌa nago kali kanoa Petesaita li kotute

mainegeno alino kanale hu-tene.
1 Haenagaꞌa Yuta veaꞌmoꞌya ala imu

Yelusalemu negiya kana falote higeno Yisasiꞌa
anilega hai-maine. 2 Yelusalemu kegiꞌyafi nago
fiana sipi sipi afuyagamo fiana hane. Ani fiama
hanelela ti kotuna male-maine. Ani li kotumo
agia Yuta vayaꞌmogami* kefina Petesaitae.
Ani kotutela faefuꞌa (5) fugagiꞌeta nona hane.
3-4Mukiꞌa kali veala aulaga asu hu-mai anagaꞌene
aiya avayu hu-mainea anagaꞌene aiyaꞌaya api
hu-mai anagaꞌene ani fugagiꞌeta noꞌyagafi alitalu
huꞌya fae-mainae.

5Nago anile nemaiya kanomona kaliꞌamoꞌa teti
eitiꞌa (38) kafu hu-maine. 6 Yisasiꞌa anima faeno
mainea kanoa mogeteno “Mani kanoa ayaꞌaya
kana kalia alino maine.” huno huteno mage
hie “Kalikamoꞌma haꞌnoma hisia yafena muse
nehapio?” huno havige-maine. 7 Havigegeno
kali kanomoꞌa Yisasife mage hie “Humave-nelina
kanomoga tima aikalafuꞌma nehia kanaleꞌma
naya huno navaleno tipi natesia vayala omaiya
yafe nagaiꞌnige oanagi nagaila ago nagaseꞌya tipi
aupaꞌa neꞌvae.” huno hie. 8Higeno Yisasiꞌa mage
hie “Hetika fae omanakaꞌa neꞌalika ka vuo.” huno
hu-maine. 9Higeno aupaꞌa kaliꞌamoꞌa kanale hu-
tegeno hetino fae omanaꞌa neꞌalino ka umaine.
Kanaleꞌma hu-tenea kana Sapati kanalele.

10 Ani yafe Yuta vayaꞌmoꞌya kaliꞌama haꞌno
hutea kanomofe mage hae “Meni kana Sapati
kanalele. Naꞌa higeka faesana omanaka alika
neꞌvane? Tagaiꞌma kahegi kemoꞌa Sapati

kanalela ani kavala ohuo huno hu-maineane.”
huꞌya hae. 11 Hageno kenonaꞌamia mage hie
“Kaliꞌniꞌa alino kanaleꞌma hu-na-tea kanomoꞌa
mage huno naha-pai-maine ‘Fae omanakaꞌa
neꞌalika vuo.’ huno hu-na-tene.” huno hie
12Higeꞌyamage huꞌya havigae “Mani kanoa hana
kanomo kaha-paigeka faesana omanaka alika
neꞌvane?” huꞌya hae. 13Hayanagi mukiꞌa veaꞌma
anile alitaluma hagenofena Yisasiꞌa aluꞌale ago
umainegeno anima kaliꞌama haꞌnoma hutea
kanomoꞌa mage hie “Oꞌagoa kanomo ani kea
hu-natene.” huno ha-mapaiye.

14 Haenagaꞌa Yisasiꞌa kanale hu-tenea
kanomona mono nopi mainegeno mogeteno
mage hie “Kagaya ago menia kalikaꞌa haꞌno hu-
ga-tegeka kanale huka mainanagi kefo kavala
nagoꞌene ohuo. Kefo kavaꞌma hisanana nagoꞌa
kana ya aligane.” huno hie. 15 Higeno mani
kanomoꞌa viaꞌyamo Yuta vayafena mage huno
hama-paiye “Yisasiꞌa alino kanale hu-natenea
kanoe.” huno nehie. 16Hianagi Yisasiꞌma Sapati
kanaleꞌma kaliꞌama alino kanaleꞌma hu-tenea
yafena Yuta vayaꞌmoꞌya aepa heꞌya amaipa kafa
heteꞌya Yisasina aliꞌya haviꞌya hu-neꞌatae.

17Yisasiꞌa mage huno hama-nepaiye “Nenafaꞌa
mukiꞌa kanalela aliꞌyana neꞌaligeꞌna nagaiꞌenena
aniꞌa huꞌna aliꞌyana neꞌalue.” huno hie.
18 Mani kehena Yisasiꞌa “Anumaya Kotiꞌa nagai
Nenafaꞌe.” huno nehuno “Nagaya Anumaya
Kotiꞌene nago kana kana hutaꞌa mainoꞌe.”
hunoꞌma nehia kene Sapati kanale kahegi
kema atagae-mainea yafeꞌene Yuta vayaꞌmoꞌya
nagoꞌene ke vaiteꞌya “Haegahune.” huꞌya hu-

mainae.
Ikapinagati emainea kano vayaꞌmo atenea

kanomoꞌa aliꞌyama alisia agia hane.
19 Yisasiꞌa mage huno hie “Tamage-lafa huꞌna

tamaha-nepauve Nafaꞌneꞌamoꞌa agaiꞌage nagoke
kavala nohianagi Nenafaꞌma nehia kavala
age-maineafe ani kavala nehie. Nenafaꞌma
nehia kavala Nafaꞌneꞌamoꞌa ani kavala
nehie. 20 Nenafaꞌa Nafaꞌneꞌamofena aguꞌafina
nehaigeno agaiꞌma mukiꞌa nehia kavala ave-
nelie. Ave-ligeno ala kavaꞌma ago hu-mainea
kavala agaseno haenagaꞌa tusiꞌa ala kavakefa
ave-linegetama agetama atali atalu hugahae.
21 Nenafaꞌa fali-mainea vayala ali he-ti-mateno
hamaimuꞌa neꞌamamianagino Nafaꞌneꞌamoꞌa
aniꞌa huno haiya veaꞌmogamina hamaimula
neꞌamamie.

22 Nenafaꞌa nago kanomona fako hu
noꞌateanagi mukiꞌa veala fako hu-ma-tesia tokiya
yana Nafaꞌneꞌamona ago amine. 23 Aminea yafe
Nenafafema mukiꞌa veaꞌmoꞌya agima alisaga
hayana aniꞌa huꞌya Nafaꞌneꞌamo agia alisaga
hisae. Nagoꞌa veaꞌmoꞌya Nafaꞌneꞌamo agima
alisaga ohisayana aniꞌa huꞌya hu-tenea Nenafa
agiene alisaga nohae.

24 Magi nagaya tamage-lafa huꞌna tamaha-
pauve nagoꞌa veaꞌmoꞌya keꞌniꞌa haviꞌya hu-
natenea kanomofe ‘Tamage nehie.’ huꞌya
amakupi maleꞌya amametiti hisayana ani
veaꞌmogamina agola maige maige hisaya
hamaimula ago ali-mainae. Ani veala hagoteꞌya
fali-mai vaya kana huꞌya mainafiti hetiꞌya
hamaimuꞌamia ali-mainae. Haenagaꞌa Anumaya

Kotiꞌa kaiyeꞌkea hu oꞌama-tegahie. 25 Tamage-
lafa huꞌna tamaha-nepauve nago kanamoꞌma
agoꞌma falote hisiana amaku amamemaꞌamoꞌa
fali-mainaya veaꞌmoꞌya Anumaya Koti
nafaꞌnemo ke haviteꞌya akave malesayana
he-tiꞌya agola maigahae. Ani kana ago falote
hu-maine. 26 Nenafana agaiꞌafi haimuꞌmo
aepa haneanagi aniꞌa huno Nafaꞌneꞌamofena
‘Hamaimuꞌmona aepaꞌa maiyo.’ huno hu-tene.
27 Nafaꞌneꞌamofena ikapinagati emainea kanoa
vayaꞌmo atenea kanoginofe kaiyeꞌkema hu-ma-
teno fako hu-ma-tesia tokiyaꞌa amine. 28 Mani
kehena atali ohiho. Nago kana falote hisiana
mukiꞌa agoꞌma faligeꞌyama komufi he-vai-
matenaya veaꞌmoꞌya Yisasini nagea havigahae.
29 Haviteꞌya ani komufinagati he-tiꞌya hati-
lavisageꞌya kanale kava hu-mainesaya veaꞌnea
hetiꞌya agola maigahayanagi kefo kava hu-
mainesaya veaꞌnea he-tisageno Anumaya Kotiꞌa
kaiyeꞌkea hu-ma-teteno kina hu-ma-tenageꞌya
haviya hugahae.

Nagoꞌa yaꞌaene nagoꞌa kanoene Yisasi aepaꞌa
hu-falote hu-mainae.

30 Nagaiꞌnige nago kavala nohuanagi Anu-
maya Kotiꞌa nahapai-mainea keleti kea fako hu-
neꞌama-toe. Ani yafe fatago hulama huꞌna kea
fako hu-neꞌama-toe. Nagaiꞌniꞌa nagesafiti ani
kavala nohuanagi hu-na-tenea kanomoꞌa agaiꞌa
huo hea kavaꞌage nehua yafe fatago hu-lama
huꞌna kea fako hu-neꞌama-toe.” huno hie.

31-32 “Nagaiꞌnigeꞌma hu-haleꞌna aepaꞌaꞌnima
tamaha-paisugenoꞌa keꞌnimoꞌa haviya

hugahianagi nago kanomoꞌma nagaifema
hu-haleno tamaha-nepaiyana nagaya ago
havimainoe agayama nagaifema hia kea tamage
nehie. 33 Tamakaya vayala hu-matageꞌya
Yonitega vageno Yoniꞌa nagaifena ke tamage
tamaha-pai-maine. 34 Nagayama vayaꞌmoꞌya
nagaifema hu-mainaya kea ‘Afa ke nehae.’ huꞌna
huanagi tamakaya ani kea havisageno tamaugafa
ali-gatisia yafe tamaha-nepauve. 35 Yoniꞌa
kaꞌni kana huno maineno hanagaligenoꞌma
leana osi kanafi tamakaya agai kaꞌniꞌmoꞌma
lea yafena musena hu-mainae. 36 Muse hu-
mainayanagi nago tusiꞌa kanale yaꞌaene nagai
aepaene tamave-li-maine. Ani yana ali-mainoa
aliꞌyaniꞌae. Nenafa naminea aliꞌyama aliꞌna
avaya-yesua yana Yoniꞌa nagaife hu-mainea
kemo agase-mainegetama agetetama nagaifena
havimainae. Ani aliꞌyaꞌniꞌa Nenafa hu-na-
tenea yafe tamave-li-maine. 37 Hu-na-tenea
Nenafaꞌa nagaifena ago tamaha-pai-maineanagi
tamakaya agaila ageꞌa ohavitama agai aufina
oꞌagetama hu-mainae. 38 Hu-tenea kanomofena
‘Tamage nehane.’ hutama tamakupinamaletama
tamametiti nohaya yafe Anumaya Koti kea
tamakupina alitama nomalae.

39-40 Anumaya Koti kea nayo kae-malenaya
avopi hapalitama ati-yetama ago age-mainae.
‘Ani avopitila agola maige maige hisuna
tahaimula aligahune.’ hutama tamakesa
havimainae. Ani avona nagaife huꞌya
tamaha-pai-mainayanagi nagaitega esaya
tamakesa nohaviye. Agola maige maige hisaya

tamahaimula tamamisua yafena nagaitega
nomae.

41-42 Veala muse hu-na-teyafene huꞌna
nohuanagi tamakaifena nagaya ago havimainoe.
Tamakaya tamakuꞌafina Anumaya Kotifena
notama-haikeꞌna neꞌagoe. 43 Nagaya Nenafa
agile emainoanagi navaletama falu fala
hutama nonatayanagi alu kanomoꞌa agaiꞌa
agile esigetama afaꞌa avaletama ali falu fala
hutegahae.

44 Tamakaya ‘Alu vayatimo alu vayatimoꞌya
muse hu-lateꞌya ala tagi lamisae.’ hutama
nehayanagi Anumaya Kotiꞌa agaiꞌage mainegi
alu Anumaya Kotiꞌa omaineanagitama Anumaya
Kotiꞌa muse hu-lama-tesia yafena notamahaiye.
Naꞌa nehayanagi hanaꞌa hutama nagaifena
tamakupina maletama tamametitia hugahae?
45 Tamakaya nagaife ma ke hutama ohaviho
‘Nefate kaiyekea hu-la-tegahie.’ hutama
tamakesa ohaviho. Aꞌao, nagaya kaiyekea
hu otama-tegahuanagino tamakayama taya
hugahiema hutama nehaya kanomo, Moseseꞌma
tamaha-paiya kemoꞌa kaiyekea hu-lama-tegahie.

46Mosese kema havitama tamakupi maletama
tamametitima haleꞌasina nagai kene aniꞌa
hutama tamametitia haleꞌasine. Moseseꞌa
nagaife huno kae-maleneafe aniꞌa haleꞌasine.
47 Tamakaya Moseseꞌma kae-malenea kema
havitama tamakupi maletama tamametitia
ohunayanagitama hanaꞌa hutama nagai ke
havitama tamakupi maletama tamametiti
hugahae?” huno hamavi-nege.

6
Yisasiꞌa faefu tauseniꞌa (5,000) veneꞌnemogami

kavela amamine.
1 Haenagaꞌa Yisasiꞌa tipi kalefi uno Kalili*

li kotuna takaeno umaine. Ani li kotumona
nago agia Taipiliasie.* 2 Mukiꞌa veaꞌmoꞌya
kaliꞌamima alino kanale hu-ma-teno tokiya
avame yama higeꞌyama agaya yafe akave
umainae. 3 Vageno Yisasiꞌene agaiꞌaenema
tokaeꞌya nemaiya anagaꞌaene agoꞌyale haiꞌya
mopale mainae. 4 Yuta vayaꞌmoꞌya Anumaya
Kotiꞌma amakinagomogami amaugafama ali-
gati-mainea yafe amakesa havisaya imu* kisaya
kanaꞌa ago aupa hu-maine.

5 Yisasiꞌa ageno ataleno ageana mukiꞌa
veaꞌmoꞌya agaitega neꞌageno amaketeno Filipife
mage hie “Hanateti ani veaꞌmoꞌyama nesaya
kavela miya hugahune?” huno hie. 6 Yisasiꞌa
Filipina ayevataga huno mani kea nehuno
agayama hugahema hia yana ago havimaineno
hu-maine.

7 Filipiꞌa mage hie “Nago kanomoꞌa tu
hataletia (200) kanale aliꞌyana aliteno miya
alino ani monea ataleno kaveꞌma miya
hisiana ma mukiꞌa veakefafina osi osi huꞌya
kavela alite alite hugahae.” huno hie.
8-9 Higeno nago kanoa agaiꞌaenema tokaeꞌya
nemaiya anagaꞌamogamipitila, Saimoni Pitana
aganaꞌamoꞌa Etaluꞌa, mage huno hie “Nago
nafaꞌnemoꞌa faefuꞌa (5) mayagi tole noyamegi
huno ali-lino maine. Veakefamo alino ala
higeno mani kavela osi kanoꞌa haneanagi hanaꞌa
huno taya hisie?” huno hie. 10 Higeno Yisasiꞌa

agaiꞌaenema tokaeꞌya nemaiya anagaꞌamofe
mage hie “Mukiꞌa veakefa ‘Mopale maiho.’
hutama hama-paiho.” huno hama-paiye. Ani
kumala mukiꞌa apeꞌage hanea kumalagiꞌya
mukiꞌa veakefa mopale mainae. Ani veala faefu
tauseniꞌa (5,000) veneꞌne mainae.

11 Yisasiꞌa ani maya alino Anumaya Kotitega
muse huno havigeteno mukiꞌa mopale mainaya
veaꞌmogamina fako huno amamite amamite
hu-maine. Noyamene ani kava higeno mukiꞌa
veaꞌmoꞌya ani kavela nageno amamu hu-
maine. 12 Nemamu hu-male-tageno Yisasiꞌa
agaiꞌaenema tokaeꞌya nemaiya anagaꞌamofena
mage hie “Mukiꞌa atupa-tapa kavela alitalu hu-
tama maleho. Nagoꞌa osi osi atupa vitali vitali
ohiho.” 13Amakayamukiꞌa veala faefuꞌa (5)maya
kanoꞌafiti neteꞌya atalaya atupayaga alitalu huꞌya
tuelufuꞌa (12) kula ai-havate-mainae.

14 Anifiꞌma mainaya veakefamoꞌya Yisasiꞌma
hu-mainea tokiya avame yana ageteꞌya mage
hae “Tamage huno Anumaya Kotina aune
kanoꞌa hu-tesigeno ma mopafima egahiema
huno hu-mainea kanoa mama ago emaine.”
huꞌya hae. 15 Hageno Yisasiꞌa vayaꞌmoꞌyama
hisaya kavala aguꞌafinaga mage huno havimaine
“Mani vayaꞌmoya nagaila sauveꞌami maisua yafe
navalegahe nehae.” huno nehuno neꞌamataleno
agaiꞌage agoꞌyafi hai-maine.

Yisasiꞌa ti avoyale neꞌvie.
16-17 Yagemoꞌa lavi-falegeno une avamemaꞌa

agaiꞌaenema tokaeꞌya nemaiya anagaꞌamoꞌya ala
ti agegayalega uteꞌya tipi kalefi asaga hu-maiꞌya

Kapaneamu vayana Yisasiꞌa amakaiꞌenena
oꞌune. Oꞌvigeꞌya yaufa uge uge huꞌya neꞌvageno
hani ki-ma-tene. 18 Ala yasigefamoꞌa eno tina
melino mo ai-yahae me ai-yahae huno tusiya hu-
maine. 19 Tusiya higeꞌya tipi kalefima mainaya
vayaꞌmoꞌya yosaleti vailagai-liꞌya vayana nagoꞌa
ayaꞌayaꞌa sikisiꞌa (6) kilomita ti kotuꞌmona
amuꞌnopi neꞌuꞌya agayana Yisasiꞌa ti avoyale aiya
ayeme ayeme tipi kalema hanelega neꞌegeꞌya
ageteꞌya tusiya huꞌya kolia hu-mainae.

20 Koli nehageno Yisasiꞌa mage huno hama-
paiye “Kolia ohiho mamona nagayae.” huno
hama-nepaiye. 21 Hama-paigeꞌya vayaꞌmoꞌya
Yisasina tipi kalefi haisaga hu-maisia yafe muse
nehuꞌya tipiti avalesaga nehae. Ani tipi kalemoꞌa
visaya kumatela aupaꞌa uvaꞌyi hu-maine.

Veaꞌmoꞌya Yisasife ati maiꞌya aye-mainae.
22 Faeteꞌya kotigeꞌya tikotuꞌmona atu

kaiyaga mainaya veaꞌmoꞌya ageteꞌya mage hae
“Nagoke tipi kaleꞌage hanegeta age-mainone.
Yisasiꞌenema tokaeꞌya nemaiya anagaꞌage ani
lipi kalefi vayanagi Yisasiꞌa oꞌunegi ani vayala
amakaiꞌamige umainae.” huꞌya hae. 23 Ani
kumala Yisasiꞌa Anumayamotega nunamu huno
muse huteno kavela amamigeꞌya ne-mainaya
kumate nagoꞌa lipi kaleyaga Taipiliasi kumateti
anile neꞌae. 24 Neꞌeꞌya mukiꞌa veaꞌmoꞌya
megayana Yisasiꞌenema tokaeꞌya nemaiya
anagaꞌene omainageꞌya megeteꞌya tipi kalefi
asaga hu-maiꞌya Kapaneamu Yisasife mo atiye-
mainae.

Yisasiꞌa Ikapinaga mayae.

25 Atiyeme valegati atu kaiyaga umaineꞌya
Yisasina mogeteꞌya mage hae “Hulave-nelina
kanomoga na yu ma kumala meli-mainane?”
huꞌya havinegae. 26 Havigageno Yisasiꞌa mage
hie “Nagaya tamagelafa huꞌna tamaha-nepauve
tamakaya kaveꞌma tamamugetama nageno
tamamuꞌma hu-mainea yafe natia neꞌayayanagi
nagaila tokiya avame yama hugetama age-
mainaya yafena natia noꞌayae. 27 Tamakaya
kasalisia kavefena maitama ati oꞌayeho. Maige
maigema hisaya kavefeꞌke maitama atiyeho.
Nagaya Nenafaꞌa, Anumaya Koti hu-na-tenea
kanomoꞌna ikapinagati emainoa kanoa vayaꞌmo
natenea kanomoꞌna mani kavela tamamigahue.”
huno hie.

28 Higeꞌya mage huꞌya havinegae “Tagaya
hanaꞌa huta Anumaya Koti aliꞌyana alisune?”
huꞌya havinegae. 29 Hageno Yisasiꞌa mage
hie “Mani aliꞌyana Anumaya Kotiꞌa muse
nehia aliꞌyane. Agayama hu-tegeno emainea
nafaꞌnemofe tamakupi maletama tamametiti
hisaya yafe muse nehie.” huno hie. 30 Higeꞌya
mukiꞌa veaꞌmoꞌya mage hae “Hana augafa
tokiya avame yana tave-lisanageta ageteta
tagupina maleta tametiti hisune? 31 Nayona
taginagomoꞌya vaya omai kotega maineꞌya nago
kavela agia manae nehaya kave ne-mainayane
huno kae-maleneane
‘Ikapinagati maya amamigeꞌya ne-mainae.’
huno kaemaleneane.” huꞌya nehae.

32 Hageno Yisasiꞌa mage hie “Nagaya tamage-
lafa huꞌna tamaha-nepauve ikapinagati elavi-
mainea maya Moseseꞌa agaiꞌa oꞌamaminegi

Nenafaꞌa ikapinagati tama maya menia
nelamamie. 33 Anumaya Kotiꞌma tamamia
mayamoꞌa maꞌa hu-maine nago kanoa
ikapinagati ea maya mainea yafe ma mopale
mainaya veala hamaimula amamine.” huno hie.

34 Higeꞌya mage huꞌya hae “Ala kanomogae
mukiꞌa kanalela ani maya tamige lamige huo.”
huꞌya hae. 35 Hageno Yisasiꞌa mage huno
hama-nepaiye “Nagaya hamaimu amamisua
maya mainoe. Nagaitegama esia veaꞌmoꞌya
nagoꞌene amakala otegahae. Nagayama hu-
lama-tesua yafe amakuꞌafi maleꞌya amametiti
hisaya veaꞌmoꞌya tifena oꞌamakegahae.

36 Nagaya ago tamaha-paugetama nagaila
ago nagemainayanagi nagaya hu-lama-tesua
yafena tamakupina maletama tamametitia
nohae. 37 Mukiꞌa Nenafaꞌma naminea
veaꞌmoꞌya nagaitega egahae. Nago kanomoꞌma
nagaitegama esigeꞌnahena ‘Eteka vuo.’ huꞌna
hu oꞌategahue. 38 Hu-na-tenea kanomoꞌma
haisia kavaꞌma hisua yafe ikapinagatila hu-
nategeꞌna emainoe. Nagaiꞌniꞌa nagesafiti kavala
hugahe omenoe. 39 Hu-na-tenea kanomoꞌma
haisia kavaꞌma hisuana maꞌa hu-maine naminea
veaꞌnefitila nagoke kanoꞌa fanane ohisageꞌna
ma mopama haꞌnoma hisia kanafina mukiꞌa
fali-mainesafiti ali he-ti-matesugeꞌya agola
maige maige hugahae. 40 Nenafaꞌa maꞌa yafe
musena nehie mukiꞌa veaꞌmoꞌya nafaꞌneꞌamona
neꞌageꞌya agayama hu-matesia yafe havilama
huꞌya amakupi maleꞌya amametiti hisayana
agola maige maige yana aligahae. Alitesageꞌna
ma mopama haꞌno hisia kanafina nagaya fali-

mainesafitila ali he-ti-ma-tesugeꞌya agola maige
maige huꞌya maigahae.” huno hu-maine.

41 Yisasiꞌma “Nagaya ikapinagati elavi-mainoa
maya mainoe.” huno hu-mainea kehe Yuta
veaꞌmoꞌya Yisasifena ke vaiꞌya kasagoꞌya ke hu-
tenae. 42 Mage huꞌya nehae “Ma kanoa Yisasiꞌa,
Yosefe nafaꞌnefi? Nefaꞌene itaꞌamoene ago age-
mainone. Naꞌa higeno menia ‘Ikapinagati elavi-
mainoa kano mainoe.’ huno nehie.” huꞌya hae.

43 Hageno Yisasiꞌa kenonaꞌamia mage huno
hie “Tamakaya tamakaitamifima kasagoꞌya
kema hatagaya kea ataleho. 44 Nago kanomoꞌa
nagaitega agaiꞌa nomegi hu-na-tenea Nenafa
avayu hinageno nagaitega enageꞌna nagaya ma
mopama haꞌno hisia kanafina fali-mainesifiti ali
he-ti-tesugeno haimula aligahie.

45 Anumaya Koti aune vayaꞌmoꞌya mage huꞌya
kae-malenayane
Mukiꞌa veaꞌmogamina Anumaya Kotiꞌa hu-

maveli hamaveli hugahie huꞌya kae-
malenayane.

Mukiꞌa veaꞌmoꞌya Nenafaꞌma hu-mavelia kea
haviteꞌya akave malenaya veaꞌmoꞌya nagaitega
neꞌae. 46Nago kanomoꞌa Nenafana oꞌageneanagi
Anumaya Kotitegati emainea kanomoꞌa agaiꞌage
Nefana age-maine.

47 Tamage-lafa huꞌna tamaha-nepauve
nagaifema haviꞌya amakupi maleꞌya amametiti
hu-mainaya veaꞌmoꞌya agola maige maige hisaya
hamaimula ago ali-mainae. 48 Nagaya nagaiꞌniꞌa
hamaimu amamisua maya mainoe. 49 Ani
tamakinagomoꞌya vaya omai kotega maineꞌya

nago kaveꞌmo agia manae huꞌya nahaya kave
ne-mainayanagi ago fali-mainae. 50 Fali-
mainayanagi maꞌa augafa ikapinagati elavia
maya nesaya veaꞌmoꞌya ofaligahae. 51 Nagaya
Ikapinagati elavi-mainea maya mainoe. Ani
mayamona haimuꞌa hane. Nagoꞌa veaꞌmoꞌya
mani mayama nesayana agola maige maige
hugahae. Ani maya nagaiꞌniꞌa naugafae. Ma
mopaleꞌma mainaya veala agola maige maige
hisaya yafe naugafa ataleteꞌna faligahue.” huno
hie.

52 Higeꞌya Yuta vayaꞌmoya mani kehena
ke vaiꞌya mage huꞌya hae “Mani kanomoꞌa
hanaꞌa huno augafaꞌa taminegeta nesuna
yafe nehie?” huꞌya hu-mainae. 53 Nageno
Yisasiꞌa mage hie “Nagaya tamage-lafa huꞌna
tamaha-nepauve tamakayama ikapinagati
emainoa kano vayaꞌmo na-tenea nafaꞌnemoni
naugafaene kolaniꞌaenema onesayana maige
maige hisaya tamahaimula tamakupina
omalegahie. 54 Nagoꞌa veaꞌmoꞌya naugafaene
kolaniꞌaenema nesayana agola maige maige
hisaya hamaimula ago ali-mainayanagiꞌna ma
mopama haꞌno hisia kanafina fali-mainesafitila
ali he-ti-ma-tegahue. 55 Nagai naugafa, kave
tama hane. Kolaniꞌaenena tama li hane.
56 Nagoꞌa veaꞌmoꞌya naugafaene kolaniꞌaenema
nesayana nagai nagupi mainageꞌna nagaya aniꞌa
huꞌna amakai amakupina mainoe. 57 Nenafaꞌa
haimuꞌaene kanomoꞌa hu-nateneanagino
nahaimula namigeꞌnamainoe. Nagoꞌa veaꞌmoꞌya
nagai naugafama nesayana nagai tokiyafiti
hamaimula aliteꞌya maigahae. 58 Ikapinagati

elavi-mainea maya maꞌa augafa maya hane.
Yuta vayaꞌmogami amakinagomoꞌya ne-mainaya
maya kana ohune. Ani maya neteꞌya ago fali-
mainayanagi nagoꞌa veaꞌmoꞌya ikapinagati
elavi-mainea mayama nesayana agola maige
maige hugahae.” huno hie. 59 Yisasiꞌa mani kea
Kapaneamu mono nopi huno hama-pai-mainea
ke.

Yisasiꞌa agola maige maige hisaya yafe hu-
maine.

60Mukiꞌa akaveꞌma neꞌvaya veaꞌmoꞌya ani kea
haviteꞌya mage huꞌya hae “Manima hu-mave-lia
kemoꞌa tusiꞌa kana nelahaiye. Hana kanomo
mani kea haviteno akave malesia amukoꞌa
hane?” huꞌya hae. 61 Hageno Yisasiꞌa ani
kehena akaveꞌma neꞌvaya veaꞌmoꞌya kasagoꞌya
kema haya kea ago aguꞌafinaga haviteno
mage huno hie “Mani kemoꞌa otamahaifi?
Natalesaya tamakesa nehavifio?” huno hamavi-
nege. 62 Nagayama, ikapinagati emainoa
kanoa vayaꞌmo natenea kanomoꞌna, eteꞌnama
hagoteꞌna nemauva kumateꞌma visugetama
nagesayana hanaꞌa hugahae? 63 Anumaya Koti
Avamuꞌmoꞌa maige maige hisaya tamahaimula
nelamianagi tamakai tamaugafamoꞌa nagola
kanale yana notamamie. Nagaya Anumaya Koti
Avamuꞌmoꞌa naminea ke tamaha-pai-mainoe.
Ani kemoꞌa maige maige hisaya tamahaimula
nelamamie. 64Mani kea tamaha-pai-mainoanagi
“Nagoꞌamogatama ani kehena tamakupina
alitama nomalae.” huno nehuno nayoma
aepa he-mainea kanafina Yisasiꞌa amakupi
maleꞌya amametiti ohisaya veaꞌene agaiꞌama

agesi huno kame ya hu-tesia kanoene ago
haviline. 65 Yisasiꞌa nagoꞌene mage hie “Ani
yafe mage huꞌna tamaha-pai-mainoane nagoke
veala amakaiꞌamia nagaitega omegahagi Nenafa
esaya amaku amakesa amamisigeꞌya nagaitega
egahae.” huno hie.

66 Mani kema higeꞌya kasagoꞌya akaveꞌma
umainaya veala eteꞌya mai-yahae huꞌya ataleꞌya
umaineꞌya nagoꞌene agaiꞌenename vai-oꞌayenae.
67 Yisasiꞌa tuelufuꞌa (12) anagaꞌamogamife mage
huno hamavi-nege “Tamakaya aniꞌa hutama
nagaila natalegahao?” huno hamavi-nege.
68Hamavi-gegeno Saimoni Pitaꞌa kenonaꞌa mage
hie “Anumayamoga hana kanomote visune?
Kagai kemoꞌa maige maige hisuna tahaimula
nelamie. 69 Tagaya ago havilinone kagaya alu
aotage kavaꞌage kanoa Anumaya Kotiꞌa hu-
gategeka emainananagita kagaifena tagaya
tagupi maleta tametitia ago hu-mainone.” huno
hie.

70 Higeno Yisasiꞌa mage hie “Tamakaya
tuelufuꞌa (12) anagaꞌnimogatamina nagaya
ago hapali-lama-tenoamagi tamakaipina nago
kanomoga Kefo Avamuꞌene mainane.” huno hie.
71Mani kema hiana Yutasife hu-maine. Yutasiꞌa
Saimoni Isakaliotina nafaꞌneꞌamoꞌe. Tuelufuꞌa
(12) anagapiti Yisasina agesi huno kame ya hu-
tesia kanohe hu-maine.

7
Fugagiꞌeta nopi maineꞌya imu negiya kanale

Yisasiꞌa mogegahe umaine.

1 Ani kanafina Yutia kotega vayaꞌmoꞌya
haesaya amakesa haviya yafe Yisasiꞌa Yutia
vai-oꞌayeno Kalili kotega ute ete huno maine.
2 Ala kana, fugagiꞌeta nopi maineꞌya imu negiya
kana aupa nehie. 3 Aupa higeꞌya Yisasina
aganaꞌamoꞌya mage huꞌya hapaiye “Ma kumala
neꞌataleka Yutia kotega ugeꞌya kakaveꞌma
nehaya veala kagayama tokiyakaletiꞌma alina
aliꞌyana ageho. 4 Nago kanomoꞌa ‘Mukiꞌa
veaꞌmoꞌya nagesae.’ huno kesi aliꞌyana noꞌalia
yane. Kagaya ani tokiya aliꞌyana mukiꞌa
ma mopale veaꞌmogami amaufi aligeꞌya ani
aliꞌyakaꞌa ageho.” huꞌya hae. 5 Hayanagi
ani aganaꞌamoꞌya agaifena haviꞌya amakupi
maleꞌya amametitia ohunaya yafe ani kea
hu-mainae. 6 Yisasiꞌa mage hie “Aliꞌyaniꞌa
amave-lisua kanaꞌniꞌa falote ohunegi tamakaya
mukiꞌa kanalela tamakaiꞌma tamahaisia kavala
hisaya kanatamilelagi afaꞌa haiho. 7 Nagai ke
nohaviya veaꞌmoꞌya tamakaifena musetami
nehagi nagaya ‘Ase ohu kava nehae.’ huꞌna
hama-pauva yateti nagaila amaipa kafa he-
nenatae. 8 Tamakaya Yelusalemu imulega viho.
Nagaya aliꞌya kanaꞌniꞌa falote ohuneanagiꞌna
ani yafe menia imulega oꞌugahue.” huno hie.
9 Ani kea hama-paiteno oꞌuno afaꞌa Kalili kotega
maine.

Yisasiꞌa imulega umaine.
10 Aganaꞌamoꞌya imulega ago utageno Yisasiꞌa

haenaga anilega hai-maine. Vaya amaulela
oꞌunegi kesi fala-kino umaine. 11-12 Falakino
umainegeꞌya Yuta vayaꞌmoꞌya agayama

imuleꞌma esiafene huꞌya moge mege hugetayana
higeꞌya mage huꞌya hae “Ani kanoa hanate
maine?” huꞌya hamavi-gageꞌya anifima alitalu
hu-mainaya veaꞌmoꞌya Yisasifena sumi sumi
huꞌya nagoꞌamoꞌya “Kanale kanoe.” huꞌya
nehageꞌya nagoꞌamoꞌya “Vaya aye-mavataga
hugeno omai kanoe.” nehageꞌya huꞌya hae.
13 Hayanagi Yuta vayaꞌmogamife koli haya yafe
ani kea ala kea ohunagi osi kefiti sumi sumi huꞌya
hu-mainae.

14 Ani imu kanamo amuꞌnopinaga Yisasiꞌa
ala mono nopi haino hu-mave-li-maine. 15 Hu-
mave-neligeꞌya Yuta veaꞌmoꞌya tusiꞌa amamaꞌyo
neꞌaiꞌya mage huꞌya hae “Mani kanoa hana
avo nopi uno age-mainea kanomo avopitila
taha-nepaiye? Avo nopina oꞌunea kanomoꞌa
hanateti ani kea haviline?” huꞌya hae. 16Hageno
Yisasiꞌa kenonaꞌamia mage huno hama-paiye
“Hu-mave-nelua yana nagesafiti tamaha-
nopaugi nevaꞌyaꞌma hu-na-tegeꞌna emainoa
kanomo naha-pai-mainea ke tamaha-nepauve.
17 Nagoꞌa veaꞌmoꞌya ‘Anumaya Kotina haisia
kava hugahune.’ huꞌyama hisaya veaꞌmoꞌya
ma ma hu-lamave-nelua kea nagesafiti tamaha-
nepaufi Anumaya Kotiꞌa naha-pai-mainea ke
tamaha-nepaufi havigahae. 18 Havigahayanagi
nago kanomoꞌa agaiꞌa agesafiti kema hisia
kanomoꞌa ‘Nagai nagi alisaga hisae.’ huno
nehianagi nago kanomoꞌma ‘Nevaꞌyaꞌma hu-
na-tenea kanomo agi alisaga hisae.’ huno hisia
kanoa kanale agu agesaene kano mainea yafe
havigea ohugahie. 19 Moseseꞌa kahegi kea ago
tamaha-pai-mainea ke tamakaitamifina nago

kanomoga ani kemona akavela nomalane. Naꞌa
higetama menia nagaila nahaegahena nehae?”
huno hie. 20 Higeꞌya melitalu hu-mainaya
veaꞌmoꞌya mage huꞌya hae “Kefo avamuꞌmo
kagaila kagusafina maineno kavale-liteno nehie.
Taꞌya kahaegahena nehageka nehane?” huꞌya
hae. 21 Hageno Yisasiꞌa mage huno hama-paiye
“Nagaya nago tokiya aliꞌyama Sapati kanaleꞌma
alua aliꞌyafe tamamaꞌyoa neꞌaiye. 22 Moseseꞌa
nayona ‘Nafaꞌnetamimona agoya amega augafaꞌa
taga hu-taleho*.’ huno hama-pai-maine. Ani
kavala agaiꞌa alino aepa ohenegi Mosesena
aginagomoꞌya ani yana aliꞌya aepa he-mainae.
Neꞌmoꞌma agoya anoꞌyaꞌa tagama hayana Sapati
kanale taga hu-mainae. 23 Tamakaya Moseseꞌma
kahegi kema oꞌatagaesaya yafe Sapati kanalela
neꞌmo agoya anoꞌyaꞌa taga nehayanagi naꞌa
higetama nagayama Sapati kanalema nago
kanoma mukiꞌa augafama aliꞌna hilatoma hua
yafena tamahaiya vai-nena-tae? 24 Havigu ke
nehae. Afaꞌa amega yate agetetama ‘Kefo kava
nehane.’ hutama nehagi tama kava hisigetama
agetetama kaiyekea hu-teho.” huno nehie.

Veaꞌmoꞌya “Yisasiꞌa hanaꞌa augafa kano
maine?” huꞌya havigahe hu-mainae.

25 Nagoꞌa Yelusalemu mainaya veaꞌmoya
Yisasiꞌma hia ya ageteꞌya mage hae “Ma kanoa
ala vayaꞌmoꞌyama haegahunema haya kanofi?
26 Ageho vaya amaulagafina kea nehianagi nago
yana hu noꞌatae. Kava vayaꞌmoꞌya ma kanomofe
Anumaya Kotiꞌa veaꞌmogati taugafa ali-gatigahie
huno hu-tegeno emainea kanoa mainea yafe

havimainafi? 27 Anumaya Kotiꞌa taugafama ali-
gatigahema hu-tegeno emainea kanomofena
‘Hana kumateti emaine?’ huꞌya hugahayanagi
ma kanoma ea kumala ago age-mainone.” huꞌya
hae.

28 Hageno Yisasiꞌa ala mono nopi haino
maineno hu-mave-nelino ala kefiti mage
huno hie “Tamakaya nagaifena ago havilama
hutama nage-mainafi? Nagayama emainoa
kumaꞌenefe havimainafi? Nagaya nagaiꞌni
nagesafiti omenogi nagaiꞌma hu-natenea
kanomoꞌa tokiyaꞌage kano maineanagitama
tamakaya agaila oꞌagenae. 29 Oꞌagenayanagi
nagaya agaiꞌene mainoleti hu-nategeꞌna
emainoafenagiꞌna ago age-mainoe.” huno hie.
30 Higeꞌya agaila atafa hugahe hayanagi falisia
kanaꞌa yaufa falote ohunea yafe augafalela nago
kanomoꞌa atafa ohune. 31 Ohunayanagi mukiꞌa
anifima mainaya veaꞌmoꞌya agaifena haviꞌya
amakupi maleꞌya mage hae “Anumaya Kotiꞌma
taugafa ali-gatigahema hu-tenea kanoma esiana
ma mainea kanomoꞌma tokiya avame yama hu-
mainea kavala agasesifi? Aꞌao oꞌagasegahie. Ma
kanoa Anumaya Kotiꞌma taugafa ali-gatigahema
hu-tegeno emainea kano maine.” huꞌya hae.

Ati vayala hu-ma-tageꞌya Yisasina atafa
hugahe neꞌae.

32 Nehageꞌya Falasia vayaꞌmoꞌya agaifema
sumi sumiꞌma haya kea haviteꞌya mono
note kava vayaꞌene Falasia vayaꞌene ati
vayaꞌmogamina hu-ma-tageꞌya Yisasina me
haesaya malesaya kava huꞌya avalegahe neꞌae.

33 Neꞌageno Yisasiꞌa mage huno hie “Osi kana
kanoꞌa tamakaiꞌenena maiteꞌna hu-nategeꞌna
emainoa kanolega ugahue. 34 Tamakaya
nagaifena natiyegahayanagi nagaila onagegahae.
Visua kumatela tamakaya oꞌugahae.” huno
hie. 35 Higeꞌya Yuta vayaꞌmoꞌya amakaiꞌamifi
huge havige huꞌya mage hae “Agayama ‘Nagaila
onagegahaema.’ hia kumala hanamaꞌalegafiga
hanegeno nehie? Agaya Kaliki kotega Yuta
vayaꞌmogatina tataleꞌya umainaya kotega
umaineno Kaliki vea hu-mave-li hamaveli
hugahe nehifi? 36 Agayama hia kea ‘Tamakaya
nagaila natiyegetesayana onagegahae. Visua
kumatela oꞌugahae.’ hunoꞌma hia kemo aepaꞌa
naꞌane huno nehie?” huꞌya hae.

Yisasiꞌa ofalita maige maige hisuna tife hu-
maine.

37 Imu kime haiꞌya mogi haꞌnoma haya kana
tusiꞌa ala kanae. Ani kanale Yisasiꞌa he-tino
ala kefiti mage hu-maine “Nagoꞌa veaꞌma tifema
amakesia veala nagaite eꞌya tina me neho.
38 Nagoꞌa veaꞌmoꞌya nagaife haviꞌya amakupi
maleꞌya amametitia hisayana Anumaya Koti
autaꞌmafina ani veaꞌmofe mage hu-maineane
‘Ofali tina kasagoꞌya timo aguꞌafina hava-te-

maineno vali-lavino tavigahie.’ huno hu-
maineane.” huno nehie.

39 Yisasiꞌa anima hia kea “Alu Aotage
Avamuꞌamofe hu-maine.” Ani Alu Aotage
Avamula Yisasifema haviꞌya amakupi malesaya
vaya amamite amamite hugahe nehie. Ani kema
hia kanafina Yisasiꞌa yaufa ikapinaga ohainea

yafe Alu Aotage Avamuꞌamoꞌa yaufa omenegeno
hu-maine.

Veaꞌmoꞌya agaifena tolefi ali fako hu-mainae.
40Nagoꞌa alitalu hu-mainaya veaꞌmoya ani kea

haviteꞌya mage hae “Tamage-lafa huno mani
kanoa Anumaya Koti aune kano emaine.” huꞌya
hae. 41 Hageꞌya nagoꞌa veaꞌmoꞌya “Anumaya
Kotiꞌa taugafa ali-gatigahe hu-tenea kanomaine.”
nehageꞌya nagoꞌa veaꞌmoꞌya “Anumaya Kotiꞌa
taugafa ali-gatigahe hu-tenea kanomoꞌa Kalilitila
falote ohugahie. 42 Anumaya Koti autaꞌmafina
mage huno kae-maleneane
‘Anumaya Kotiꞌa taugafa ali-gatigahema hu-

tenea kanoa Tevitina aginagomo egahie.
Tevitiꞌma Petelehemu nemaiya kumate
ategahie.’ huno kae-maleneane.” huꞌya
nehae.

43Ani veaꞌmoꞌya agaifena tolefi ali fako huꞌya alu
ke alu ke nehae. 44Hageꞌya nagoꞌamoꞌya “Agaila
atafa hiho.” huꞌya hayanagi nago kanomoꞌa
augafalela atafa ohune.

Mono note kava vayaꞌmoꞌya Yisasifena haviꞌya
amametiti nohae.

45 Ati vayala eteꞌya mono note kava vay-
ateꞌene Falasia vayateꞌene vageꞌya mage huꞌya
hamavigae “Naꞌa higetama avaletama nomae?”
huꞌya hae. 46 Hageꞌya ati vayaꞌmoꞌya mage
huꞌya hae “Yisasiꞌma hia kea nayona nago
kanoꞌmoꞌa aniꞌa augafa kea ohigeta ohavinona
yafe avaleta nomone.” huꞌya hae. 47 Hageꞌya
Falasia vayaꞌmoꞌya mage hae “Tamakaiꞌenena
ago aye-lamavataga hu-mainefi? 48 Ifi nagoꞌa

kava vayapi Falasia vayapi ‘Yisasifena haviꞌya
amakupi maleꞌya amameti hu-mainae.’ huꞌya
haya kea havimainafi? 49 Aꞌao kava vay-
ala aniꞌa ohunagi kahegi kema ohaviꞌyama al-
italuma hu nemaiya veaꞌmogamina Anumaya
Kotiꞌa hai vai-ma-teno haniki-mainesia yapina
hu-mategahie.” huꞌya hae. 50-51 Hageno Niko-
timasiꞌa nayoma Yisasiteꞌma emainea kanomoꞌa
amakaipi maineanagino mage hie “Tagai mono
kemoꞌa mage huno hie ‘Hagotetama nofiꞌma
hu-tesaya kanomona ‘Naꞌa maꞌa humainoe.’
huno hisia kea havitetama kefo kavaꞌma hu-
mainesia kanomona nofila huteho.’ huno hu-
maineane.” huno nehie. 52 Nehigeꞌya “Kagaya
kagaiꞌenena Kaliliti kano mainapi? Anumaya
Koti ke kae-malenaya kefina hapalika havilama
huteka kagaiꞌenena havio Kaliliti nagola aune
kano omegahie.” huno hu-maineane huꞌya ne-
hae. 53 Nehageꞌya mukiꞌa veaꞌmoꞌya atagu-feꞌya
ataleꞌya kumaꞌamilega ute ete hu-mainae.

8
Kefo kava hu-mainea ala avaleꞌya Yisasite

emainae.
1 Mukiꞌa veaꞌmoꞌya kumaꞌamilega ute ete

hageno Yisasiꞌa Olivi yosa hanea agoꞌyafi hai-
maine. 2Kegeꞌafiti Yisasiꞌa he-tino ala mono nopi
umainegeꞌya veaꞌmoꞌya melitalu hageno Yisasiꞌa
mopale maineno mono kea hama-nepaiye.

3 Hama-nepaigeꞌya kahegi kema havilinaya
anagaꞌene Falasia vayaꞌene nago ala alu vene
moli nehigeꞌya ageteꞌya avaleꞌya alitalu hu-
mainaya veaꞌmogami amaufi me he-ti-tenae.

4 Me he-ti-teteꞌya Yisasife mage huꞌya nehae
“Hu-maveli kanomoga ma aꞌmoꞌa alu vene moli
nehigeta ageteta avaleta neꞌone. 5 Moseseꞌma
kahegi kema taminea kemoꞌa maꞌa hu-maine
‘Ani kavaꞌma hisia aꞌmona yafateti haetama
he-vai-teho.’ huno hu-mainegi ‘Kagaya naꞌane
huka nehane?’ huꞌya nehae. 6 Agaifema mani
kema hayana aye-vataga huꞌya nagoꞌa havige
hisigeta atafa huta kaiyeke hu-tegahune.” huꞌya
hayanagi Yisasiꞌa ape huno mopafi maineno ag-
inagoleti avo negae. 7 Avo negaegeꞌya anileꞌma
he-tiꞌya maineꞌya mani kema havige havigema
haya vayafe Yisasiꞌa he-tinomage hie “Tamakaip-
itiꞌmanago osi kefo yakaꞌa omalenesia kanomoga
hagoteka yafana hagaꞌyu huka mani aꞌmo au-
gafalela aiko-lio.” huno hie.

8Mage huteno eteno ape huno mopafi avo ne-
gae. 9Mani kema higeꞌya mukiꞌa atagu-feꞌya ute
ete hageꞌya hagoteꞌya vayatamamoꞌya ataleꞌya
vageꞌya haenaga mukiꞌamoꞌya ataleꞌya ute ete
hageno Yisasiꞌa ape huno mainegeno ani aꞌmoꞌa
aule he-tino maine. 10Mainegeno Yisasiꞌa he-tino
ani aꞌmofena mage huno hie “Ma aꞌmogae mani
vayala hanatega vae? Nago kanomoꞌa kagaila
kaiyekema hu-gatesia kanoa omainefio?” huno
hie. 11 Higeno mani aꞌmoꞌa mage hie “Aꞌao, ala
kanomogae, nago kanoa omaine.” huno higeno
Yisasiꞌa mage hie “Nagaya nagaiꞌenena kaiyekea
hu okategahugi afaꞌa ugananagi eteka nagoꞌene
kefo yana ohuo.” huno nehie.

Yisasiꞌa ma mopafi kaꞌni maine.

12 Haenagaꞌa Yisasiꞌa mono nopi alitalu hu-
mainaya vayaꞌyagahe mage hu-maine “Nagaya
mamopafi veala aye hale-ma-tesua kanomainoe.
Nagai nakaveꞌma malesaya veaꞌmogatama
maige maige tamahaimula hanea hale yana
alitetama haniki yapina ute ete ohugahae.” huno
hie. 13 Higeꞌya Falasia vayaꞌmoꞌya Yisasifena
mage huꞌya hae “Kagaya kagaikaꞌa kehe hu-
falote nehananagi kekahena havita tametiti
ohugahune.” huꞌya hae. 14 Hageno Yisasiꞌa
mage huno hie “Tamage nagaya nagaiꞌniꞌahe kea
nehuanagi hua kehena havitama tamameti hiho.
Naꞌafene nagaya aepama heꞌnama emainoa
kumaꞌene visua kaꞌene age-mainoanagitama
tamakaya nagayama emainoa kumaꞌene visua
kaꞌene oꞌagenae.

15 Tamakaya ma mopafi veaꞌmogamina
no maiyateti fako nehayanagi nagaya nago
kanomo no maiyana fako nohue. 16 Fako
nohuanagi nagaya nago kanomoma fako hu
neꞌa-tesugenofena kema hua kelela havitama
tamameti hiho. Nagaya nagaiꞌnige fako
nohuanagi hu-natenea Nenafaꞌa nagaiꞌene
tole huno aliꞌyana neꞌalino fako nehie.
17 Tamakai mono kemoꞌa mage huno nehie
‘Tole kanolatamoganima keꞌanimoꞌma nagoke
kateꞌma visiana keꞌanimoꞌa tamage hugaꞌe.’
hutama nehayane. 18 Nagaya nagaiꞌniꞌahena
kea hu-falote huꞌna nehugeno nagaiꞌma hu-
nategeꞌna emainoa Nenafaꞌa nagaifena aniꞌa
huno hu-falote nehie.” huno nehie. 19 Higeꞌya
haviteꞌya Falasia vayaꞌmoꞌyamage huꞌya havigae

“Negafaꞌema hana kanoa hanate maine?”
huꞌya havigageno Yisasiꞌa mage hie “Tamakaya
nagaiꞌma onagenayana Nenafana aniꞌa hutama
oꞌagenae. Nagaiꞌma nage-mainaleꞌasipa
Nenafana aniꞌa hutama age-mainaleꞌasine.”

20 Yisasiꞌa mani kea ala mono nopina muse
yama nemalaya kaiyaga maineno mani kea hu-
mave-lianagi agayama falisia kanaꞌamoꞌa aupa
ohunea yafe nago kanomoꞌa agaila atafa ohune.

Yisasiꞌa veaꞌmogamifena “Visua kumatega
oꞌugahae.” huno nehie.

21 Yisasiꞌa eteno nagoꞌene mage hu-
maine “Nagaya ago visugetama nagaifena
natiyegahayanagi tamakaitami kefo yatamia
oꞌataletama hanesigetama faligahae. Nagayama
visua katela tamakaya oꞌugahae.” huno hie.
22 Higeꞌya Yuta vayaꞌmoꞌya amakaiꞌamifina
mage huꞌya hae “Nagayama visua katela
tamakaya oꞌugahae hunoꞌma hia kemona aepaꞌa
agaiꞌa augafa hae-faligahe nehifi?” huꞌya hae.
23 Hageno Yisasiꞌa mage huno hie “Tamakaya
afetegati emainayanagi nagaya anafinagati
emainoe. Tamakaya ma mopafiti emainayanagi
nagaya ma mopafiti omenoe. 24 Naꞌafene
nagaya tamakaila ago tamaha-pai-mainoe
‘Tamakaitami kefo yatamia oꞌatalesageno
hanesigetama faligahae.’ huꞌna hu-mainoane.
Tamakaifema nagaya ‘Maꞌa kano mainoe.’
huꞌna hu-mainoa kehe havitama tamakupi
maletama tamametitima ohisayana kefo yatamia
oꞌataletama hanesigetama faligahae.” huno hie.
25 Higeꞌya “Kagaya tagae?” huꞌya havigageno

Yisasiꞌa mage hie “Nagaya laꞌnae huꞌna
tamakaila hagoteꞌna tamaha-pai-mainoane.
26 Tamakaifema kasagoꞌya kema, hu-lamateꞌna
fako hisua kea hane. Nagaiꞌma hu-na-tegeꞌnama
emainoa kanomoꞌa tamage keꞌage kano
mainegeꞌna agaitegati nagaya havimainoa ke
ma mopafi veaꞌmogatamina tamaha-nepauve.”
huno nehie.

27 Ani kea Nefafema nehigeꞌyagi amakaya
haviꞌya aepaliꞌya ohavinae. 28 Ohavinaya yafe
Yisasiꞌa mage hie “Tamakayama ikapinagati
emainoa kanoa vayaꞌmo natenea kanomoꞌnina
yafaga yosale alisagama hisaya kanafina
tamakaya nagayama ‘Ani kano mainoe.’
huꞌna hu-mainoa yafe havilama hutama
havigahae. Nagaya nagaiꞌni nagesafitila nago
yana nohue. Aꞌao nagaila Nenafama hu-mainea
keꞌage nehugetama nehavie. 29 Nagaiꞌma
hu-natenegeꞌna emainoa Nenafaꞌa nagaiꞌene
maineno mukiꞌa kanalela agayama museꞌma hia
kavaꞌma huafenagino nagaila nonatale.” huno
hie. 30Higeꞌya kasagoꞌya veaꞌmoꞌya Yisasiꞌma hia
ke haviteꞌya amakupi maleꞌya amametiti nehae.

Ke-lamagemoꞌa alino tamakaila nofi hu-lama-
tenaya yana haꞌno hisigetama afa vea maigahae.

31 Yisasiꞌa amakupima maleꞌya amametitima
haya Yuta vayafena mage hie “Tamakaya nagai
kema mukiꞌa kanafima akaveꞌma malesayana
nagai ke havisaya anagaꞌniꞌa maigahae.
32 Nagayama tamagema hua kema havilama
hutama havisagenoꞌa ani ke-lamagemoꞌa

tamakaila kanama lamahaiya yamoꞌa nofi hu-
lama-tenaya yana haꞌno hisigetama afa vea
maigahae.” huno hie. 33 Higeꞌya kenonaꞌa mage
hae “Tagaya Apalahamu nofi vaya mainona
yafe nagoꞌa vayaꞌmoꞌya nofila hu-la-tageta
miya oꞌali aliꞌyana oꞌalinone. Naꞌa higeka
tagaifena nofila hu-lama-tagetama miya oꞌali
aliꞌyapi mainaya vea ali haꞌno hisugetama afa
vaya kana hutama maigahae huka nehane?”
huꞌya hae. 34 Hageno Yisasiꞌa kenonaꞌamia
mage hie “Tamage-lafa huꞌna tamaha-nepauve
mukiꞌa veaꞌma kefo kavaꞌma taloma hisayana
kefo yaꞌamimoꞌa nofi hu-ma-tegeꞌya miya oꞌali
aliꞌya veaꞌne kana huꞌya mainae. 35 Nagi
miya oꞌali aliꞌya veala nagoꞌa afamopina agola
omaigahayanagi atenea nafaꞌneꞌamoꞌa agola ani
afamopimaigahie. 36Anumaya Koti Nafaꞌnemoꞌa
kefo yatamimoꞌma tamatafa hu-mainea nofila
alino lagama hu-taleana tamage huno ago alino
laga hu-talegetama kanale hutama mainae.
37Nagaya ago havimainoe tamakaya Apalahamu
nofi vayamainayanagi nagai kemoꞌa tamakupina
omalenea yafe nagaila nahaegahena nehae.
38Nagayama nehuanaNenafaꞌmanave-li-mainea
yaꞌyagahe nehuanagi tamakaya tamakaitami
nelamafa tamaha-pai-mainea kava nehae.” huno
nehie.

39 Yisasiꞌa higeꞌya Yuta vayaꞌmoꞌya haviteꞌya
mage hae “Nelafaꞌa Apalahamu maine.” huꞌya
hageno Yisasiꞌa mage hie “Tamagema tamakaya
Apalahamu nafaꞌneyagama mainaleꞌasina
agayama nehia kavala talo haleꞌasine. 40 Talo
haleꞌasinagi menia nagaya tamage kema

Nenafategati havimainoa ke tamaha-pauva
kanomonia naꞌa higetama nagaila nahaegahena
nehae. Apalahamuꞌa naꞌa kavala ohunea yane.
41 Tamakaya nelamafa nehia kava nehae.”
huno higeꞌya “Itatimoꞌa moli hu-liteno huno
otateneane. Tagaila Anumaya Kotiꞌa agaiꞌage
nagoke nelafa maine.” huꞌya hae.

42 Hageno Yisasiꞌa mage hie “Tamagema Anu-
maya Kotiꞌa nelamafaꞌma maineleꞌasina nagaya
Anumaya Kotitegati emainoa yafe nagaifena
tamahaileꞌasine. Nagaiꞌniꞌa nagesafitila omenogi
Anumaya Kotiꞌa agaiꞌa hu-na-tegeꞌna emainoe.
43Naꞌa higetama kema hua kea havilama hutama
nohaviye? Mani kemona aepaꞌamoꞌa maꞌa
hu-maine tamakaya havisaya tokiyatamia oma-
leanegitama nagai kea ohavigahae.

44Tamakaila Sataniꞌa lama-tenea nelamafa agu
agesa tokiyaꞌage hutama nelamafa akave ne-
malae. Aepama he-mainelegati vaya hamaeno
fali-ma-tegeno omai kanoe. Ani kanomo agupina
tamage kemoꞌa omalenegeno havigema hiana
mukiꞌa kanale nehia kava nehie. Ani kanoa
havigeꞌage kanoe. Mukiꞌa havigema hu yana Sa-
taniꞌa agaiꞌafiti havigeꞌage kemona aepaꞌamaine.
45Nagaya lamakaifena tamageꞌage ke nehua yafe
havilama hutama tamakupimaletama tamameti-
tia nohae.

46 Hana veaꞌmoga nageteka nagaifena ‘Kefo
yakaꞌa hane.’ huka fako hu-nena-teka hu-falote
hunategane? Aꞌao, aniꞌa ohugahae. Nagaya
lamageꞌage kea huꞌna tamaha-nepauvanagi naꞌa
higetama nagaifena tamakupina havi nomalae?
47 Nagoꞌa veala Anumaya Koti nafaꞌneyaga

maineꞌya Anumaya Koti kea nehaviyanagi
tamakaya Anumaya Koti nafaꞌneyaga omainaya
yafe nagai kea nohaviye.”

Yisasiꞌa “Apalahamuꞌa falote ohunea kanafina
nagaiꞌniꞌa nagaya mainoane.” huno nehie.

48 Yuta vayaꞌmoꞌya kenonaꞌa Yisasifena mage
huꞌya hae “Tagaya kagaifena tamage nehune
‘Samelia kano mainane. Kefo Avamuꞌmoꞌa
kagupina tamage maine.’ huta nehune.” huꞌya
hae. 49 Hageno Yisasiꞌa mage hie “Nagaipina
Kefo Avamula omaine. Aꞌao nagaya Nenafa agi
alisaga nehugetama lamakaya nagai nagia ali-
tama afepinaga nemalae. 50Nagaya nagia alisaga
nohuanagi nagoke kanomoꞌa nagai nagia alisaga
hisia kano maine. Ani kanoa, Anumaya Kotiꞌe,
kaiyekea hu-ma-tesia kano maine.

51 Tamage-lafa huꞌna lamaha-pauve nagai
kema akaveꞌma malesamoꞌya ofaligahae.” huno
hie. 52 Higeꞌya Yuta vayaꞌmoꞌya mage hae “Ani
kemahana yafena tagayamahavunana kagaikaꞌa
kagupi Kefo Avamula maine. Apalahamuꞌene
nayona mainaya Anumaya Koti amaune
vayaꞌmoꞌya fali-mainagi kagaya ‘Nagai ke
akave malesamoꞌya ofaligahae.’ huka nehano?
53 Apalahamuꞌa taginagomona ‘Agase-mainoa
kano mainoe.’ huka nehano? Apalahamuꞌa
faligeꞌya Anumaya Koti aune vayala ago fali-
mainae. Kagaya hanaꞌa augafa kano mainoe
huka nehane?” huꞌya hae.

54 Hageno Yisasiꞌa mage hie “Nagaya nagima
alisaga hisuana afa ya kana hugahianagi Nenafa
tamakaya ‘Anumaya Kotitimo maine.’ hutama

nehaya kanomoꞌa nagai nagia alisaga nehie.
55 Alisaga nehianagi tamakaya agaila oꞌagetafa
hu-mainae. Nagaya agaila ago age-mainogi
‘Agaiꞌma oꞌagenoe.’ huleꞌasina tamakai kana
huꞌna havigeꞌage kano mauleꞌasinagi nagaya ago
agaila age-mainoanagiꞌna agai kea akave ne-
maloe. 56 Apalahamuꞌa tamakinagomoꞌe na-
gayama ma mopaleꞌma falote hisua kanahe
agesia yafena musena hu-maineanagi agetenoꞌa
tusiꞌa muse hu-maine.” huno hie. 57 Higeꞌya
Yuta vayaꞌmoꞌya kenonaꞌa mage hae “Kagaya
fifitiꞌa (50) kafua ohunanagi kagaya vayatama
omainane. Apalahamuna age-mainano?” huꞌya
hae. 58 Hageno Yisasiꞌa mage hie “Tamage-lafa
huꞌna tamaha-nepauve Apalahamuna oꞌatenele
nagaya hagoteꞌna monafinaga mainoane.” huno
nehie. 59 Ani kema hia yafe yafa kaꞌyoteti aliꞌya
aiko-ligahe nehageno Yisasiꞌa fala-kino amatal-
eno ala mono no kategati hati-lavino umaine.

9
Aulaga asu hu-mainea kanomo kea.

1 Yisasiꞌa katega neꞌuno nago kanoa atenea
kanalegati aulaga asu humai kano moge-maine.
2Mo neꞌagegeꞌya agaiꞌaenema tokaeꞌya nemaiya
anagaꞌmoꞌya mage huꞌya havige-mainae “Hula-
ve-nelina kanomoga ta hia kefo yamo alino
aulaga asu hu-maine akaiꞌafi itaꞌafoꞌamoꞌa kefo
ya haꞌa yamo aulagamoꞌa asu hu-mainefi?” huꞌya
havigae.

3Havigageno Yisasiꞌa mage hie “Mani kanomo
itaꞌafoꞌamoꞌa akaiꞌaene kefo yama hia yamo

alino aulaga asu ohunegi Anumaya Kotiꞌa
tokiya yamaꞌa alino kanale hu-tesigeꞌya mukiꞌa
veaꞌmoꞌya agesaya yafe aulagamoꞌa asu hu-
maine. 4 Menima yagema hanesiamaꞌaene
hu-natenea kanomo aliꞌyana alige alige huta
maisune. Hanima kisiana nago kanomoꞌa
aliꞌyana oꞌaligahie. 5 Menima ma mopaleꞌma
mainoa-maꞌahena nagaya ma mopafina kaꞌni
aye-halesua kano mainoe.” huno hu-maine.

6 Mani kea huno nehuno avetuꞌna mopafi
heteno mopaene ayegakalifeno aulagama asu
hu-mainea kanomo aulagale malegaꞌmaetene.
7Malegaꞌmaeteteno mage huno hapaiye “Kagaya
Siloamu ti kotute mo sese huo. Ani li kotumo agia
tagai kefina ‘Hu-tene.’ huꞌya nehae. Ani li kotute
kaugosa mo sese huteka eteka eno.” huno higeno
mo seseꞌma hiana aulagamoꞌa kanale higeno
neꞌageno nomaꞌalega emaine.

8 Nomaꞌalega egeꞌya agaiꞌa kumate vayaꞌene
nayoma mani kanomoꞌa monehema aukaꞌya ne-
higeꞌya neꞌagaya veaꞌmoꞌyaene mage huꞌya hu-
mainae “Ma kanoa nayoma felu maineno mone-
hema aukaꞌya nehia kanofi alu kanoe?” huꞌya ne-
hae. 9 Nehageꞌya nagoꞌa veaꞌmoꞌya “Ani kanoe.”
nehageꞌya nagoꞌa veaꞌmoꞌya “Alu kanogi vuohe
ani augafa kanomo nehigi.” huꞌya hageno agaiꞌa
nehuno “Nagaya mani kano mainoe.” huno hu-
maine. 10 Nehigeꞌya mukiꞌa veaꞌmoꞌya havige-
mainae “Hanaꞌa hanageno kaulagamoꞌa kanale
hu-maine?” huꞌya havigae. 11 Havigageno mage
hie “Nago kanoa, Yisasiꞌe kanomoꞌa, hapa talo
huteno alino naulagale maleteno ‘Siloamu ti ko-

tutega kaugosa mo sese huo.’ huno higeꞌna nau-
gosamo sese huteꞌna agoana aupaꞌa naulaga age-
mainoe.” huno nehie. 12Higeꞌya veaꞌmoꞌya “Ani
kanoa hanate maine?” huꞌya hageno “Nagaya
oꞌagenoe.” huno hu-maine.

13 Aulagama asu hu-mainea kanomona
Falasia vayatega avaleꞌya umainae. 14 Yisasiꞌa
hapama ali gakalifeteno ani kanomo aulagama
alino kanaleꞌma hu-teneana Sapati kanae.
15 Falasia vayaꞌmoꞌya nagoꞌene mage huꞌya
havigae “Hanaꞌa hanageno kaulagamoꞌa
kanale hu-maine?” huꞌya hageno “Hapa ali
gaꞌmaeno naulagale malegeꞌna mo sese hugeno
naulagamoꞌa kanale higeꞌna age-mainoe.” huno
nehie. 16 Higeꞌya nagoꞌa Falasia vayaꞌmoꞌya
mage hae “Ani kavaꞌma hia kanoa Sapati
kanamona akave omalea yafe Anumaya Kotiꞌa
ani kanoa hu-tegeno omene.” huꞌya nehageꞌya
nagoꞌa vayaꞌmoꞌya mage hae “Kefo yamaꞌa
hanesia kanomoꞌa ani tokiya avame yana talo
ohileꞌasine.” huꞌya nehageꞌya huteꞌya tolefi ali
fako hu-mainae.

17Naꞌa huteꞌya aulagama asu hu-mainea kanoa
eteꞌya havige-mainae “Ani kanoma kaulagama
alino lamama hu-gatea kanohena naꞌane hu-
mainane?” huꞌya hageno mage hie “Anu-
maya Koti aune kanoe.” nehie. 18 Higeꞌya
Yuta vayaꞌmoꞌya “Mani kanoa aulagamoꞌa asu
hu-maineanagi menia aulaga ago agegali hu-
maine.” huꞌyama haya kehena “Havige nehae.”
huꞌya haviꞌya amakupina maleꞌya amameti-
tia ohuꞌya aulagama asu hu-mainea kanomona
itaꞌafoꞌamoganifeꞌene ke hageꞌya emainaꞌe.

19Aꞌageꞌya itaꞌafoꞌamoganifemage huꞌya hana-
vigae “Mani kanoa atenaꞌa kanafi aulagamoꞌa
asu hu-mainea nafaꞌnetani maineano? Naꞌa
higeno menia aulaga neꞌage?” huꞌya hana-vigae.
20-21 Hanavi-gageꞌana itaꞌafoꞌamogania mage
haꞌe “Taꞌagai nafaꞌne maineanagitaꞌa taꞌagaya
ago age-mainoꞌe. Aulagama asu hu-mainea
nafaꞌnema atenoꞌamaꞌa ago age-mainoꞌanagi
aulagama age-maineamaꞌa oꞌagenoꞌe. Tapiga
aulaga alino kali hu-teneafe tamakaya agai
havigeho. Alopa vemaineanagino agaiꞌa tamaha-
paigahie.” huꞌana nehaꞌe. 22-23 Itaꞌafoꞌamogania
Yuta vayafe koli huꞌana mani kea hu-mainaꞌe.
Yuta vayaꞌmoꞌya kea hu-lokiya vaiꞌya mage hu-
mainae “Nagoꞌa veaꞌmoꞌya ‘Yisasina Anumaya
Kotiꞌa taugafa ali-gatigahema hu-tenea kanoa ma
maine.’ huꞌya hisaya veaꞌmogamina agola mono
nopitila amati-talegahune.” huꞌya hu-mainaya
kehe koli nehuꞌana “Agaya alopa ve mainegi agai
havigeho.” huꞌana hu-mainaꞌe.

24 Nagoꞌene eteꞌya aulagama asu hu-mainea
kanohe ke hageno egeꞌya mage hu-mainae “Ka-
gaya Anumaya Koti aufi tamage-lafa huka kea
huo. Tagaya agonana ani kanoa kefo kavaꞌage
nehia kanoe.” huꞌya hae. 25Hageno kenonaꞌamia
mage huno hie “Nagaya oꞌagenogi agaya kefo
kava nehia nepi nohia nepi oꞌagenogi nagokeꞌya
kanoꞌama agoana hagotenoꞌa naulagamoꞌa asu
humaineanagi menia naulaga agegali nehue.”
huno hie. 26 Higeꞌya mage huꞌya havigae “Naꞌa
hu-ga-tene? Hanaꞌa huno kaulaga alino kali hu-
ga-tene?” huꞌya havige-mainae. 27 Havigageno
“Nagaya agoꞌma tamaha-nepauvana tamakaya

keꞌniꞌa nohaviye. Naꞌa higetama etetama nahavi-
negae? Tamakaiꞌenena agaiꞌaene tokaeꞌya ne-
maiya anagaꞌmogamipi maigahe nehao?” huno
havige-maine.

28 Higeꞌya amakaya huꞌya akaya ateꞌya mage
hae “Kagaikage Yisasienema tokaeka nemaina
kanoa mainanagi tagaya Mosese kema nehavuna
vayala anale haita mainone. 29 Tagaya ago
havimainone Anumaya Kotiꞌa Mosesena kea
hapai-maineanagi ma kanomoꞌa hanategati
emainenoꞌe tagaya agaila noꞌagonane.” huꞌya
hae.

30 Hageno aulagama asu hu-mainea kanomoꞌa
mage hie “Avo namaꞌyo neꞌaiye. Tamakaya
alu kegefa nehae. Tamakaya hanategatipiga
emainea ke ohavinayanagi naulagama alino kali
hu-na-tenea kano afa kanoa omaine. Anumaya
Kotitegati emaine. 31 Tagaya ago havimainone
Anumaya Kotiꞌa kefo kava nehaya veaꞌmogami
kea nohavie. Nagoꞌa veaꞌmoꞌyaAnumayaKoti agi
alisaga nehuꞌya agaiꞌma haiya kavaꞌma hisaya
veaꞌmogami kea Anumaya Kotiꞌa havigahie.
32 Eheꞌma fusa kanafima ma mopama taloma
hu-malenelegatiꞌma emaineana nago atenea
kanalegati aulaga asu hu-mainea kanoa alino
kali hu-tene huꞌya haya kea ohavinonane.
33Anumaya Kotiꞌmamani kanoma hu-tegenoꞌma
omeneleꞌasina nago yana agaya ohisine.” huno
hie. 34 Higeꞌya kenonaꞌa mage hu-mainae
“Kagaya kefo yapiti falote huka emainananagika
tagaila menia hu-lave-ligahe nehano?” huꞌya
nehuꞌya mono nopitila avaleꞌya kumatega
hagaꞌyu hu-talenae.

Yisasife amametiti nohaya veala amaulaga asu
hu-maine kana veaꞌne mainae.

35 Yisasiꞌa mono nopitiꞌma anati-talaya kea
haviteno ani kanoa atiyeno mogeteno mage hie
“Kagaya ikapinagati emainea kanoa vayaꞌmo
atenea kanomofena havika kagupi maleka
kametitia nehano?” huno havige. 36Havigegeno
ani kanomoꞌa mage hie “Ani kanoa taꞌe? huka
nehapi? Nagaila naha-paigeꞌna haviꞌna nagupi
maleꞌna nametiti hano.” huno hie. 37 Higeno
Yisasiꞌa kenonaꞌa mage hie “Kagaya agaila ago
neꞌagane. Ani kanoa menima kagaiꞌenema
maineno kea kea nehaꞌane.” huno hie. 38Higeno
ani kanomoꞌa mage huno hie “Ayeꞌnio Alamogae
menia kagaifena haviꞌna nagupi maleꞌna
nametiti nehue.” huno muse nehuno aiyafi
aleꞌya aye-maineno Yisasi aiyale ali-soso nehuno
agi alisaga nehie. 39 Yisasiꞌa mage hie “Nagaya
ma mopale veaꞌmogami fako hu-ma-tesua
yafe emainoe. Ali fako hisugeꞌya amaulaga
asu humai veaꞌmoꞌya amaulaga agesageno
amaulagama hanea veaꞌmoꞌya amaulagama
asu hugahie.” huno hie. 40 Higeꞌya nagoꞌa
avate maiya Falasia vayaꞌmoꞌya anima hia
kea nehaviꞌya agaifena mage huꞌya havigae
“Tagaifena tamaulaga asu hu-maine huka
nehano?” huꞌya havigae. 41 Havigageno Yisasiꞌa
mage huno hie “Tamaulagamoꞌa asuma hu-
mainesina kefo yatamia omalesinagi tamakaya
‘Taulagamoꞌa kali kali hu-maine.’ hutama haya
yafe kefo yatamimoꞌa hane.” huno hu-maine.

10
Yisasiꞌa kanale sipi sipi afumo kava kano

maine.
1 Yisasiꞌa mage huno hie “Nagaya tamage-

lafa huꞌna tamaha-nepauve nagoꞌa vayaꞌmoꞌya
sipi sipi kegiꞌyamo fiatetiꞌma hai ofaleꞌya afale-
gatiꞌma asaga hu-maiꞌya hai falesaya vayala
musufa vaya mainae. 2 Nago kanomoꞌma fi-
atetiꞌma hai nefalea kanoa sipi sipileꞌma kava
neꞌyagaiya kano maine. 3 Fiateꞌma yagai-mainea
kanomoꞌa ani kanoa ageteno yaki-tegeno fi-
ateti hai falegeꞌya sipi sipiyagamoꞌya alenaga
agea havimainaya yafe agaiꞌa sipi sipimogam-
ina amakia hanete hanete hu-maineanagino
amakia ayete ayete huno amavaleno kumatega
neꞌvie. 4 Amavalenoꞌma kumatega neꞌunofena
uhagoteno neꞌvigeꞌya ani kanomona alenaga
agema havimainaleti lagiꞌya ani sipi sipimoꞌya
akave neꞌvae. 5 Nagi oꞌagenaya vayaꞌmogami
amakavela oꞌugahae. Nagi ani kanomona ale-
naga agema ohavinaya yafe faleꞌya alulega uga-
hae.” huno hie. 6 Yisasiꞌa mani avame kea hama-
paiyanagi amakaya havilama huꞌya ohavinae.

7 Ohaviyanagi Yisasiꞌa nagoꞌene eteno mage
hu-maine “Tamage-lafa huꞌna tamaha-nepauve
nagaya sipi sipimoꞌyama hai falesaya fiana na-
gaiꞌnige mainoe. 8 Mainoanagi hagoteꞌyama
emainaya vayala vayaꞌma nehamaeꞌya musufa
yama nehaya vayalagiꞌya sipi sipiyagamoꞌya
kema haya kea ohavinae. 9 Ma nagaya fia
mainoe. Mainoanagitama nagoꞌa veaꞌmogatama

etama nagaipi ehai falesageꞌna tamaku tama-
mena ali-gatisugetama hai faletama mainetama
elavitetama haitetama nehutama nesaya yana
aligahae. 10 Musufa kanomoꞌa musufa yana
nehuno veala nehamaeno ali haviya hu-ma-
tegahe neꞌeanagi nagaya kanaleꞌnale tamahaimu
tamamigahe emainoe. Agola haꞌno ohu tama-
haimula tamamigahe emainoe.

11 Nagaya kanaleꞌnale sipi sipi kava kano
maineꞌna sipi sipiꞌniꞌamogamina amaku
amamemaꞌa ali-gatisua yafe faligahue. 12 Nago
kanomoꞌa yagaiteno mone neꞌalia kanoa sipi
sipimona nefaꞌa omaine. Omaigeno afela
kalamoꞌma egenoꞌa ani kanomoꞌa ataleno
falegeno ani afela kalamoꞌa sipi sipimogamina
akafu amanino mo hamae me hamae higeꞌya
faleꞌya atagufeꞌya alulega ute ete nehae. 13 Ani
sipi sipileꞌma yagaino maineno monema
neꞌalia kanomoꞌa sipi sipiyagahena agesa
ohavino amataleno faleno umaine. 14-15 Nagaya
kanale sipi sipi kava kano mainoe. Nenafaꞌa
aguꞌa namigeꞌna nagaya naguꞌa amugetaꞌa
nehuꞌe. Naꞌa hu-mainoꞌa kava huꞌna sipi
sipiyagaꞌnimoꞌya amakuꞌa namigeꞌna nagaya
naguꞌa neꞌamamue. Nagaya sipi sipiꞌniꞌamogami
amaku amamemaꞌa ali-gatisua yafe faligahue.
16 Nagoꞌa sipi sipiyagaꞌniꞌa amahaote mainae.
Mani sipi sipi kegiꞌyaꞌnifina omainayanagi ani
afuyaga amavaleꞌnama esuana alenaga nage
nehaviꞌya nagokeꞌage afuyakama maisayana
nagokeꞌmoꞌna ani sipi sipiyagalela kava kano
maigahue.

17 Nagaya ‘Afaꞌa faligahue.’ huꞌna hua ke-
hena Nenafaꞌa tusiya huno hau ayamopafi ne-
haiye. Naꞌafene? Nahaimula atalesugeno eteno
namisigeꞌna he-tisuaꞌyafe nahaimula afaꞌa atale-
gahue. 18 Nagoꞌa vayamoꞌya nahaimula naha-
ofalegahae. Nagaya nagaiꞌniꞌage nahaimula
atalegahue. Nahaimuꞌma atalesua tokiyaꞌniꞌaene
ataleteꞌna eteꞌna alisua tokiyaꞌniꞌaene hane.
Aniꞌama hisua kavaꞌmo kea Nenafaꞌa ago naha-
pai-maine.” huno hie.

19 Mani kema hia kea Yuta vayaꞌmoꞌya
haviteꞌya tolefi ali fako hu-mainae.
20 Kasagoꞌyamoꞌya mage hae “Kefo Avamuꞌmo
agupi hai-mainegeno aifoꞌnafo nehigi naꞌa
higetama keꞌa maitama havimainae?” huꞌya
hae. 21 Hageꞌya nagoꞌamoꞌya mage hae “Kefo
Avamuꞌmoꞌa agupima maineleꞌasina maniꞌa
augafa kea ohileꞌasine. Kefo Avamuꞌmoꞌa
aulagama asu hu-mainea kanomo aulaga aligali
hu-oꞌateleꞌasine.” huꞌya hae.

Yuta vayaꞌmoꞌya Yisasina kame hu-tenae.
22-23 Nayona mono no kimaleteꞌya fita yaki-

mainaya kanahe muse nehaya imu Yelusalemu
ki-mainae. Ani imua yasi neꞌalia kanale
negiyanagino ani kanalela Yisasiꞌa Anumaya Koti
nopi umaineno Solomoni yasi neꞌalea nona aye-
nagali-malenea kaiyaga neꞌvie. 24 Mukiꞌa Yuta
veaꞌmoꞌya meliꞌya amuꞌno huteꞌya maineꞌya
mage hae “Tagu tagesamoꞌa tole-lole nehuno
taipamoꞌa kanaꞌage nehigi. Menia hu-falote
huka taha-paiyo kagaya Anumaya Koti hu-
ga-tegeka emainana kano mainano?” huꞌya

hae. 25-26 Havigageno Yisasiꞌa mage huno hie
“Nagaya agoꞌma tamaha-pai-mainogi nagaifena
havitama tamakupi maletama tamametiti nohae.
Nenafa naminea tokiya yateti aliꞌyana alugetama
agayana ani yana nagaya Anumaya Koti hu-na-
tegeꞌna emainoa kano mainoa yafe tama-ve-
lianagi nagai sipi sipima omaiya yafe havitama
tamakupina nomalae.

27 Nomalayanagi nagai sipi sipiyagamoꞌya
nagaila alenaga mage haviteꞌya nakave
malageꞌna nagaya amakaila ago amake-mainoe.
28 Amaketeꞌna maige maige hisaya hamaimula
ago amaminoanagiꞌya ofaligahae. Nagaila
ago nayapi mainayanagino nago kanomoꞌa
memavayu ohugahie. 29 Nenafaꞌa ani sipi
sipiyaga naminea kanogino mukiꞌa yana
amakase-mainea kanomainea yafe alu kanomoꞌa
Nenafa ayapitila haofalegahie. 30 Nenafaꞌene
nagaiꞌniene nagoke mainoꞌe.” huno hie.

31Higeꞌya Yuta vayaꞌmoꞌya nagoꞌene yafa kaꞌyo
aliꞌya haesaya kava nehae. 32 Nehageno Yisasiꞌa
mage huno hama-paiye “Nagaya mukiꞌa Nenafa
naminea tokiya avame yana tamakai tamaula-
gafina ago hu-mainogi nagoke avameꞌyana hana
avameꞌya hua yamo notamahaigetama nagaila
yafatetila nahaegahena nehae?” huno hama-
vige. 33Hama-vi-gegeꞌya “Tokiya avameyamahu-
mainana yafene huta yafatetila okahaegahunagi
kagayamamopafi afa kanomainekagi ‘Anumaya
Kotiꞌene nagoke mainoꞌe.’ hukama hanana Anu-
maya Kotina kalana ategana kema hana yateti
kagaila yafa kaꞌyotetila kahaegahena nehune.”

huꞌya hae.
34Hageno Yisasiꞌamage hie tamakaitami mono

kema kae-malenaya kemoꞌa mage hu-maineane
“Anumaya Kotiꞌa mage hie ‘Tamakaitami Anu-

maya Kotigatama mainae.’ huno hie.”
huꞌya kae-malenayane.

35-36 Ani Anumaya Koti kea kae-malenaya ke
hanege hanege huno tamageꞌage hugahie.
Anumaya Koti kema agoꞌma hama-paiya
vayafena “Anumaya Kotigatama mainae.” huno
hu-maineana nagaya Nenafafena “Nenahaiya
kano mainane huno hu-na-tegeꞌna ma mopafina
emainoema.” huꞌna nehuana naꞌa higetama
“Nagaya Anumaya Kotina neꞌamoꞌnae.”
huꞌnama hua kehena “Anumaya Kotina hu-
haviya hu-neꞌatane.” hutama hu-nena-tae?
37-38 “Nagaya Nenafa aliꞌyama oꞌaluleꞌasina
nagaifena havitama tamakupi maletama
tamametiti ohaleꞌasinagi kanale kava haleꞌasine.
Nagaya kema hu-mainoa kehema havitama
tamakupima omalenutamahena aliꞌyama ali-
mainoa aliꞌyafena havitama tamakupi maletama
tamametiti hiho. Naꞌa hisayana Nenafaꞌa
nagaiꞌene maigeꞌna nagaya aniꞌa huꞌna agaiꞌene
mainoꞌema huꞌna hua kea havilama hutama
havigahae.” huno nehie.

39Higeꞌya nagoꞌene atafa huꞌya nofi hu-tegahe
hayanagi amakaseno ago umaine. 40 Uteno
Yisasiꞌa eteno Yotani lina mo lakaeno Yoniꞌma
lima fale-ma-tenea kumate mo maine. 41 Mo
mainegeꞌya mukiꞌa veaꞌmoꞌya melitalu huꞌya
maineꞌya mage hae “Yoniꞌa keꞌama alino lokiya
vaisia yana nagola malegeta oꞌagenonagi ma

kanomofena mukiꞌa kema hu-mainea kemoꞌa
tamage-lafa hu-maine.” huꞌya hae. 42Mukiꞌa ani
kumate veaꞌmoꞌya Yisasifena haviꞌya amakupi
maleꞌya amametiti hu-mainae.

11
Lasalusiꞌa ago fali-maine.

1 Nago kanomo agia Lasalusiꞌe kali ali-maine.
Ani kanoa Petani kumate kanoe. Mataꞌene
aganaꞌamoꞌa Maliagani kumale. 2 Ani Maliaꞌa
nago yupa manaꞌage masavena Yisasina aiyale
takino fale-teneno ayolagefaleti ali hau hu-
teneane. Ani munaꞌmona asaꞌamoꞌa Lasalusi
kali ali-maine. 3 Kali alino mainegeꞌana ani tole
nanukana-latamogania Yisasitega nago kano hu-
taꞌageno mage mo hie “Alatimogae kagaikama
kahau kayamopafima negahaiya kanoa kali
neꞌalie.” huno hapaiye. 4 Hapaigeno Yisasiꞌa
ani kema nehavinoꞌa mage hie “Lasalusiꞌa kali
alino fae-maineanagi falisia yafe oꞌalinegi mani
kalimoꞌa Anumaya Koti agi alisaga hisayafene
huno ali-maine. Ani kalia Anumaya Koti
nafaꞌnemo agi alisaga hisaya yafe falote hu-
maine.” huno hie.

5 Yisasiꞌa Mataꞌene aganaꞌamoꞌene
Lasalusiꞌene ani anagafena tusiya huno hau
ayamopafi nehaiya anagale. 6-7 Yisasiꞌa
Lasalusiꞌma kalima alia kea havianagi oꞌuno
tole yupa afaꞌa nemaiya kumate maiteno
agaiꞌaenema tokaeꞌya nemaiya anagaꞌahe
mage huno hama-paiye “Yutia kotega eteta
visune.” huno hu-maine. 8 Higeꞌya agaiꞌaenema

tokaeꞌya nemaiya anagaꞌmoꞌya mage hae “Hu-
lave-nelina kanomoga menia Yuta vayaꞌmoꞌya
yafateti aliꞌya kahaegahema haya kotega
kagaya ani kotega nagoꞌene ugahe nehano?”
huꞌya havinegae. 9-10 Havigageno Yisasiꞌa
mopafi mainea kanaꞌamoꞌa haꞌno ohunea
yafe kenonaꞌamia avame kea mage huno hie
“Tuelufuꞌa (12) auva nagoke yagefina omalenefi?
Veaꞌmoꞌyama yagefima vai-yesayana ma mopafi
yagemoꞌa ai vasa humainea yafe asaga hu
otavigahayanagi veaꞌmoꞌya kegeꞌma vaiyatete
hisayana aye-vasa hu yamaꞌa amakupina
omaleanagino vailino hamaegahie.” 11 Yisasiꞌa
mani kea huteno nago kea mage huno hu-
maine “Tagaila kanapatia Lasalusiꞌa faeno
maineanagiꞌna nagaya visuaꞌamoꞌna mogafa
huꞌna avale he-ti-tegahue.” huno hama-paiye.
12 Higeꞌya agaiꞌaenema tokaeꞌya nemaiya
anagaꞌmoꞌya mage hae “Alatimogae agayama
kalima alino fae-mainesiana afaꞌa kanale hu-
tegahie.” huꞌya hu-mainae. 13 Hageno Yisasiꞌa
mani avame kema hiana Lasalusiꞌa ago fali-
maine huno nehianagi agaiꞌaenema tokaeꞌya
nemaiya anagaꞌmoꞌya ohavinaya yafe “Afaꞌa
faeno mainegeno nehie.” huꞌya hu-mainae.
14 Hageno Yisasiꞌa ani avame kea neꞌataleno
hu-falote huno hama-paiye “Lasalusiꞌa ago
fali-maine. 15 Tamakaya nagaifena havilama
hutama ‘Tamage nehie.’ hutama tamakupi
maletama tamametiti hisaya yafe omainogeno
fali-maineanagiꞌna nagaya muse nehugi menia
aligeta mogamano.” huno hie. 16 Higeno
Tomasina, nago agia Titimasiꞌe, tagai kefina

kuyave nafaꞌne, Yisasienema tokaeꞌya nemaiya
anagafe mage hie “Mukiꞌamogata vigetao.
Nagopi neꞌvisunageꞌya tahaesageta faligahune.”
huno hie.

Yisasiꞌa “Nagaya fali-mainesafiti ali he-ti-
matesua kanogi hamaimu aliꞌya maige maige
hisaya ya amamisua kanoene mainoe.” huno
hu-maine.

17 Lasalusina foꞌa (4) yupa komufi he-vai-
tenageno Yisasiꞌa uvaꞌyi higeꞌya he-vai-tenaya
kanahe hapaimainae. 18-19 Petaniti Yelusalemua
tagufa (3) kilomita aupate hanea yafe mukiꞌa
Yuta veaꞌmoꞌya Yelusalemutila etele huꞌya Mata-
gani Maliaganina anasaꞌanimoꞌma fali-mainea
yafe hamau hu-nateꞌya emainae.

20 Emainageno Mataꞌa Yisasife “Neꞌe.”
huꞌya haya kea haviteno katega viaꞌyamo
mo fotu hu-mainegi Maliaꞌa nomaꞌafi maine.
21 Mainegeno Mataꞌa Yisasife mage hie
“Alanimoga kagayama maleꞌma mainateꞌasina
nasaꞌnimoꞌa ofalileꞌasine. 22 Ago havimainoe
menia kagayama Anumaya Kotitega nago
yafema havigesanana afaꞌa kamigahie.” huno
hie. 23 Higeno Yisasiꞌa mage huno hapaiye
“Kasakamoꞌa fali-maineanagi eteno haimula
alino he-tigahie.” huno hie. 24 Higeno ani
munaꞌmoꞌa mage hie “E, nagaya ago havimainoe
ma mopama haꞌnoma hisia kanafina mukiꞌa fali-
mainaya veaꞌma he-tisaya kanafina eteno he-tino
haimula aligahie.” huno hie.

25 Higeno Yisasiꞌa kenonaꞌa mage hie “Nagaya
fali-mainaya veala amavale he-tiꞌna hamaim-
ula amamisua kano mainoe. Nagaya maige
maige hisaya hamaimu amami yamona aepaꞌa
mainoe. Nagoꞌa veaꞌmoꞌya nagaife haviꞌya
amakupi maleꞌya amametiti hisayana faliteꞌya
hetiꞌya agola maige maige hisaya hamaimula
aligahae. 26 Nagoꞌa veaꞌmoꞌya afaꞌa maineꞌya
nagaifena haviꞌya amakupi maleꞌya amametiti
hu-mainaya veala maige maige hugahayanagiꞌya
ofaligahae. Kagaya mani kea ago havilama huka
kagupi maleka kametiti nehapi nohane?” huno
havige. 27 Havigegeno ani munaꞌmoꞌa mage
hie “E, Alanimoga nagaya nehaviꞌna ago nagupi
maleꞌna nametiti hu-mainoe. Tamage nehae
kagaya Kalaisigae* Anumaya Kotiꞌa hu-ga-tegeka
taugafa ali-gatigahe ma mopafi elavisana kano
emainane. Anumaya Koti nafaꞌne mainane.”
huno hie.

Yisasiꞌa Lasalusife hau hu-teteno avite-maine.
28 Mataꞌa mani kea huteno eteno viaꞌyamo

aganaꞌamona Maliana sumi sumi huno mage
huno hapaiye “Hu-mave-nelia kanoa ago
emaineno kagaife ke nehie.” huno hapaiye.
29 Hapaigeno Maliaꞌa ani kea haviteno aupaꞌa
he-tino Yisasi mogegahe umaine. 30 Neꞌvigeno
Yisasiꞌa kumatela omenegi Mataꞌene fotuma
huꞌana kea keama haꞌalega maine. 31Mainegeꞌya
Yuta veaꞌmoꞌya Maliaꞌene nopi maineꞌya
hanauma hu-nateꞌyama emainaya veaꞌmoꞌya
Maliaꞌa aupaꞌa he-tino kumatega via yafe

agayana higeꞌya “Vae Maliaꞌa asaꞌamo komulega
avitegahe neꞌvie.” huꞌya akave umainae.

32 Akave vageno Maliaꞌa Yisasi mainelega
mogeteno aiyafi mope hu-maineno mage hie
“Alanimogae kagayama maleꞌma mainateꞌasina
nasaꞌnimoꞌa ofalileꞌasine.” huno hapaiye.
33 Hapaiteno avi neꞌategeno agaiꞌenema
emainaya Yuta veaꞌmoꞌya aniꞌa huꞌya neꞌatageno
Yisasiꞌa Maliana neꞌagegeno aipamoꞌa tusiya
huno haviya hu-maine.

34 Aipamoꞌa haviya hu-mainefiti hama-vigeno
mage hie “Hanate he-vai-tenae?” huno higeꞌya
“Alatimoga eka mego.” huꞌya hae. 35 Nehageno
Yisasiꞌa avi-te-maine. 36 Neꞌategeꞌya Yuta
veaꞌmoꞌya mage hae “Ageho Lasalusifena tusiya
huno hau ayamopafi nehaiye.” huꞌya hae.
37Hageꞌyanagoꞌa veaꞌmoꞌyamagehae “Makanoa
amaulagama asu hu-mainea veaꞌma aligali hu-
neꞌamatea kanogi naꞌa higeno Lasalusina kaliꞌa
alino kanale hu-tegeno ofalino afaꞌa maiyanagi
fali-maine.” huꞌya hae.

Lasalusina fali-mainefiti Yisasiꞌa alino he-ti-
tene.

38 Yisasina aipamoꞌa nagoꞌene haviya higeno
he-vai-tenaya komulega umaine. Ani komua
yafa kapi he-vai-teteꞌya komumo avayalela
ala yafateti aliꞌya ai-lile-malenae. 39 Ai-lile-
malenageno Yisasiꞌa mogeteno mage hie “Mani
komumo avayaleti yafana ali-taleho.” huno
higeno fali-mainea kanomo asaꞌamoꞌa, Mataꞌa,
mage huno hie “Alaniꞌamogae mani kanoa
ago he-vai-tageno foꞌa (4) yupa komufinaga

haneanagino tusiꞌa hiꞌmana hugahie.” huno
hie. 40 Higeno Yisasiꞌa mage hie “Nagaya
ago kaha-pai-mainofi? ‘Kagayama nagaifema
tamage nehane huka kagupi maleka kametitima
hisanana Anumaya Koti agi alisaga hisaya tokiya
yana agegane huꞌna kaha-pai-mainofi?’ huno
havinege.”

41 Ani yafana ali-taletageno Yisasiꞌa anafinaga
agesaga huno age-maineno mage hie “Nenafaga
nunamuniꞌa ago havimainana yafe musekaꞌa
nehue. 42 Havimainanagiꞌna nagaya mukiꞌa
kanalema kahavi-goa kea nehavinagi afaꞌa me-
niamanileꞌmamainaya veaꞌmoꞌya kagayama hu-
na-tanageꞌna emainoa yafema ‘Tamage nehane.’
huꞌya amakupi maleꞌya ametiti hisaya yafe
kahavi-negoe.” huno hie. 43Mani kea huteno ala
kegefafiti mage hie “Lasalusiga he-tika elavio.”
huno hie. 44 Higeno Lasalusiꞌa, fali-mainea
kanoa, eteno he-tino elavigeꞌya aiyafimaayapima
augosafima kenaletiꞌma aye-gasagi-malea kanoa
elavigeno Yisasiꞌa mage huno hama-paiye “Kalu
hetama atalegeno vino.” huno hama-paiye.

Kava vayaꞌmoꞌya Yisasina haesaya ke huꞌya
haꞌya ki-mainae.

45 Mukiꞌa Maliaꞌenema emainaya Yuta
veaꞌmoꞌya Yisasiꞌma hia kavala ageteꞌya
amakupi maleꞌya amametiti hu-mainae.
46 Amakuꞌa amiyanagi nagoꞌa vayaꞌmoꞌya
ataleꞌya Falasia vaya mainalega uꞌya Yisasiꞌma
hia kavafena mo hama-pai-mainae. 47 Hama-
paigeꞌya Falasia vayaꞌene ala mono note kava
vayaꞌene Kanisole vayafe ke hageꞌya ageꞌya



Yoni 11:48 lxix Yoni 11:54

mage huꞌya hae “Ma kanoa kasagoꞌya tokiya
avame yaꞌyaga nehigi naꞌa hisune? 48 Afaꞌama
atalesunagenoꞌa mukiꞌa kanalela aniꞌageꞌyama
hisigeꞌya mukiꞌa veaꞌmoꞌya ‘Tamage nehie.’
nehuꞌya haviꞌya amakupi maleꞌya amametiti
hisageꞌya kava vayatia, Lomu vayaꞌmoꞌya eꞌya
mukiꞌa veaꞌnene ala mono notiene ali haviya
hugahae.” huꞌya hae.

49 Hageno Kaiyafasiꞌa ani kafufina ala mono
note hagote kava kano maineanagino ani
vayapiti he-tino mage hie “Tamakaya tamaku
tamakesa nomale. 50 Tamakaya ohavinafi na
ya kanale tamaya hisia yana hane? Mukiꞌa
veati ali haviya hisafi nagoꞌke kanomoꞌa mukiꞌa
veaꞌamogami anonaꞌa falisie?” huno hama-
vige. 51 Ani kafufina Kaiyafasiꞌa ala mono note
hagote kava kanogino mani kea Anumaya Kotiꞌa
hapaigeno aune laga huno hu-maine. Agaiꞌa
agesafiti ohune. Ani aunema laga hia aepaꞌamoꞌa
mage hu-maine “Yisasiꞌa Yuta veaꞌmogamife
huno faligahie. 52 Amakaiꞌamigetefena huno
ofaligahigi alu kumate kumate mainaya
Anumaya Koti nafaꞌneyaga amavaleno nagoke
anaga hu-ma-tesigeꞌya maisaya yafe Yisasiꞌa
faligahie.”

53 Ani kanaleti aepa heꞌya Yuta vayaꞌmogami
kava vayaꞌmoꞌya Yisasina haesaya kea huꞌya
haviteꞌya huge havige hu-mainae. 54 Ani yafe
Yisasiꞌa nagoꞌene Yuta veaꞌmogami amaula-
gafina vai oꞌayenegi nago kumala Efalaimie
huꞌya nehaya kumala vaya omai kola aupa
hu-mainegeꞌya agaiꞌaenema tokaeꞌya nemaiya

anagaꞌene anilega uꞌya mo mainae.
55 Yuta veaꞌmoꞌya kafuꞌahe kafuꞌahena

Anumaya Kotiꞌma amakinagomogami
amaugafama ali-gati-mainea yafe haviꞌya
alitalu huꞌya imu negiyane. Ani imuma kisaya
kanamoꞌa aupa higeꞌyamukiꞌa veaꞌmoꞌyamukiꞌa
kumateti haiꞌya kahegi kemo hama-paiya kava
huꞌya amaugafaene amakuꞌaene sese hugahe
Yelusalemu umainae. Ago mo sese huteꞌya ani
imuꞌamia nenae. 56 Ala mono nopi molitalu
huꞌya maineꞌya Yisasife moge mege huꞌya ati-
yegetayana higeꞌya amakaiꞌamifi mo hama-
vige me hamavige huꞌya mage hae “Naꞌane
tamakesa nehaviye? Kaveꞌma nesutela egahifi
omegahie?” huꞌya hae. 57Hageꞌya ala mono note
kava vayaꞌene Falasia vayaꞌene Yisasina atafa
hugahe mage hu-mainae “Maꞌa hiho. Yisasiꞌma
faesia kumaꞌma agenutamahena aupaꞌa ani kea
alitama me laha-paiho.” huꞌya hu-mainae.

12
Yisasina aiyale manaꞌage masave fale-tene.

1 Yisasiꞌa Petani kumate, Lasalusiꞌa faligeꞌya
he-vai-tenageno Yisasiꞌa molino he-ti-tenea
kanomo kumate, uvaꞌyi hu-maine. Uvaꞌyi
hiana ani kanafina Anumaya Kotiꞌma
amakinagomogami amaugafama ali-gati-mainea
yafe amakesa haviꞌya imuma kisaya kana sikisiꞌa
(6) yupa maiteꞌya kigahe nehae. 2 Hageno
Yisasina musekase kave talo tala hu-teteno
Mataꞌa alino amamite amamite nehigeno
Lasalusiꞌa Yisasiꞌene siale mainae. 3 Mainageno

Maliaꞌa nago kilo* manaꞌage masave hanea
keꞌayola, tusiꞌa mone hanea masavemo agia
natie nehaya masavena alino Yisasina aiyale taki
haꞌno hu-teteno ayolagefaleti ali hau hu-neꞌa-
tegeno ani masavemo manamoꞌa ani nopi haino
hiya higeꞌya manaꞌa havimainae.

4-5Nago kanoa, Yisasiꞌenema tokaeꞌya nemaiya
anagapiti kanomo, agia Yutasi Isakaliotiꞌe.
Ani kanomoꞌa haenagaꞌa Yisasina agesi
huno kame ya hu-tesia kanomoꞌa mage hie
“Naꞌa higeno mani manaꞌage masavena afaꞌa
neꞌatale? Atalegeno nago kanomoꞌma miya
hileꞌasipa tali hataleti (K300) kina aliteta mani
masaveteti monea afenoꞌamima omalenea
veaꞌne amamuteꞌasine.” huno hie. 6 Mani kea
moneꞌamima omalenea veafena hauma hu-neꞌa-
matea yafena nohigi mukiꞌa kanalela monema
hanea kutela agaiꞌa yagai-mainenomusufa yama
nehia yafe mani kea hu-maine. 7 Yisasiꞌa mage
hie “Ma munala afaꞌa atalegeno ma masavena
afaꞌa ali-lineno nagayama falisugeꞌya he-vai-
natesaya kanalela mani masaveteti fale-na-
tegahie. 8 Moneꞌamima omalenea veaꞌmoꞌya
mukiꞌa yupa tamakaiꞌenemaigahayanagi nagaya
tamaikaiꞌenena mukiꞌa yupa omaigahue.” huno
hie.

Mono note kava vayaꞌmoꞌya Lasalusina hae-
saya ke huꞌya haꞌya ki-mainae.

9 Mukiꞌa Yuta veaꞌmoꞌya “Yisasiꞌa Petani
kumateꞌma emaine.” huꞌya haya kea haviteꞌya
ani kumate umainae. Yisasina agaiꞌage agegahe
oꞌunagi Lasalusiꞌa fali-mainegeno ali he-ti-tenea
kanoene anakegahe umainae. 10-11 Lasalusiꞌa

fali-mainefiti he-ti-mainea yafe mukiꞌa Yuta
veaꞌmoꞌya nayoma nehaya monola neꞌataleꞌya
Yisasina amakuꞌa amitafa huꞌya amametitima
haya yafe ala mono note kava vayaꞌmoꞌya
Lasalusiꞌene haesaya kea hu-mainae.

Yisasiꞌa Yelusalemua ala sauve kana huno hai
fale-maine.

12 Faeteꞌya kotigeꞌya mukiꞌa veaꞌmoꞌya
Anumaya Kotiꞌma amakinagomogami
amaugafama ali-gati-mainea yafe imuma ki-
malenale emaineꞌya “Yisasiꞌma Yelusalemu
kumate egahie.” huꞌya haya kea havi-mainae.
13 Haviteꞌya Yisasiꞌene katega mo fotu hugahe
tofe yosamona haisaꞌa kofa-nafa huꞌya aliꞌya
umaineꞌya ala kefiti mage huꞌya hae “Tusiꞌa
yate taugafa ali-gatisana kanoa kanaleꞌya
huka neꞌane. Anumayamo aliꞌya alisana yafe
hu-ga-tegeka emainana kanomoga Anumaya
Kotiꞌa kanale manu kamiteno kaya hu-maine.
Isaleli kotega yagai-ma-tenana sauve kanomoga
Anumaya Kotiꞌa kaya hu-maine.” huꞌya hae.
14 Yisasiꞌa nago hosi kana afumo agia tokie
nehaya afua age falote huteno agupifi haino
maine. Aniꞌama hia kavala nayona Anumaya
Koti kefina mage huꞌya kae-malenayane.
15 “Yelusalemu veaꞌmogatama kolia ohutama

ageho. Menia tamakaila sauve kano-
tamia yaufa tokimo agupifi haino maiteno
egahie.” huno kae-maleneane.

16Yisasiꞌmaaniꞌamahu-mainea yupa agaiꞌenema
tokaeꞌya nemaiya anagaꞌmoꞌya anima kae-
malenea kea ohavianagi haenagaꞌage Yisasiꞌma

faliteno he-tino tokiya hale yamaꞌama hanea
kumate haitegeꞌya amakesamoꞌa ai-kalo higeꞌya
anima kae-malenea kene veaꞌmoꞌya ani yupama
hu-tenaya kavafeꞌene havi-mainae.

17 Yisasiꞌa Lasalusifema “Komufitila he-tio.”
huno higeno fali-mainefitiꞌma he-ti-mainea
yupa anileꞌma mainaya veaꞌmoꞌya ani kanafina
“Yisasiꞌa naꞌa maꞌa kavala hu-maine.” huꞌya kea
aliꞌya ute ete huꞌya hama-pai-mainae. 18 Hama-
paigeꞌya haviteꞌya anima tokiya avame yama
hu-mainea kema haviya yafe mukiꞌa veaꞌmoꞌya
katega Yisasiꞌene mo fotu hu-mainae. 19Hageꞌya
Falasia vayaꞌmoꞌya amakaiꞌami amuꞌnoꞌamifina
ani kehena mohu mehu huꞌya mage hu-mainae
“Ageho mukiꞌa mopafi veaꞌmoꞌya Yisasina akave
neꞌvayanagita atafa ohugahune.” huꞌya hu-
mainae.

Nagoꞌa Kaliki veaꞌmoꞌya Yisasi agegahe nehae.
20 Nagoꞌa Kaliki veaꞌmoꞌya, Anumaya Koti

agi alisaga hugahe, ani imu kaveꞌma nalega
Yelusalemu hai-mainae. 21 Ani Kaliki veaꞌmoꞌya
Filipite umainae. Filipiꞌa Kalili hanea kumala
Petesaita kumateti kano mainelega uꞌya mage
hae “Musekaꞌa nehunagi tagaya Yisasina agegahe
neꞌone.” huꞌya hu-mainae. 22 Hageno Filipiꞌa
viaꞌyamo Etaluna hapaiteꞌana ani lolemogani
Yisasina mo hapai-mainaꞌe. 23 Hapaiꞌageno
Yisasiꞌa mage huno hana-paiye “Menia Ikapina-
gati emainoa kanoa vayaꞌmo natenea kanomo-
nia tusiya huꞌya nagai nagia ali-saga hisaya
kanamoꞌa ago evaꞌyi hu-maine. 24 Tamage
huꞌna tanaha-nepauve nagoke viti avinamoꞌma

asaga hu-lavino mopafima ofalinunofena nagoke
viti avinaꞌage hanegahigi nagi falinunofena ai-
falo huno hageteno kasagoꞌya viti alagayaga
aye helafigahie. 25 Naꞌa hugahianagi nagoꞌa
veaꞌmoꞌyama mukiꞌa ma mopafi yafema amau-
gafama aliꞌya haiteꞌya hamaimuꞌamima atafa
hisaya veaꞌmoꞌya faligahae. Faligahayanagi
nagoꞌa veaꞌmoꞌyama ma mopale mainaya amau-
gafama aliꞌya haisaya yafema ‘Afa yanema.’
huꞌya hisaya veaꞌmogami hamaimuꞌmoꞌa haꞌno
ohugahianagiꞌya maige maige huꞌya maigahae.
26Nagoꞌa veaꞌmoꞌyamanagaifemahuꞌya aliꞌya al-
isayana nakave ege ege hisae. Nakaveꞌma esaya
veaꞌmoꞌya maisua yate nagaiꞌene mainesageno
Nenafaꞌa nagai aliꞌyama neꞌaliya veaꞌmogamina
ala amaki amamigahie.”

Yisasiꞌa yafaga yosale falisia yafe hama-pai-
maine.

27Yisasiꞌamage huno nehie “Nagai naguꞌamoꞌa
tusiya huno kanaꞌage nehigeꞌna kasagoꞌya
nagesa nehavugi naꞌane huꞌna hisue? ‘Nenafaga
menia nagai naugafaleꞌma faloteꞌma hugahema
nehia yana ali-talo.’ hisufi? Aꞌao nagaya ani
nagata aisia yapi maigahe emainoe. 28Nenafaga
kagaika kagi alisaga huo.” huno nehigeno anile
ikapinagati age aino mage huno hie “Nagia ago
alis-aga hu-mainoane eteꞌna nagoꞌene nagia
ali-saga hugahue.” huno hie.

29 Higeꞌya melitalu hu-mainaya veaꞌmoꞌya
agema aiya kea haviteꞌya nagoꞌamoꞌya mage
huꞌya hae “Ikapinagati akali kalu nehie.” huꞌya
hageꞌya nagoꞌa veaꞌmoꞌya mage huꞌya hae “Nago

ensole kanomoꞌa ke me hanepaiye.” huꞌya
hae. 30 Hageno Yisasiꞌa mage huno hie “Ani
agema aiya agea nagai naya hisia yafe nohigi
mani kea tamakai tamaya hisia yafe nehie.
31MeniamakanafinaAnumayaKotiꞌamamopale
veaꞌmogamina kaiyeke hu-ma-tegahie. Meni
kanafima ma mopaleꞌma kava yagai-mainea
kanoa, Satanina* ago anati-talegahie. 32 Anati-
talegahigi ma mopaleti navalesaga huꞌya* na-
haesageꞌya mukiꞌa veaꞌmoꞌya amakuꞌa namisaya
yafe amavayu huꞌna nagaiꞌnilega amategahue.”
huno hie. 33 Ani avame kema huno hia kemoꞌa
mage hu-maine “Ma yateti, yafaga yosale na-
haesageꞌna faligahue.” huno hama-pai-maine.

34 Hama-paigeꞌya veaꞌmoꞌya kenonaꞌa mage
huꞌya hapai-mainae “Tagai monoꞌmoꞌa mage
huno taha-pai-maine ‘Anumaya Kotiꞌma
taugafa ali-gatigahema hu-tesia kanoa mukiꞌa
kanafina maige maige hugahie.’ huno taha-pai-
maineanagi naꞌa higeka ‘Ikapinagati emainoa
kanoa vayaꞌmo natenea kanomonia yafaga
yosale navalesaga hugahae.’ huka nehane?
Anima ikapinagati emainea kanoa vayaꞌmo
atenea nafaꞌnea ta maine?” huꞌya havigae.
35 Havigageno Yisasiꞌa kenonaꞌamia mage huno
hie “Hale yamaꞌaene kanomoꞌa tamakaipina
osi kana kanoꞌa maine. Hani kisia yana vaꞌyi
huno aiso hu-lama-tesia yafe hale yama hanea
kanale vaiyatete hiho. Hani-ki-mainea yapima
mainaya veaꞌmoꞌya visaya kana oꞌagenae. 36Hale
yamaꞌama hanea kanafina hale yamaꞌaene
kanohe ‘Tamage nehane.’ hutama havitama
tamakupi maletama tamametiti hiho. Aniꞌama

hisayana hale yamo nafaꞌneyaga maigahae.”
huno hama-pai-maine.

Kasagoꞌya Yuta veaꞌmoꞌya Yisasifena haviꞌya
amakupina maleꞌya amametiti nohae.
Yisasiꞌa mani kea huteno neꞌamataleno mo

fala-ki-maine. 37 Mukiꞌa tokiya avameꞌyamo
amaulagafi alianagi agaifena haviꞌya amakupina
maleꞌya amametitia nohae. 38 Ani yafe Anu-
maya Kotina aune kanoꞌa, Aisaiyaꞌa, hu-mainea
kea falote huno tamage nehie. Mage huno hu-
maineane
“Anumayamoga manima hu-mainona kea taꞌya

haviꞌya amakuꞌafina maleꞌya amametitia
nehae? Anumayamoꞌa tokiya avame
yamaꞌa amave-ligeꞌya hana veaꞌmoꞌya
havilama nehae?” huno kae-maleneane.

39 Higeno amuha ohunayanagiꞌya Yisasifena
haviꞌya amakupinamaleꞌya amametitia ohunaya
yafe Aisaiyaꞌa nagoꞌene mage huno humaineane
40 “Amaulaga oꞌagesaya yafe Anumaya Kotiꞌa

amaulaga ago alino asu hu-ma-tene.
Amaku amakesa havilama ohisaya yafe
‘Yafa kana amanuꞌene veaꞌne maiho.’
hu-ma-tene. Havigu amakuꞌa ai-yahae
huꞌya nagaitega eyafenagiꞌna ali hilato hu
oꞌama-tegahue.” huno hu-maineane.

41 Aisaiyaꞌa Yisasina tokiya hale yamaꞌa
ageteno Yisasife mani kea hu-maineane. 42 Hu-
maineanagi Yuta kava vayaꞌyagafitila kasagoꞌya
vayaꞌmoꞌya Yisasife haviꞌya amakupi maleꞌya
amametitia hayanagi Falasia vayaꞌmoꞌya mage
hae “Mani kavaꞌma hisayana mono nopina
omegahae huta nagalu hu-lama-tegahune.”

huꞌya hu-mainaya yafe “Yisasina taguꞌa
neꞌamune.” huꞌya hu-falote ohunae. 43 Ani
veamoꞌya Anumaya Kotiꞌa “Kanale kava nehae.”
huno amakima alisaga hisia yafena nohamaigi
veaꞌmoꞌya “Kanale kava nehae.” huꞌya amaki
alisaga hisaya yafeke nehamaiye.

Yisasiꞌa kema nehia kemoꞌa veala fako hu-ma-
tegahie.

44 Yisasiꞌa tokiyaꞌage ke hu-haleno mage
hu-maine “Nagoꞌa veaꞌmogatama nagaifema
tamage nehie hutama tamakupi maletama
tamametitima hisayana nagaiꞌnigefena
tamakupina maletama tamametitia hu-nona-
tagi hu-na-tenea kanomofeꞌene hu-neꞌa-tae.
45 Nagoꞌa veaꞌmoꞌyama nagaiꞌma nenagayana
Nenafaꞌa hu-na-tenea kanoene age-mainae.
46 Nagayama ma mopaleꞌma emainoana hale ya
kana huꞌna emainoe. Nagoke nagoke veaꞌmoꞌya
nagaifeꞌma haviꞌya amakupima maleꞌya
amametitima hisayana haniki-mainea yapina
omaigahae. 47Nagoꞌa veaꞌmogatama nagai kema
havitetama nakaveꞌma omalesayana nagaya
tamakaila kaiyekea hu otama-tegahue. Ma
mopale veaꞌmogamina kaiyekea hu-ma-tegahue
huꞌna omenogi ma mopale veaꞌmogamina
amaugafa ali-gatigahue huꞌna emainoe. 48Nagoꞌa
veaꞌmoꞌya nagaifeꞌma amakaveꞌnoma huꞌya
nagai kema amakupima aliꞌya omalesayana
hu-mainoa keꞌnimoꞌa fako hu-ma-tegahie.
Ma mopama haꞌno hisia kanama evaꞌyima
hisiana hu-mainoa keꞌnimoꞌa fako hu-ma-
tegahie. 49Mani kea nagesafitila ali falote huꞌna

tamaha-nopaugi hu-na-tenea Nenafa ‘Nage mage
huka huo.’ huno naha-paiya keꞌage tamaha-
nepauve. 50 Nagaya ago havilinoe agai kema
havitama tamakupima maletama tamametitima
hisayana ofalitama agola maige maige hisaya
tamahaimula aligahae. Nani yafe Nenafaꞌa
naha-pai-mainea kea tamaha-nepauve.” huno
nehie.

13
Yisasiꞌa amaiya sese hu-ma-tene.

1 Anumaya Kotiꞌma amakinagomogami amau-
gafama ali-gati-mainea yafe ala imu kigahe ne-
hae.* Ani imu kisaya kanaꞌamimoꞌa aupa hugahe
nehigeno Yisasiꞌa ma agesa havimaine “Ma
mopa ataleꞌna Nenafatega visua kanamoꞌa ago
evaꞌyi nehie.” huno nehuno mukiꞌa kanaleꞌma
ma mopale maineꞌyama agai kema nehaviya
veaꞌmogamifena tusiya huno hau ayamopafi ne-
haino agola haume haume haino mo fali-maine.

2 Yisasiꞌenema tokaeꞌya nemaiya tuelufuꞌa (12)
anagaꞌaene unena kavela nenageno Sataniꞌa Yu-
tasifena “Havisigi huka agesi huka hama-pai-
sanageꞌya Yisasina haesae.” huno agu agesa
amine. Ani Yutasiꞌa nago agiꞌa Isakaliotiꞌa Sai-
monina nemofoꞌe. 3 Sataniꞌa aniꞌama hisia agu
agesa amigeno Yisasiꞌa ma agesa havimaine “Ne-
nafaꞌa mukiꞌa tokiya ago nayapi maleneanagiꞌna
Anumaya Kotiꞌa hu-na-tegeꞌna emainoafe eteꞌna
Anumaya Kotitega haigahue.” huno hu-maine.
4 Nehuno kaveꞌma neneletila neꞌataleno he-tino
ayaꞌaya kenaꞌa hateno nemaleno taulia alino
amupi ai-gagino fai-line. 5 Fai-lineno tina alino

yopafi taki-maleneno aepa heno agaiꞌa tuelufuꞌa
(12) anagaꞌamogami amaiya agupia sese hu
neꞌama-teno ai-gagi-linea taulileti alino hau hu-
neꞌamate. 6 Ali hau hu-ma-teme Saimoni Pi-
tate vigeno Saimoni Pitaꞌa Yisasife mage hie
“Alaniꞌamoga naigai naiya sese hu-na-tegahe ne-
hano? Sese hu ona-tegane.” huno hu-maine.
7 Higeno Yisasiꞌa mage hie “Kagaya nagayama
nehua kavala menia ohavinanagi haenagaꞌa hav-
ilama huka havigane.” huno hapaiye. 8 Ha-
paigeno Pitaꞌa Yisasifenamage hie “Kagaya naiya
sese ohutafa huka sese ohugane.” huno higeno
Yisasiꞌa kenonaꞌa mage hie “Kaiyama seseꞌma
ohisuana nagaiꞌenena omaitafa huka omaigane.”
huno hapaiye. 9Hapaigeno Saimoni Pitaꞌa mage
hie “Alaniꞌamoga naꞌama hinageka naiyaꞌagela
sese hu ona-teka nayaꞌene nanuꞌene sese hu-
nato.” huno hapaiye. 10 Ha-paigeno Yisasiꞌa
kenonaꞌa mage huno hapaiye “Nagoꞌa veaꞌmoꞌya
mukiꞌa amaugafama sese hu-malenaya veala
amaugafalela oniꞌyaꞌamia omaleno haigafaꞌage
hamau-maineanagiꞌya amaiyaꞌage sese huga-
hae. Tamakaila kefo yama haya oniꞌyatamia
omaleno haigafananamaꞌage hu-mainagi nagoke
kanomona oniꞌyaꞌage hau-maine.” huno hama-
paiye. 11Hama-paiteno Yisasiꞌa agaiꞌma agesiꞌma
huno haegahema hia kanoa ago age-mainea
yafe “Tamakaya mukiꞌamogatamina oniꞌyatamia
omalene huꞌna nohue.” huno nehie.

12 Amaiya sese hu-ma-teteno kenaꞌa alino vai-
lino mopale maineno mage huno hama-vige “Na-
gayama hu-lama-toa kavala ago havilama ne-
hafio? 13 Tamakaya nagaifema ‘Hulave-nelina



Yoni 13:14 lxxx Yoni 13:20

kanomogae.’ nehutama ‘Alatimogae.’ hutamama
nehayana tamage hutama nehae. Nagaya ani
kanoema hutama haya kano mainoe. 14 Nagaya
Alatamimoꞌna hu-lama-ve-neloa kanotamimoꞌna
tamaiya sese hu-nelama-toe. Tamakaya aniꞌa
hutama nelamafugami amaiya sese hu-ma-teho.
15 Nagaya hisaya kavala ago tamave-neluafe
tamakaya nagayama hu-lama-toa kavala aniꞌa
hu-ma-teho. 16Nagaya tamagelafa huꞌna tamaha-
nepauve aliꞌya kanoꞌamoꞌa kava kanoꞌamona
agaseno omainegi kayo kayo kanoꞌamoꞌa hu-
tenea kanomona agaseno omaine. 17 Tamakaya
mani kema havilamama hutetamamani kavaꞌma
hisayana kanaleꞌya hutama maigahae.

18 Nagaya ‘Kanaleꞌya hutama maigahaema.’
huꞌnama hua kea mukiꞌamogatamifena nohugi
nagayama nahaigeꞌna huyo-gi-malenoa-
maꞌamogamife nehaviꞌna mani kea nehue.
Anumaya Koti kema nayoma kae-malenaya
kemoꞌa mage hu-maineane
‘Nagaiꞌenemamaineno kaveꞌmanenea kanomoꞌa

aiya alisaga huno nagaila aye-nalata-
pegahie.’ huno kae-maleneane.

Kae-maleneanagi meni kanafina mani kemoꞌa
efalote huno tamage hugahe nehie. 19Haenagaꞌa
mani kemoꞌma efalote hisigetama nagaifena
mage hugahae ‘Agaya Anumaya Koti nafaꞌne
maine.’ hutama havitetama tamakupima
maletama tamametitima hisaya yafe menia
ani kana yaufa falote ohunea kanafi tamaha-
nepauve. 20 Tamage-lafa huꞌna tamaha-nepauve
nagoꞌa veaꞌmoꞌya nagayamahu-ma-tesua veaꞌma
amavaleꞌya falu falama hu-ma-tesayana nagaila

aniꞌa huꞌya navaleꞌya falu fala hu-nena-tae.
Nagaiꞌma navaleꞌyama falu fala hu-natesayana
hu-na-tenea kanomona aniꞌa huꞌya avaleꞌya falu
fala hu-neꞌatae.”

Yutasiꞌa Yisasina avaleno kame vaya amayapi
ategahie.

21 Yisasiꞌa mani kea hama-paitegeno aipamoꞌa
kanaꞌage higeno agu agesama havia agesamoꞌa
hivi huno talavate oꞌategeno mani kea hu-
falote nehie “Lamage huꞌna tamaha-nepauve
tamakaipitila nago kanomoga vayaꞌmo havisigi
huka nagesi huka kame ya hu-na-tegane.” huno
hie. 22Higeꞌya agaiꞌa tuelufuꞌa (12) anagaꞌamoꞌya
oꞌaufi aꞌaufi hugetayana higeꞌya “Tafepiga
nehie?” huꞌya mani kanomofena ohavinae.
23 Ohavigeꞌna nagaya Yoniꞌna agaiꞌaenema
tokaeꞌya nemaiya anagapi nemauvanagino hau
ayamopafi nagaifena hau-mainea kanogiꞌna
avate tokaetaꞌa mainoꞌe. 24 Mainogeno Saimoni
Pitaꞌa anuteti avameꞌname huno “Havigo.” huno
naha-paino “Tafe nehane huka havigo.” huno
nehie. 25 Higeꞌna nagaya Yisasina avaꞌale
mime uꞌna maineꞌna mage huꞌna havigoe
“Alaniꞌamogae tafe nehane?” huꞌna havigoe.
26Havigogeno Yisasiꞌamage huno hie “Nagayama
kaveꞌma aliꞌnama supufi ayeteꞌnama aliꞌna
amisua kanoa nagesiꞌma hisia kano maine.”
huno nehuno ani kavela alino supufi ayeteno
Yutasiꞌa, Saimoni Isakaliotina nemofo amine.
27 Ani kavela amigeno alitegeno Sataniꞌa
aguꞌafinaga mo hai-faleno mainegeno Yisasiꞌa
mage huno hapaiye “Kagaya aupaꞌa hisuema

hisana kavala ago huo.” huno hie. 28 Higeꞌya
anileꞌma mopale mainaya vayaꞌmoꞌya Yisasiꞌa
Yutasife hianagi ani kemona aepaꞌa nohaviye.
29Ohavinagi Yutasiꞌa mone pokisiꞌamile yagaino
nemaiya kanogiꞌya nagoꞌa vayaꞌmoꞌya mage
huꞌya amakesa nehaviye “Yisasiꞌa agaifena ‘Ala
imule mo nesuna yana molika eno.’ huno nehifi
ifi ‘Moneꞌamima omalenea vaya nagoꞌa mone
molika amamio.’ huno nehifi?” huꞌya amakesa
havimainae. 30 Havigeno Yutasiꞌa ani kavela
aliteno aupaꞌa kumatega hati-laviana tusiꞌa hani
ki-mainea yapi umaine.

Yisasiꞌa yaufa kahegi ke hama-pai-maine.
31 Yutasiꞌa ago utegeno Yisasiꞌa mage huno hie

“Menia ikapinagati emainoa kanoa vayaꞌmo
natenea kanomoni nagia ali-saga hugahae.
Nagaiꞌma nahaesageꞌna falisugenoꞌa Anumaya
Kotiꞌa ala agi aligahie. 32 Nagaya falisua yafe
Anumaya Koti agima ali-saga hisayana Anumaya
Kotiꞌa navalesigeꞌna agaiꞌene maigahue. Aupaꞌa
navaleno tokiya hale yapi ala nagi namigahie.
33 Nafaꞌneyagaꞌnia tamakaiꞌenena nagaya osi
kana kanoꞌa maiteꞌna visugetama nagaifena
natiyegahayanagi amuha ohunayanagitama
visua kumatela oꞌugahae. Mani kea Yuta
veaꞌmogami hama-pai-mainoanagiꞌna menia
tamakaila tamaha-nepauve.

34Menia nagola ohavinaya kahegi kea tamaha-
paigahugi haviho. Nelama-fugamifena tamahau
tamayamopafi tamahaino. Amakaya aniꞌa
huꞌya tamakaifena hamaisie. Nagayama
tamakaifema nahau nayamopafima nahaiya

kava hutama nelama-fugamifena tamahau
tamayamopafi tamahaino. Amakaya aniꞌa huꞌya
tamakaifena hamaisie. 35Nagi tamakaya mukiꞌa
nelama-fugamifena tamahau tamayamopafima
lamahaisiana muki veaꞌmoꞌya tamakaila
lamaketeꞌya tamakaifena mage huꞌya hugahae
‘Yisasiꞌenema tokaeꞌya nemaiya anaga mainae.’
huꞌya hugahae.” huno hie.

Yisasiꞌa Pitafena “Nagia alika fala-kigane.”
huno nehie.

36 Saimoni Pitaꞌa mage huno havige
“Alaniꞌamogae hanatega ugane?” huno
havigegeno Yisasiꞌa mage huno hie “Visua
kumatelamenia nakavela oꞌuganagi haenagaꞌage
nakavela ugane.” huno hie. 37 Higeno Pitaꞌa
mage huno hie “Alaniꞌamogae nagaya na ya
hinageꞌna menia kakavela oꞌugahe hugeka
nehane? Nagaya kagaifene huꞌna nahaimula
atalegahue.” huno hie. 38 Higeno Yisasiꞌa mage
huno havige “Kagaya nagaifene huꞌka kahaimula
atalegano? Tamagelafa huꞌna kaha-nepauve
hagoteno kokolemoꞌa agea oꞌainesigeka kagaya
tagufa (3) kanale avane huka nagiꞌa alika fala-
kigane.” huno hie.

14
Yisasiꞌa ika kumate visaya kana agaiꞌage

maine.
1 Yisasiꞌa mage huno hu-maine “Mukiꞌa

veaꞌmogatama tamaipamoꞌa kanaꞌage huno
tamakesa kuꞌmoꞌa ohino. Anumaya Kotife
havitama tamakupi maletama tamametiti haya

kava nehutama nagaifena havitama tamakupi
maletama tametiti hiho. 2 Nenafa nopina
veala maisaya nona kasagoꞌya hane. Ani yama
omalesina nagaya mani kea ohuleꞌasine. Nagaya
kumatamia moliꞌna talo tala hu-lama-tegahe
ugahue. 3 Nagaya kumatamia mo lalo tala
hu-maleteꞌna eteꞌna me lamavalesugetama
visua kumatela visageta nagaiꞌene mo lokaeta
maigahune.

4 Tamakaya nagayama visua kumaꞌmo kana
ago age-mainae.” huno hie. 5 Higeno Tomasiꞌa
mage huno hie “Alatimogae tagaya visana ku-
mala oꞌagenone. Hanaꞌa huta ani kana agesune?”
huno hie. 6 Higeno Yisasiꞌa mage huno hapaiye
“Nagaya ikapinaga visaya kamona Nefaꞌnae. Na-
gaya ke-lamage kemona aepaꞌa mainoe. Na-
gaya agola maige maige yamo hamaimula aepaꞌa
mainoafe nagoꞌa veaꞌmoꞌya Nenafatega visayana
alu katetila oꞌugahagi nagaiteke esae. 7Tamakaya
nagaiꞌma havimainaleꞌasipa Nenafafena aniꞌa
hutama havileꞌasine. Tamakaya menia aepa
hetama Nenafana ago havitetama age-mainae.”
huno hie.

8 Higeno Filipiꞌa mage huno hapaiye
“Alanimogae negafana taveligeta agesunageno
tagu tamemoꞌa tamu hisie.” huno hie. 9 Higeno
Yisasiꞌa mage huno hapaiye “Filipigae ayaꞌaya
kanale tamakaiꞌenenamaime emainoana kagaya
nagaila onagenano? Nagoꞌa veaꞌmoꞌya nagaiꞌma
nage-mainayana aniꞌa huꞌya Nenafana age-
mainae. Naꞌa higeka ‘Negafana lave-lio huka
nehane?’ 10 Nagaya Nenafa aguꞌafina maugeno
Nenafaꞌa aniꞌa huno nagai naguꞌafina mainea

yafena havika kagupina nomalano? Tamaha-pai-
mainoa kea nagesafiti kea tamaha-opainoe. Aꞌao.
Nenafaꞌanagai nagupimaineno agaiꞌa aliꞌyamaꞌa
neꞌalie. 11Nagaya Nenafa aguꞌafi maugeno aniꞌa
huno Nenafaꞌa nagaila naguꞌafina maigetaꞌa
hu-mainoꞌema huꞌnama hua kea havitama
tamakupina maletama tamametiti hiho. Mani
kema ohavinutama tamakaya mukiꞌa aliꞌyama
ali-mainoa aliꞌyama age-mainesayana nagaifena
havitama tamakuꞌafi ali maletama tamametiti
hiho. 12 Tamage-lafa huꞌna tamaha-nepauve
nagoꞌa veaꞌmoꞌya nagaifema haviꞌya amakupi
nemalaya veaꞌmoꞌya mukiꞌama ali-mainoa
aliꞌyana aniꞌa huꞌya aligahae. NagayaNenafatega
visua yafe anima alisaya aliꞌyamoꞌa ali-mainoa
aliꞌyana agaseꞌya aligahae. 13 Nafaꞌneꞌamonife
huꞌya Nenafaꞌa agima ali-saga hisaya yafe
tamakaya nagai kema havitetama nagai nagi
ayetama mukiꞌa yafena naha-vi-gesageꞌna aniꞌa
hu-lama-tegahue. 14 Mukiꞌa yafema nagai
nagima ayetama naha-vi-gesayana afaꞌa ani
yana hu-lama-tegahue.” huno hu-maine.

Yisasiꞌa “Alu Aotage Avamula hu-tesugeno
egahie.” huno hu-maine.

15 Mani kea huteno mage hie “Tamakaya
nagaifema tamahau tamayamopafima tama-
haisigetamahena tamaha-pai-mainoa kemona
akave malegahae. 16 Akave malesageꞌna
Nenafatega havigesugeno tamaya hisia Avamula
hu-tesigeno tamakaite eno agola tamakaiꞌene
emaige maige huno maigahie. 17 Ani Alu Aotage
Avamula tamageꞌage kemona aepaꞌa maineno

hulama-ve-ligahie. Mukiꞌa ma mopale yafema
amaugafama aliꞌya nehaiya veaꞌmoya Alu
Aotage Avamula ageꞌya havilama ohunaya yafe
oꞌavalegahagi tamakaya ago age-lama hutama
age-mainaya yafe tamakaiꞌenena emaineno
tamakupi haino maigahie.

18 Na yafe tama-talesugetama megusa nafaꞌne
kana hutama omaigahayanagiꞌna tamakaitela
eteꞌna egahue. 19 Okasi kanaꞌa ma mopale
yafema amaugafama aliꞌya nehaiya veaꞌmoꞌya
nagoꞌene onagegahayanagitama tamakaya
nagegahae. Agola maige maige yamona
aepaꞌa mainoafe tamakaya aniꞌa hutama maige
maige hisaya tamahaimula alitama maigahae.
20 Mainesageno Alu Aotage Avamuꞌmoꞌma esia
kanafina nagaya Nenafaꞌene mainoanagitama
tamakaya aniꞌa hutama nagaiꞌenena maisageꞌna
nagaya aniꞌa huꞌna tamakaiꞌenema mainoa
yafena havilama hutama havigahae.

21 Nagoꞌa veaꞌmoꞌya nagai kema haviꞌya
akave malenuꞌya nagaifena hamau
amayamopafifna hamau-maine. Nagaifema
hamau amayamopafima hamau-mainesia
veaꞌmoꞌya Nenafaꞌa aniꞌa huno amakaifena hau
ayamopafina nehaiye. Nehaigeꞌna nagaiꞌenena
aniꞌa huꞌna nahau nayamopafina nenahaigeꞌna
naguꞌa amamisugeꞌya nagaila nage-lama
huꞌya nagegahae.” huno hie. 22 Higeno nago
kanoa, Yutasi Isakalioti omagi, hamoꞌamoꞌa
mage huno Yisasina havige “Alanimogae naꞌa
higeka kagaya tagaila taulagafina kagaika
aepakaꞌa tave-nelinagi mukiꞌa ma mopale

yafema amaugafama aliꞌya nehaiya veaꞌmogami
amaulagafina hu-falote huka ohunanane?”
huno havinege. 23 Havigegeno Yisasiꞌa mage
huno hie “Nagoꞌa veaꞌmoꞌyama nagaifema
hamau amayamopafima hamaisigeꞌyahena
nagai kemona akave malesagenofena Nenafaꞌa
amakaifena aniꞌa huno hau ayamopafina
haugahie. Nenafaꞌene nagaiꞌnienena amakaiꞌene
emaigahuꞌe. 24 Nagoꞌa veaꞌmoꞌya nagaifema
hamau amayamopafima ohamaisiana nagai
kemona akavela nomalae. Manima tamaha-
nepauva kea nagaiꞌnige kea omalegi hu-na-tenea
Nenafa ke hane.

25 Tamakaiꞌenema maineꞌna mani kea
ago tamaha-pai-mainoe. 26 Tamaha-pai-
mainoanagino Nenafaꞌa nagai nagileꞌma hu-
tesia kanomoꞌa, tamayama hisia Alu Aotage
Avamulagino emaineno mukiꞌa yana hulamave-
liteno mukiꞌa tamaha-pai-mainoa kea alino
tamakesa hao hinagetama havigahae.

27 Tama-taleꞌna ugahe tamaipa falu hutama
maisaya tamaku tamakesa nelamamue.
Nagayama naipa falu huꞌna nemauva nagu
nagesa nelamamue. Anima tamaipa falu hutama
maisaya yama tamamua yana ma mopale
veaꞌmoya amaipa falu nehaya ya kana ohunegi
kanaꞌage tamaku tamakesa havitama kolia
ohiho. 28 ‘Tamataleꞌna uteꞌna eteꞌna tamakaitega
egahuema.’ huꞌna tamaha-pauva kea ago
havilinae. Nagaifema tamahau tamayamopafima
nelamahaisigetamahenaNenafamainelega visua
yafena muse haleꞌasine. Nenafaꞌa nagaseno
ala kano mainea yafe Nenafa mainelega visua

yafena muse haleꞌasine. 29 Tamataleꞌna visua
kanafina nagaife havitama tamakupi maletama
tamametitima hisaya yafe yaufa ani kana falote
ohunea kanafi menia mani kea tamaha-nepauve.
30Sataniꞌa,mamopaleꞌmakavahu-mainea kanoa
ago neꞌeanagiꞌna nagaya nagoꞌene kea ohugahue.
Satanina tokiyaꞌamoꞌa nagaila onagaseneanagi
Nenafa nahapai-mainea kava huꞌna faligahue.
31 Nagayama Nenafafema nahau nayamopafi
nenagea kavala ma mopale veaꞌmoꞌya havisaya
yafe Nenafa naha-pai-mainea kava nehue. Hai
nehugi vigetao.” huno nehie.

15
Yisasiꞌa “Nagaya vaini nofi mainoe.” huno hie.

1Yisasiꞌamage huno hie “Nagaya tamage huꞌna
vaini alagamo nofi maugeno Nenafaꞌa ani vaini
alagamo nofi hoyalela yagai-maine. 2 Agaya
mukiꞌa nagai vaini nofi akopaꞌmoꞌa alagama
oꞌayea akopaꞌyaga atagi neꞌataleno alagama
ayea akopaꞌyaga ‘Nagoꞌene alaga ayesie.’ huno
aiꞌa alino hagalo nehie. 3 Tamaha-pai-mainoa
kemoꞌa tamakaila ago alino hagalo higeno
oniꞌyatamia omalenegi kanale tamahau-maine.
4 Tamakaya nagaiꞌenema ai-gaꞌmaesayana
nagaya tamakaiꞌenena ai-gaꞌmaeꞌna maigahue.
Nago vaini alagamo nofiꞌmo akopamoꞌma
nofiteꞌma ai-okaꞌmaesiana alaga oꞌayegahie.
Naꞌa hu-maineafe tamakaya nagaila navaꞌaleꞌma
ai-okaꞌmaesayana tamakaya alaga oꞌayegahae.

5 Nagaya vaini alagamo nofi maugetama
tamakaya ani vaini alaga nofiꞌmo akopaꞌa

mainae. Tamakaya nagaiꞌenema ai
okaꞌmaesayana nagoꞌa kanale kavala ohugahae.
Kanale kavaꞌma hinutamahena nagaiꞌene ai-
kaꞌmaetama maiho. Nagoꞌa veaꞌmoꞌyama
nagaiꞌenema ai-gaꞌmaeꞌyamaisageꞌna nagayama
amakaiꞌenema ai-kaꞌmaeꞌnamaisuana kasagoꞌya
nofi alagamo kaveꞌa ayegahae. 6 Nagoꞌa
veaꞌmoꞌya nagaiꞌenema ai-okaꞌmaesayana
oꞌayea vaini nofiꞌmo akopaꞌma atagiꞌya
hagaꞌyu hu-talagenoꞌma hagage nehia kava
nehae. Ani akopayaga alitalu huꞌya atafi
kae-talenae. 7 Tamakaya nagaiꞌenema
aigaꞌmaetama maisayana nagai kemoꞌa
tamakupina hanesigetama nagoꞌa yafema
naha-vi-gesayana naha-vi-gesaya yana hu-lama-
tegahue. 8 Tamakayama kasagoꞌya nofi alagamo
kaveꞌma aye-gasagoꞌma hisaya yateti Nenafaꞌa
ala agia aligahie. Alinagetama-nagitama
tamakaya nagaiꞌenema tokaeꞌya nemaiya anaga
maigahae. 9 Nenafaꞌa nagaifena hau ayamopafi
hau-mainea kava huꞌna tamakaifena aniꞌa
huꞌna nahau nayamopafi nenahaiye. Nahau
nayamopafima nenahaiya yamo aguꞌafinaga
faletama maiho. 10 Nagaya Nenafaꞌma hu-
mainea kahegi kema haviꞌnama akave maloa
yafe Nenafaꞌa nagaifena hau ayamopafina
nehaiye. Tamakaya aniꞌa hutama hu-mainoa
kahegi kea havitama akave malesayana
tamakaifema nahau nayamopafi nenahaiya
yamo aguꞌafinaga faletama maigahae.

11 Nagai naguꞌafima muse yama hanea
yana tamakai tamakupi male hava-telama-
tesua yafe mani kea tamaha-pai-mainoane.

12 Nahau-mainea kavala mage huꞌna nehue
‘Nagaya tamakaifema nahau nayamopafima
nahaiya kava hutama nelama-fugamifena
tamahau tamayamopafi tamahainageno
aniꞌa huꞌya amakaya tamakaifena hamau
amayamopafina hamaino.’ huꞌna tamaumonola
nemaloe. 13 Nago kanomoꞌma nefufema ‘Kagai
kaugafama ali-gatisua yafene huꞌna nagaya
faligahue.’ hunoꞌma hisiana mukiꞌa veaꞌmogami
hamau amayamopafima nehamaiya kavala
amakasegahie. 14 Nagayama nehua kema
akave malenutamahena nagaiꞌni nenafugatama
maigahae. 15 Nagaya tamakaifena ‘Aliꞌya
vayaꞌnimogatama mainae.’ huꞌna nagoꞌene
ohugahue. Nago aliꞌya kanomoꞌa kava
kanoꞌamoma aliꞌyama alia aepaꞌa oꞌagenegi
nagaya mukiꞌa yama Nenafaꞌma naha-pai-
mainea kea ago tamaha-pai-mainoa yafe
‘Aliꞌya vayaꞌnimogatama mainae.’ huꞌna
ohugahugi agoꞌma tamaha-nepauva yafe
‘Tamakaya nagai kanapa mainae.’ huꞌna nehue.
16 Tamakaya nagaila nagetama hu-yoꞌokinagi
nagaya hagoteꞌna tamakaila tamakeꞌna hu-
yogiteꞌna tamakaitami utama Anumaya
Koti haisia kava hisaya yafe hu-yogilama-
tenoe. Aniꞌama hisaya yapiti alagaꞌa falote
huteꞌya agola mainesagetama nagai nagileꞌma
Nenafatega havigesayana mukiꞌa havigesaya
yana tamamigahie. 17 Kahegi kea mage huꞌna
tamaumonola nemaloe nelama-fugamifena
tamahau tamayamopafi tamahainageꞌya aniꞌa
huꞌya tamakaifena hamau amayamopafi

hamaino.”

Ma mopale veaꞌmoꞌya kame hu-lama-tegahae
huno hu-maine.

18 “Ma mopale yafema amaugafama aliꞌya
nehaiya veaꞌmoꞌya tamakaila kamema hu-
lama-tesagetamahena tamakesa hao hinagetama
haviho. Hagoteꞌya nagaila aniꞌa huꞌya kamea hu-
na-tenayane. 19 Tamakaya ma mopale veaꞌmoꞌya
nehaya kavaꞌma hutama mainaleꞌasipa mani
mopale veaꞌnemoꞌya hamau amayamopafi
tamakaifena hamaileꞌasinagi nagaya ma mopafi
vayapiti tamakeꞌna hu-yogi-malenoafe tamakaya
mani mopale vea kana veaꞌne omainae. Na yafe
ma mopale yafema amaugafama aliꞌya nehaiya
veaꞌnemoꞌya amakesa nehaviꞌya kamea hu-
nelama-tae. 20 Nagaya mage huꞌna ago tamaha-
pai-mainoe ‘Aliꞌya kanoꞌamoꞌa kava kanoꞌamona
oꞌagasene.’ huꞌna hu-mainoane. Ani kehe
tamakesa havitama maiho. Nagoꞌa veaꞌmoꞌya
nagaiꞌma, tamakai kava kanotamimonima, aliꞌya
haviyama hu-na-taya kava huꞌya aniꞌa huꞌya
tamakaila aliꞌya haviya hu-lama-tegahayanagi
nagoꞌa veaꞌmoꞌya nagai kema haviꞌya akave
nemalesaya veaꞌmoꞌya tamakai kea aniꞌa huꞌya
haviꞌya akave malegahae. 21 Hu-na-tenea
kanomona havilama huꞌya ohavinaya yafe
ani kavala hu-lama-tegahae. Tamakaya nagai
veaꞌnema mainaya yafenagiꞌya ani kavala hu-
lama-tegahae. 22 Nagaya eꞌnama kema hama-
opauleꞌasina ‘Kefo katia hane.’ huꞌya ohaleꞌasine.
Afaꞌa ago me hama-pauvanagi kefo yama hu-
mainaya yafena kalagi aiteꞌya agasesaya katamia

omalene. 23 Nagaiꞌma kamema hu-na-tesaya
veaꞌnemoꞌya Nenafaꞌene kamea hu-neꞌatae.
24 Nagaya amakaipima maineꞌnama nagoꞌa
veaꞌmoꞌyama tokiya kavaꞌma ohuleꞌasina ‘Kefo
yatia hane.’ huꞌya ohaleꞌasinagi ago alugeꞌya
ageteꞌya nagaiꞌene Nenafaꞌenena kamea hu-
nelaꞌa-tae. 25Amakai kahegi kema kae-malenaya
kemoꞌa nagaifena mage hu-mainayane ‘Havi
kavala ohunegeꞌya kamea afaꞌa hu-neꞌa-tae.’
huꞌya kae-malenayane. Mani kemoꞌa ago
falote huno tamage hisia yafe nagaila kamea
hu-nena-tae. 26 Nenafategati tamaya hisia
vekaꞌa hu-tesugenoꞌma esiana tamageꞌage
ke huno tamaha-paisia vekaꞌa, Alu Aotage
Avamula Nenafategatiꞌma esiana nagaifena
tamaha-paigahie. 27 Tamaha-paigahianagitama
nagaya aliꞌyama aepa heꞌna ali-mainoa kanaleti
tamakayama nagaiꞌenema mainaya yafe
nagaifena veaꞌmogamina hama-paigahae.”

16
1 Yisasiꞌa mage huno hie “Nagaifema

tamakupima agomalenaletiꞌma neꞌataletama alu
kate oꞌvisaya yafe mani kea tamaha-pai-mainoe.
2Amakaya tamakaila mono nopitila tamavaleꞌya
tamanati-talegahae. Ani kanama esia kanafina
nagoꞌa veaꞌmoꞌya tamakaila nelamahaeꞌya ma
amakesa havigahae ‘Mani kavaꞌma nehunana
Anumaya Kotina akave nemalone.’ huꞌya
hugahae. 3 Nenafaꞌene nagaiꞌenema amakuꞌa
otaꞌaminaya yafe ani kavala hu-lama-tegahae.

4Ani kanama falote hisia kanafina tamaha-pai-
mainoa kemoꞌa tamakesa ai-hagalo hinagetama

havilama hisaya yafe menia mani kea tamaha-
nepauve. Ehe kanafina tamakaiꞌenema mainoa
yafe nayona ani kea tamaha-opainoane.

Yisasiꞌa Alu Aotage Avamuꞌmo aliꞌyamaꞌahe
hu-maine.

5 Nagaiꞌma hu-na-tegeꞌna emainoa kanolega
menia eteꞌna ugahuanagitama nago vekamoga
nagaifena ‘Hanatega neꞌvane?’ huka nahavi-
nokane. 6Nahavi-nokayanagi nagayama tamaha-
pai-mainoa kehe tamakesa havitama tamahau
nehae.

7 Tamahau nehayanagi tamage-lafa huꞌna
tamaha-nepauve nagayama oꞌvisuana tamaya
hisia kanoa omegahigi nagayake uteꞌna tamaya
hisia kanoa hu-tesugeno tamakaitegama
esiana kanale kanaꞌa falote hu-lama-tegahie.
8 Efaloteꞌma hisiana tamaya hisia kanomoꞌa
mukiꞌa ma mopale veaꞌmogami kefo yama
nehaya aepaꞌamiene kanale kavaꞌma nehaya
aepaꞌamiene Anumaya Kotiꞌa kaiyekema hu-
ma-tesia yamo aepaꞌaene hu-falote hisigeꞌya
haviteꞌya agegahae. 9 Kefo yamo aepamofena
tamaya hisia kanomoꞌa mage huno hugahie
‘Yisasifena havitama tamakupi maletama
tamametiti nohaya yafe kefo yatamia hane.’
huno hugahie. 10 Nagaya Nenafa mainelega
eteꞌna ugahuanagitama nagoꞌene nagaila
onagesayafe tamaya hisia vekamoꞌa kanale
kavaꞌma hisaya yamo aepaꞌa hu-falote
hinagetama havitetama agegahae. 11 Anumaya
Kotiꞌa ma mopale kava kanoa, Satanina, ago
kaiyekea hu-tenea yafe tamaya hisia vekaꞌa

Anumaya Kotiꞌma kaiyekema hu-ma-tesia yamo
aepamoꞌa hu-falote hinagetama havitetama
agegahae.

12 Nagaya kasagoꞌya kea tamaha-paigahe
nehuanagi kanaꞌage hu-mainea yafe
tamakaya havilama hutama ohavigahae.
13Ohavigahayanagi Anumaya Kotina tamageꞌage
nehia Avamuꞌamoꞌma esiana agaiꞌalegati mukiꞌa
Anumaya Koti tamageꞌage kea tamaha-paigahie.
Agesafiti kea tamaha-opaigahianagino nehavia
keꞌageꞌene haenagama esia kanafima falote
hisia yamo kene tamaha-paigahie. 14 Tamaha-
painageno ani kanomoꞌa nagayama hu-mainoa
kea tamakaila tamaha-paisia yafe nagai nagia
tusiya huno ali-saga hugahie. 15 Hugahianagi
mukiꞌa Nenafaꞌma malenea yana nagaiꞌniꞌa
yamaꞌage fatago huno hanea yafe mage hu-
mainoe ‘Alu Aotage Avamuꞌmoꞌa amisua kea
alino tamakaila me lamaha-paigahie.’ huꞌna
hu-mainoe.”

Muse yamoꞌa taipa kana yamo kumala ali-
gahie.

16 “Osi kana kanoꞌa nagoꞌene onagegahagi osi
kana kanoꞌa maitetama etetama nagegahae.”
huno hie. 17 Higeꞌya nagoꞌa agaiꞌaenema
tokaeꞌya nemaiya anagaꞌamoꞌya amakaiꞌamifina
mage hae “Osi kana kanoꞌa onagegahae huno
nehuno etetama osi kana kanoꞌa nagegahae
huno nehunoꞌma nehia kemona aepaꞌamoꞌa
hanaꞌa hu-maine? ‘Nenafatega visua yafe nehue.’
huno nehia kemona aepaꞌa nohavune. 18 Osi
kanaꞌaema hia kemona aepaꞌa naꞌane huno

nehie? Tagaya agayama hia kea nohavune.”
huꞌya nehae. 19 Nehuꞌya havigegahema haya
kea Yisasiꞌa ago aguꞌafinaga haviteno mage
huno hie “Hua kemoꞌa ‘Osi kana kanoꞌa nagaila
onagegahagi etetama osi kanaꞌa maitetama
nagegahaema.’ hua kehena tamakaya lamakaya
tamakaitamifina mani kemona aepaꞌahe huge
havige nehao? 20 Tamage-lafa huꞌna lamaha-
pauve tamakaya tamataleꞌnama visua yafena
avia ategahayanagi ma mopale veaꞌmoꞌya muse
hugahae. Tamakaila hagoteno tamahau hu-
tesigetama haenagaꞌa ai-yahae hutama muse
hugahae. 21 Aꞌmoꞌma nafaꞌnema ategahema
nehuno agatama aisia kana falote hisia yafe
hauna hianagi nafaꞌnema ago atetenoꞌa
‘Nafaꞌnea ago atoe.’ huno muse nehuno agatama
ai-mainea yafena age-kani-maine. 22 Ani
kanamoꞌa tamakaipina hane. Menia tamakaya
tamahau nehayanagi eteꞌna tamakesugenoꞌa
tamakupina muse yamoꞌa hiya hinageno nago
kanomoꞌa ani muse yana tamaha-ofalegahie.
23 Ani kanama evaꞌyima hisiana tamakaya
nagaila nago yafena nahavi-okegahae. Tamage-
lafa huꞌna tamaha-pauve nagaifema hutama
nagai nagima ayetama nago yafema Nenafama
havigesayana mukiꞌa havigesaya yana afaꞌa
tamamigahie. 24 Nayoꞌene meniene nagaifena
nehutama nagia ayetama nagoke yafena
Nenafana haviokenayane. Nagi menia muse
yatamimoꞌma tamakupina hiya huno hanesia
yafena nahavigegeꞌna tamamino.”

Yisasiꞌa ma mopafi tokiya yana ago agase-
maine.

25 “Mani kea tamakaila avame kefi hu-
maleꞌna tamaha-nepauvanagi haenagaꞌa mani
avame kea nagoꞌene ohugahuanagiꞌna hu-
falote huꞌna Nenafafena tamaha-paigahue.
26-27 Hu-falote hisugetama ani kanafina nagai
nagile havigegahagi nagaya ‘Tamakaifena
Nenafana havigegahue.’ huꞌna ohunogi
tamakaya nagaifena tamahau tamayamopafi
nelamahaiya yafe Nenafaꞌa tamakaifena hau
ayamopafi nehainageno havigesaya yana agaiꞌa
tamamigahie. Nagayama Anumaya Kotitegati
emainoa kema tamakupimalenaya yafeNenafaꞌa
tamakaifena hau ayamopafi nehaiye. 28 Nagaya
Nenafaꞌene mainoleti ma mopafina emainoe.
Menia nagaya mani mopa ataleꞌna Nenafatega
ugahue.” huno hie.

29 Higeꞌya agaiꞌaenema tokaeꞌya nemaiya
anagaꞌmoꞌya mage hae “E, avame kefiti menia
nohanagi hu-falote huka nehane. 30Menia tagaya
havunana kagaya mukiꞌa yana havimalenane.
Mukiꞌa veaꞌmoꞌya amakupima haviya yana ago
havimainana yafe nago kanomoꞌa nago yafena
kahavi-okesie. Mukiꞌa yana havimainana yafe
tagaya kagaifena Anumaya Kotitegati emainane
huta tagupi malenone.” huꞌya hae. 31 Yisasiꞌa
kenonaꞌamilela mage huno hie “Meni tamakaya
havitama tamakupina nemaletama tamametiti
nehafio? 32 Haviho nago kanamoꞌa aupaꞌa
egahemahia kanamoꞌa ago efalote hu-maine. Ani
kanafina nagoke nagokeꞌmogatama nataletama
kumatamile ute ete hugahae. Nataletama

visageꞌna nagaiꞌnige maigahuanagi Nenafaꞌa
nagaiꞌenena maine. 33 Tamakuꞌa namitetama
tamaipa falu hutama hilato hutama maisaya
yafe mani kea tamaha-pai-mainoe. Ma mopale
mainesageno nago kanaꞌage yamoꞌa falote
hugahianagi kolia ohiho. Nagaya ma mopafi
auꞌava yana ago agaseꞌna kava yagai-mainoe.”
huno hu-maine.

17
Yisasiꞌa agaiꞌa anagaꞌa hamaꞌ-maesia yafe

nunamu hu-maine.
1 Yisasiꞌa mani kea huteno ikapinaga age-

saga hu-maineno Anumayamotega mage huno
hie “Nenafagae falisua kanaꞌnia ago efalote
hie. Nekamoꞌna kagi ali-saga hisua yafe
faliteꞌna he-tiꞌna kagaitega haisua yafe lokiya
hale yania nekamonina namio. 2 Nekamonia
mukiꞌama naminana veaꞌmogamina agola maige
maige hisaya hamaimuꞌamima amamisua yafe
mukiꞌa veaꞌmote kava yagaisua tokiyaꞌnia ago
naminane. 3 Anumaya Kotiga kagaikage ala
tokiya kanoa tamagemona tamaꞌa nagokeꞌage
Anumaya mainanagi veaꞌmoꞌya kagaifema
havilama huꞌya maisayana hu-tenana kanoa
‘Yisasiꞌa veaꞌmogami amaku amamemaꞌa ali-
gatisia kanoa ikapinagati emainea kano maine.’
huꞌya havilama hisayana maige maige hisaya
hamaimula aligahae. 4-5 Naminana tokiya
hale yatetiꞌa ma mopalela kagia alisaga hu-
mainoe. Naminana aliꞌyana ago aliꞌna avaya
aye-mainoa yafe Nenafagae meni kanafina
kagai kavate mainesugeka tokiya hale yaniꞌa

namio. Ma mopama talo ohunana kanafina
kagaiꞌene mainoanagiꞌna tokiya hale yania
haneanagi menia eteka ani yana namio. 6 Ma
mopafi veapitiꞌma naminana veaꞌmogamina
ago aepakaꞌa hu-falote huꞌna hama-pai-mainoe.
Ani veala kagaikaꞌa veaꞌnegika nagaila ago
naminane. Naminanageꞌya ani veaꞌmoꞌya
kagai kea atafa hu-linae. 7 Atafa hu-lineꞌya
mukiꞌa naminana yana kagaikaꞌalegati emaine
huꞌya menia ago havilinae. 8 Naminana kea
ago amamugeꞌya ago atafa huꞌya havilama
hulineꞌya nagayama kagaitegatiꞌma emainoa
yafena tamage nehie huꞌya havilama hu-lineꞌya
kagayama hu-na-tanageꞌna emainoa yafena
amakupi maleꞌya amametiti nehae.

9 Amakaifena Nenafagale ke huꞌna kahavi-
negoe. Ma mopale yafema amaugafa aliꞌya
nehaiya veafe Nenafagale menia kahavi-nokogi
kagaikaꞌama naminana veaꞌnea kagai veaꞌne
mainaya yafe naminana veafe kahavi-negoe.
10Nagai veala kagai veale. Kagai veala nagai vea
mainageꞌya ani veaꞌnimoꞌyama nagai tokiyaleti
haya kavala nehageꞌya mopale veaꞌmoꞌya
ageteꞌya nagai nagia alisaga nehae. 11 Ali-
saga nehageꞌna menia ma mopaletila ataleꞌna
kagaitega ugahuanagi nagaifema amakupi
nemalaya veala ma mopafi maigahagi alu aotage
Nenafaga kagaika kagileti naminana nagileꞌma
hanea tokiyaleti auꞌvai-ma-tesanana taꞌagaya
nagoke kanolatama mainoꞌa ya huꞌya amakaya
nagoke kate maleꞌya nagoke veaꞌne maisae.
12 Nagaya amakaiꞌene maineꞌna kagayama

naminana nagileꞌma hanea tokiyaleti auꞌvai-
ma-togeno nagoꞌmoꞌa hani-ki-mainea yapima
tegelege nehia atafina oꞌugahagi Anumaya Koti
kema kae-malenaya kemoꞌma efalote huno
tamagema hisia yafe anima hani-ki-mainea
yapima tegelege nehia atafima visia kanoa
Yutasiꞌa agaiꞌage ugahie.

13 Menia eteꞌna kagaitega egahugi nagayama
nehua muse yaniꞌamoꞌa amakai amakupina
hava-tesia yafe ma mopale maineꞌna mani
kea hama-nepauve. 14 Hama-nepaiꞌna kagai
kea ago amaminogi nagaya ma mopafi kanoa
omaiꞌnoe. Alu nagu nameꞌene kano mainogeꞌya
amakaya nagayama hua kava huꞌya ma
mopale veaꞌne kana vea omainae. Alu amaku
amameꞌene veaꞌne mainaya yafe ma mopale
veaꞌmoꞌya amakaife amaipa kafa he-ma-
teꞌya kamea hu-neꞌama-tae. 15 Kamea hu-
neꞌama-tayanagi nagaya veaꞌnimogamifena
‘Ma mopaleti amavalesaga huo.’ huꞌna kahavi-
nokogi ‘Sataniꞌma aye-mavataga hu yafe auꞌvai-
mateka amaugafa ali-gatisanageꞌya kaꞌyeꞌya
maisae.’ huꞌna kaha-vi-negoe. 16 Nagaya ma
mopale kanoa omaiꞌnoe. Alu nagu nameꞌene
kano mainogeꞌya amakaya nagai kana huꞌya
ma mopale veaꞌnea omainae. Alu amaku
amameꞌene veane mainae. 17Mainayafe kagaika
ke-lamage kekaleti alu aotage veaꞌne maisaya
amaku amakesa amamio. Kagayama hu-
mainana kemoꞌa tamageꞌage nehie. 18 Kagaya
mamopafimanagaiꞌmahu-natanageꞌna emainoa
kava huꞌna naminana veaꞌnea nagaya mopale

veaꞌmogami amuꞌnopi ago hu-ma-tenoe. 19 Nagi
tamage huꞌya amaku amamemaꞌamona kagaila
kamisaya yafe nagaya nagu namemaꞌamona
kagaila negamue.

20 Nagaiꞌenema mainaya veaꞌneꞌagefena
kahavi-nokogi amakayama hisaya keleti
nagaifema haviꞌya amakupi maleꞌya
amametitima hisaya veafeꞌene kahavi-negoe.
21 Nenafagae mage huꞌna kahavi-negoe kagaya
nagaiꞌenema mainageꞌna nagaya kagaiꞌenema
maugetaꞌama huꞌa kava huꞌya nagaifema
amakupi malenaya veala nagoke vea kanoꞌa
taꞌagaiꞌenemaisageꞌyamukiꞌamopale veaꞌmoꞌya
kagayama hu-na-tanageꞌnama emainoa yafema
haviꞌya amakupi maleꞌya amametiti hisae.
22 Taꞌagayama nagoke taꞌaipaleꞌma mauꞌa kava
huꞌya nagoke amaipale maisaya yafe naminana
tokiya hale yaniꞌa ago amaminoe. 23 Amakaya
nagoke vea kanoꞌa mai-lama huꞌya maisaya
yafe nagaya amakaiꞌenena maugeka kagaya
nagaiꞌenena mainane. Kagaya hu-na-tanageꞌna
emainoa yafema mukiꞌa mopale veaꞌmoꞌya
havisaya yafeꞌene nagaifena kahau kayamopafi
negahaigeka aniꞌa huka ma mopale veafeꞌene
kahau kayamopafi kahau-mainea yama havisaya
yafe kagai kemahavimalenaya veaꞌmoꞌyanagoke
vea kanoꞌa maisae.

24 Nenafagae ma mopama taloma ohunana
kanafina nagaifena kahau kayamopafi
kahaigekama naminana tokiya hale yaniꞌa
nagaiꞌma naminana veaꞌmoꞌya agesaya yafe
nagaya maisua kumate maisae huꞌna nehue.
25 Kanaleꞌya huka fatago hu-mainana Nenafagae

ma mopale yafema amaugafa aliꞌya nehaiya
veaꞌmoꞌya kagaila okagenagi nagaya ago kagaila
kage-mainoafe ma ma mainaya veaꞌmoꞌya
nagaiꞌma hu-na-tanageꞌna emainoa yafena
ago haviꞌya ageꞌya hu-mainae. 26 Nagaifema
kahau kayamopafi kahau-mainea yana amakai
amakupimalesana yafe aepakaꞌa hu-falote huꞌna
hama-pai-mainoanagi nagoꞌene hama-paigahue.
Nagaya amakupi maisua yafe aepakaꞌa ago
hama-pai-mainoe.” huno hu-maine.

18
Yutasiꞌa Yisasina avaleno kame vaya amayapi

atene.
1 Yisasiꞌa ani kea Anumayamotega havigeteno

tuelufuꞌa (12) anagaꞌaene hati-laviꞌya Kitaloni
lina mo laꞌkaeꞌya umainae. Atu kaiyaga nago
olivi yosa kali-malenaya hoya hanegeꞌya Yisasiꞌa
agaiꞌaenema tokaeꞌya nemaiya anagaꞌamoꞌyaene
ani hoyafinaga umainae. 2Umainayanagi mukiꞌa
yupa Yisasiꞌa tuelufuꞌa (12) anagaꞌamoꞌyaenena
ani hoyafinaga molitalu huꞌya nemaiya yafe
Yutasiꞌa, agesiꞌma huno Yisasina kamema hu-
tesia kanomoꞌa, ani hoya ago age-maineane.
3 Age-maineanagino Yutasiꞌa viaꞌyamo ala mono
note kava vayateꞌene* Falasia vayateꞌene vigeꞌya
mono note ati vayaꞌene Lomu ati vayaꞌene
amigeno amavaleno ani hoyafinaga kaꞌniꞌene
lamu kaꞌniꞌene tu hisaya yaꞌene aliꞌya emainae.

4 Ayanagi Yisasiꞌa mukiꞌa augafaleꞌma falote
hugahema hia yana ago haviteno amakaite
viaꞌyamo mo hama-vige “Tamakaya tafe
atineꞌayae?” huno hie. 5Higeꞌya kenonaꞌa mage



Yoni 18:6 cii Yoni 18:11

huꞌya hae “Nasaleti Yisasife ati-yeta neꞌone.”
huꞌya hageno Yisasiꞌa mage hie “Nagaya ma
mainoe.” huno higeno agesiꞌma huno Yisasina
kamema hu-tea kanoa, Yutasiꞌa, ani vayaꞌene
tokaeno maine. 6 Mainegeno Yisasiꞌa “Nagaya
ma mainoe.” hunoꞌma hia yafe amakavelegati
eteꞌya valega mo fae-laka-ti-mainae.

7 Fae-laka-ti-tageno Yisasiꞌa nagoꞌene eteno
hama-vige “Tafe ati neꞌayae.” huno higeꞌya
amakaya nehuꞌya “Nasaleti Yisasife ati
neꞌayone.” huꞌya hae. 8 Hageno Yisasiꞌa
kenonaꞌamia mage hie “Nagaya ago tamaha-
nepauve nagaya ma mainoe huꞌna nehue.
Tamakaya nagaifema nati neꞌayenutamahena
ma ma nagaiꞌenema mainaya vayala
amatalegeꞌya afaꞌa viho.” huno hie. 9 Yisasiꞌa
agoꞌma hu-mainea kea mage huno hu-maineane
“Naminana veala nagoke kanoꞌa ata-oꞌayegahie.”
huno hu-maineane. Anima hu-mainea kemoꞌa
falote huno tamagema hisia yafe Yisasiꞌa
“Amatalegeꞌya viho.” huno hu-maine.

10 Higeno Saimoni Pitaꞌa ayaꞌaya naepeꞌa ali-
lianagino alisagino ala mono note hagote kava
kanomo aliꞌya kanoꞌa, Malakusina, ai-koligeno
tamaga kaiyaga agesa aifa-kali-talegeno asaga
hu-lavi-maine. 11 Ai-fakaligeno Yisasiꞌa Pitafena
hapaino “Ayaꞌaya naepekaꞌa tafugepi vaiyo. Nau-
gafaene nagu name nagata aisia yaniꞌa satuꞌage
hia tima haneamasu keꞌayola Nenafaꞌa naminegi
nagaife onesie huka nehano?” huno hie.

Yisasina Anasite avaleꞌya umainae.

12 Lomu ati vayaꞌene ala kava kanoꞌamiene
mono note ati vayaꞌene Yisasina atafa huꞌya
nofi ki-mainae. 13 Nofi k-iteteꞌya hagoteꞌya An-
asite avaleꞌya umainae. Anasiꞌa Kaiyafasina
aꞌamona nefa maineanagino Kaiyafasiꞌa ani
kafufina ala mono note hagote kava kano
maineane. 14Kaiyafasiꞌa Yuta vayafe mage huno
hama-pai-maineane “Kanalele nagoke kanomo
mukiꞌa veaꞌmogamitefe huno falisie.” huno hu-
maineane.

Pitaꞌa Yisasifena “Oꞌagenoa kanoe.” huno hu-
maine.

15 Saimoni Pitaꞌene nagola Yisasiꞌenema
tokaeno nemaiya kanoꞌene* Yisasina akave
anatiꞌana umainaꞌe. Neꞌvaꞌageno mono note
kava kanomoꞌa ani Yisasiꞌenema tokaeno
nemaiya kanomona ago age-mainea yafe agaya
Yisasiꞌene alamono note kava kanomo no kegiꞌya
kovefinaga hai-fale-maine. 16Haigeno Pitaꞌa fiate
he-tino mainegeno anima Yisasiꞌenema tokaeno
nemaiya kanomoꞌa fiateꞌma yagai-mainea
munaꞌmofena mo hanepaino Pitana avaleno
emaine. 17 Neꞌegeno fiateꞌma yagai-mainea
munaꞌmoꞌa Pitafena mage huno havige “Kagaya
mani kanomona tuelufuꞌa (12) vayapiti kano
mainano?” huno havigegeno “Aꞌao nagaya ani
vayapiti kanoa omainoe.” hunohapaiye. 18Tusiꞌa
yasimo higeꞌya aliꞌya vayaꞌene ati vayaꞌene ata
kae-taleꞌya he-tiꞌya tota huꞌya mainageno Pitaꞌa
amakaiꞌene atale he-tino augafa tota hunomaine.

Alamono note kava kanomoꞌa Yisasina kaiyeke
hu-tene.

19 Ala mono noteꞌma hagote kava kanomoꞌa
Yisasifena “Kagaiꞌenema tokaeꞌya nemaiya
anagakaheꞌene kagayama hu-ma-veli mainana
keheꞌene naha-paiyo.” huno havinege.
20Havigegeno Yisasiꞌa mage hie “Nagaya mukiꞌa
veaꞌmogamina fufute hama-nepauvane. Mukiꞌa
yupa Yuta veaꞌnea melitaluma haya mono
nopiꞌene ala mono nopiꞌene hama-nepauvane.
Fala-kiꞌna hama-opainoe. 21 Naꞌa higeka nagaila
nahavi-negane? Nagai kema nehaviya vayafena
hama-nepauva kehena hama-vigo. Nagayama
hama-pai-mainoa kea ago havilinae.” huno hie.
22 Higeno nago ati kanomoꞌa he-tino maineleti
Yisasiꞌma mani kema nehiana augosafi ai-
ko-nelino mage hie “Naꞌa higeka kagaya ala
mono note hagote kava kanomo aulagafina
mani kea nehane?” huno hie. 23 Higeno
Yisasiꞌa kenonaꞌa mage hie “Kefo kema hu-
mainesugekahena nagaya kefo kema hua kea
hu-falote huka naha-paiyo. Nagayama kanale
kema hu-mainesugekahena naꞌa higeka nai-ko-
neline?” huno hie. 24 Higeꞌya nofiꞌma kitaya
nofila kalu he-oꞌa-teneꞌya Anasiꞌa ala mono note
hagote kava kanoa, Kaiyafasitega hu-tegeꞌya
avaleꞌya umainae.

Pitaꞌa nagoꞌene Yisasifena avane hu-maine.
25 Neꞌvageno Saimoni Pitaꞌa atale maineno

ata lota huno mainegeꞌya agaife mage huꞌya
hae “Kagaiꞌenena mani kanomona tuelufuꞌa (12)
vayaꞌamopiti kano mainano?” huꞌya hageno
Pitaꞌa avane huno mage hie “Aꞌao nagaya ani
kanoa omainoe.” huno hie. 26 Higeno ala mono

noteꞌma hagote kava kanomo aliꞌya kanoꞌamona,
Pitaꞌma agesama ai-fakali-talegeno asaga hu-lavi-
mainea kanomo anagapiti kanomoꞌa mage huno
hie “Kagaya Yisasiꞌene hoyafina mainaꞌageꞌna
kage-mainoe.” huno hie. 27 Higeno Pitaꞌa
nagoꞌene avane huno “Aꞌao nagaila onagenane.”
huno higeno aupaꞌa kokolemoꞌa age ai-maine.

Yisasina Pailatite avaleꞌya umainae.
28 Yisasina Kaiyafasi nopinagati Lomu

kamanile ala kava kanomoꞌa kaiyekema hu-
neꞌamatea note kegeꞌafiti avaleꞌya umainae. Yuta
vayaꞌmogamina mono keꞌamimoꞌa mage huno
hu-maine “Afa vayaꞌene tokaetama maisayana
amakai kava hutama kefo vaya mainaya yafe
ala imu kavela onegahae.” huno hu-mainea yafe
Yuta vayaꞌmoꞌya ala imu kaveꞌma mo nesaya
yafenagiꞌya ani nopina ohainae. 29 Kumatega
mainageno Pailatiꞌa, Lomu kamanile ala kava
kanomoꞌa, amakaite eno mage huno hama-vige
“Tamakaya naꞌane keleti mani kanoa kaiyekea
hu-tegahae?” hunohie. 30Higeꞌya kenonaꞌamage
huꞌya hapaiye “Mani kanomoꞌma kefo kavaꞌma
ohuneleꞌasipa avaleta kagaitela omoteꞌasine.”
huꞌya hae. 31 Hageno Pailatiꞌa eteno mage huno
hama-paiye “Tamakaya avaletama tamakaitami
mono keleti kaiyekea hu-teho tamakaitami
yane.” huno hie. Higeꞌya Yuta vayaꞌmoꞌya
mage huꞌya hu-mainae “Kagaya kamanimoga
huka taumono malenana kemoꞌa nago kanoa
haegeno ofalino.” huka hu-mainane* huꞌya
hae. 32 Nayona Yisasiꞌa mage huno hu-maine
“Nagayama falisua yana yafaga yosale nahaeꞌya

nasaesageꞌna faligahue.” huno hu-maineane.
Lomu kamani vayaꞌmoꞌyage vayala yafaga
yosalela hamaeꞌya asaigeꞌya fali-mainae. Yisasiꞌa
agoꞌma hu-mainea kemoꞌa falote huno tamage
hisia yafe Yuta vayaꞌmoꞌya mani kea hu-mainae.

33 Hageno Pailatiꞌa ataleno kaiyekema hu-
neꞌama-tea nopinaga haino maineno Yisasife
ke higeno vigeno mage huno havige “Kagaya
Yuta veaꞌnogami sauve kano mainano?” huno
havige. 34 Havigegeno Yisasiꞌa kenonaꞌa mage
hie “Kagaya kagu kagesafiti mani kea nehapi
ifi nagoꞌa vayaꞌmoꞌya nagaifena kaha-paigekahe
nehano?” huno eteno havige. 35 Havigegeno
Pailatiꞌa kenonaꞌa mage huno havige “Nagaya
Yuta kano mainogeka nehano? Kagai nofi
vayaꞌene ala mono note kava vayaꞌene kavaleꞌya
nagaite neꞌaya yafena kagaya na havi kava hu-
mainane huꞌna kahavi-negoe.” huno hie.

36 Higeno Yisasiꞌa kenonaꞌa mage hie “Nagaya
kava yagaisua kumala ma mopafina omalene.
Inagi ma mopafima kava yagaisua kumaꞌniꞌama
haneleꞌasipa aliꞌya vayaꞌnimoꞌya kamea hageꞌya
nagaila navaleꞌya Yuta vayaꞌmogami amayap-
ina onataleꞌasine. Inagi nagaya kava yagaisua
kumaꞌniꞌa ma mopafina omalene.” huno hie.
37 Higeno Pailatiꞌa mage huno hie “Ala sauve
kano mainoe huka nehano?” huno higeno
Yisasiꞌa kenonaꞌa mage hie “Kagaya nagaife ala
sauve kano mainane hukama hana kea tam-
age nehane. Nagaya itaꞌnimoꞌma natenele-
gatiꞌma emaineana ke-lamaꞌage hu-falote hisua
yafe ma mopafina emainogi ke-lamama haviꞌya
amakupi malenaya veaꞌmoꞌya nagayama hua

kea nehaviye.” huno hie. 38 Higeno Pailatiꞌa
Yisasife mage hie “Ani ke-lamage kea naꞌane
ke?” huno nehuno Pailatiꞌa hati-lavino kumatega
viaꞌyamo Yuta vayate mage huno mo hama-
paiye “Kefo kavaꞌma hia yana ati ayegetoana
omalene. 39 Tamakaya mukiꞌa yupa ala imuma
kigahena naha-vigageꞌna nago kanoa kina no-
pitila afaꞌa avaleꞌna nelamamuanagi na yafe
nelamahaiye Yuta veaꞌmogatamina sauve kan-
otamia afaꞌa atalesugeno visio?” huno hama-
vige. 40Hama-vigegeꞌya ala kefiti mage huꞌya hae
“Agaila neꞌataleka Palapasina tamisane.” huꞌya
hu-mainae. Palapasiꞌa vaya nehamaeno mus-
ufa yamaꞌage hume hume nehaiya kano mainea
kanohe hu-mainae.

19
Pailatiꞌa Yisasifena “Yafaga yosale nili hetama

asaigeno falino.” huno nehie.
1Pailatiꞌa Yisasina avaleno “Nofi kaꞌyoteti haifu

amiho.” huno hama-paigeꞌya haifu aminae.
2-3Amiteꞌya ati vayaꞌmoꞌya avetaꞌnafa nofiteti tu-
mano kula talo huteꞌya anute vai-teteꞌya ala kava
kanomo fai-neꞌalia augafa haesa kena vai-teneꞌya
Yisasiꞌma he-tino mainele eꞌya Yisasifena “Felu-
gae. Yuta vayaꞌmogami ala sauve kanomogae.”
huꞌya nehuꞌya augosafi amayateti ainagolapeꞌya
nehaeꞌya hu-mainae.

4 Hageno Pailatiꞌa kumatega hati-lavino
eaꞌyamo alitaluma hu-mainaya Yuta vayafemage
huno hie “Atiyeꞌna agoana nagoke kefo ya kanoꞌa
omalegeꞌna tamakaya mani kea havisae huꞌna

avaleꞌna tamakaite hati-laviꞌna neꞌoe.” huno hie.
5 Higeno Yisasiꞌa kumategama hati-lavino eana
avetaꞌnafa nofitetiꞌma talo hu-malaya tumano
kula anute vai-teteꞌya haesa kena fai-tetageno
hati-lavino elavigeno Pailatiꞌa mage huno hie
“Ageho mani kanoa ma maine.” huno hama-
pai-maine. 6 Hama-paigeꞌya mono note kava
vayaꞌmoꞌyaene ati vayaꞌene Yisasina ageteꞌya
ala kegefafiti mage huꞌya hae “Yafaga yosale
nili hetama asaigeno falino. Yafaga yosale nili
hetama asaigeno falino.” huꞌya hae. Hageno
Pailatiꞌa kenonaꞌamia mage huno hama-paiye
“Tamakaitami avaletama yafaga yosalela nilia
hetama asaiho. Nagaya nago kefo yamaꞌahena
ati-yoana omaleanagiꞌna ohaegahue.” huno hie.
7 Higeꞌya Yuta vayaꞌmoꞌya kenonaꞌa mage huꞌya
hapaiye “Yisasiꞌa agaiꞌahena mage huno hu-
maine ‘Nagaya Anumaya Koti nafaꞌne mainoe.’
hunoꞌma hiana tagaipina kahegi kemoꞌa mage
hu-maine ‘Maniꞌa augafa kema hisia kanomoꞌa
falisie.’ huno hu-maineafe menia Yisasiꞌa mani
kema hu-mainea yafe falisie.” huꞌya hae.

8 Hageno Pailatiꞌa ani kea haviteno tusiya
huno amaꞌyoa neꞌaiye. 9 Amaꞌyo aigeno Pailatiꞌa
eteno kaiyekema nehavia nopinaga hai-faleno
maineno Yisasifena mage huno havige “Kagaya
hanategati emainane?” huno havigeanagi
Yisasiꞌa kenonaꞌa ohune. 10 Ohigeno Pailatiꞌa
mage huno hapaiye “Kagaya naꞌa higeka nagelela
noꞌaline? Nagaya tokiyaꞌniene kanogiꞌna ‘Kina
nopitila atalegahae.’ huꞌnama hisuana afaꞌa
katalegahae. ‘Yafaga yosale nili hetama asaigeno
falino.’ huꞌnama hisuana aniꞌa hu-ga-tegahae.

Kagaya mani kea nohavino?” huno havige.
11 Havigegeno Yisasiꞌa kenonaꞌa mage huno
hapaiye “Anafinaga mainea Anumaya Kotiꞌa
kagaiꞌma tokiyama okamineleꞌasipa nagaila
natafa ohateꞌasinagi amakayama navaleꞌya
kagai kayapima natenaya vayaꞌmogamina kefo
yaꞌamimoꞌa kagai kefo yakamona agaseno
kasagoꞌya kefo yaꞌami hane.” huno hie.
12 Higeno Pailatiꞌa anima hia kea haviteno
“Hanaꞌa huꞌna atalesugeno visie?” huno kafe
ati-neꞌayegeꞌya Yuta vayaꞌmoꞌya ala kegefafiti
mage huꞌya hu-mainae “Nagoke kanomoꞌa
Yisasiꞌma hia kava huno agaiꞌahe ‘Nagaya ala
sauve kanomamainoe.’ hunoꞌmahisia kanomoꞌa
Sisana kameꞌa maine. Kagaya mani kanoma
atalesanageno visiana kagaya tagaila ala sauve
kanotia, Sisana, kanapaꞌa omainane.” huꞌya
hae. 13 Hageno Pailatiꞌa ani kema haya kea
haviteno Yisasina avaleno hati-lavino kumatega
elavino eaꞌyamo ala kaiyekema havi kanomo
siale emaine. Ani siama malenaya aupaligahena
Yuta vayaꞌmogami kefina Kapatae huꞌya nehae.
Ani aupaligahena tagai kefina amalagu aiꞌya yafa
malenaya aupaligae huta hugahune.

14 Ani kanafina Anumaya Kotiꞌa amakinago-
mogami amaugafama ali-gati-mainea yafe Yuta
veaꞌmoꞌya amakesa hao hinageꞌya havisaya yafe
imu ki kanaꞌamimoꞌa aupa higeꞌya talo tala
hisaya yafe yagemoꞌa euno amanutule evigeno
Pailatiꞌa Yuta veaꞌmogamina mage huno hama-
paiye “Ala sauve kanotamimona ageho.” huno
hie. 15 Higeꞌya amakaya ala kegefafiti mage
huꞌya hae “Aoteꞌyamaꞌae. Aoteꞌyamaꞌae. Yafaga

yosale nili hetama asaigeno falino.” huꞌya
hageno Pailatiꞌa mage huno hama-paiye “Na-
gaya tamakai sauve kanotamia yafaga yosale nili
heꞌna asaisue hugetama nehao?” huno higeꞌya
mono note kava vayaꞌmoꞌya mage hae “Tagaila
nago ala sauve kanotia omaine. Sisaꞌa agaiꞌage
nagoke maine.” huꞌya hae. 16 Hageno Pailatiꞌa
“Yisasina yafaga yosale nili hetama asaiho.”
huno avaleno amayapi amamine.

Yisasina yafaga yosale nili heꞌya asai-mainae.
17 Yisasina avaleꞌya vageno haeꞌya asaisaya

yafaga yosa agaiꞌa ko-fino anu ayamufae huꞌya
nehaya agoꞌyalega umaine. Ani agoꞌyamo
agia Yuta vayaꞌmogami kefina Kologotae huꞌya
nehae. 18 Ani agoꞌyafi avaleꞌya vayaꞌamoꞌya
yafaga yosale nilia heꞌya asai-malenae. Tole
kanolataꞌene hanaote yafaga yosale aluga
aluga atupale hanaeꞌya asai-maleneꞌya Yisasina
amuꞌnoꞌanifi nilia heꞌya asai-malenae.

19 Asai-maletageno Pailatiꞌa nago avona kaeno
Yisasina nilima he-malaya yafaga yosale asai-
malene. Ani avomoꞌa mage hie “Nasaleti
Yisasiꞌe, Yuta vayaꞌmogami sauve kanoa ma
maine.” huno kae-malene. 20 Kae-malenegeꞌya
Yisasiꞌma yafaga yosale asai-malenaya kaiyaga
ala kumaꞌmo aupaꞌale haeꞌya asai-malayanagiꞌya
mukiꞌa Yuta veaꞌmoꞌya ani avona hapaliꞌya
havimainae. Pailatiꞌa tagufa (3) kefiti kae-
malene. Yuta vayaꞌmogami kefitiꞌene Lomu
vayaꞌmogami kefitiꞌene Kaliki vayaꞌmogami ke-
fitiꞌene kae-malenegeꞌya hapaliꞌya havimainae.
21 Haviya yafe Yuta vayaꞌmogami mono note

kava vayaꞌmoꞌya Pailatifena mage hae “Kagaya
‘Yuta vayaꞌmogamina ala sauve kanoꞌami ma
maine.’ huka okaeka ma ke huka kao ‘Nagaya
Yuta vayaꞌmogami ala sauve kanoꞌami mainoe
hunoꞌma hia kanoa ma maine.’ huka kao.” huꞌya
hae. 22 Hageno Pailatiꞌa mage hie “Kae-malenoa
kea hai kae-malenoe.” huno hie.

23 Ati vayaꞌmoꞌya Yisasina yafaga yosale nili
heꞌya asai-maleteꞌya kenaꞌa foꞌa (4) hetaꞌma
vaiꞌya ali-mainae. Ayaꞌaya siotaꞌaene aligahe
agayana mukiꞌa analegati afetegama lavi-
maineana aye ohati siota hane. 24 Ohati siota
hanea yafe ani ati vayaꞌmoꞌya kea mohu
mehu huꞌya mage hae “Hatata ohuta afaꞌa
musufa yama nehaya yokaloa kasi nelesunageno
tagasesimoꞌa alisie.” huꞌya amakaiꞌami hu-
mainae. Aniꞌama haya kavala Anumaya Koti
kefima nayoma kae-malenaya kemoꞌa ago
efalote huno tamage nehie. Anima nayoma
kae-malenaya kemoꞌa mage humaineane
“Kenaꞌniꞌa fako huꞌya neꞌaliꞌya nago kenaꞌniꞌa

kasi yokalo-leꞌya amakasesimoꞌa aligahie.”
huꞌya kae-malenayane.

Kae-malenayanagiꞌya ati vayaꞌmoyamani kavala
hu-mainae.

25 Hageꞌya Yisasima asai-malenaya yafaga
yosamo avatela Yisasina itaꞌamoꞌene
nunaꞌamoꞌene he-ti-mainaꞌe. Anakaiꞌene
Kalopasina aꞌamoꞌa Maliaꞌene hamoꞌamoꞌa
Magatala kumate Maliaꞌene he-ti-mainae.
26 He-ti-mainageno Yisasiꞌa itaꞌamona ageteno
agaiꞌenema tokaeꞌya nemaiya anagapiti hau
ayamopafima hau-mainea kanomoꞌna, Yoniꞌnae,

itaꞌamo avate he-titaꞌa mainoꞌageno taꞌageteno
itaꞌamofena “Aꞌmogae namona kagaikaꞌa
nafaꞌnekaꞌae.” huno hie. 27 Huteno nagaifena
“Namona itakamoꞌe.” huno higeꞌna nagaya ani
yupa Maliana yagaigahe noniꞌalega avaleꞌna
umainoe.

Yisasiꞌa ago fali-maine.
28 Ani kea huteno Yisasiꞌa “Mukiꞌa aliꞌyaꞌniꞌa

ago aliꞌna haꞌno hue.” huno agesafinaga hav-
imaine. Nayoma Anumaya Koti kema kae-
malenaya kemoꞌa efalote huno tamagema hisia
yafe mage hie “Life nenage.” huno hu-maine.
29 Higeꞌya nofi alagafiti falote hia tina nagola
havate-mai keꞌayola aliꞌya havagoꞌyafa kana
yana ani lipi ayeteꞌya kaꞌyote vaiꞌya ali-saga
huꞌya Yisasina avayale malenae. 30 Malageno
Yisasiꞌa mayu mayu huno neteno mage hie “Ne-
nafagae naha-pai-mainana aliꞌyana ago aliꞌna
haꞌno hue.” huno nehuno ageꞌya ainamagino agu
nafaꞌneꞌamo atalegeno vigeno fali-maine.

Ati kanomoꞌa keveleti Yisasina haohipafi aye-
maine.

31 Sapati yupahe talo tala hisaya yupagino ega
ala Sapati kana falote hisia yafe Yuta vayaꞌmoꞌya
anima yafaga yosaleꞌma hamae-malaya
vayaꞌmogami amaugafamoꞌma Sapatileꞌma
yafaga yosale hanesia yafena ohamaigeꞌya
Pailatife mage huꞌya mo havigae “Ati vayaꞌmoꞌya
amaiya ali kofa hisageꞌya aupaꞌa falisageꞌya
hipoꞌya huꞌya aliꞌya visae.” huꞌya mo havigae.
32 Hageno Pailatiꞌa ati vaya hama-paigeꞌya

mogayana Yisasiꞌenema yafaga yosale asai-
malaya kanolatamogani anaiya meli kofa hu-
mainae. 33 Ali kofa huteꞌya Yisasina megayana
ago fali-mainegeꞌya megeteꞌya aiya ali kofa
ohunae. 34 Ali kofa ohageno nago ati kanomoꞌa
keveꞌaleti Yisasina haohipafi meyegeno aupaꞌa
ani keve kapitila kolamoꞌene timoꞌene taki-lavi-
maine.

35 Taki-lavigenoꞌma age-mainea kanomoꞌa
tamaha-nepaiye. Tamaha-nepaiya kea
tamageꞌage ke hanea yafe agaiꞌa havilama
hu-lineno tamaha-nepaiyafe tamakayaenena
Yisasifena havitama tamakupi maletama
tamametiti hisaya yafe tamageꞌage ke tamaha-
nepaiye. 36-37 Nayona Anumaya Koti kema kae-
malenaya kemoꞌa mage hu-maineane
“Amakaya nago ayamufaꞌa ali kofa ohugahae.”

huꞌya kae-malenayane.
Nagi nagola Anumaya Koti kema kae-malenaya
kemoꞌa mage huno hu-maineane
“Haohipafina keveletiꞌma aye-mainea kanomona

agegahae.” huꞌya kae-malenayane.
Kae-malenaya kemoꞌa falote huno tamagema hia
yafe mani kavala hu-mainae.

Yisasina haegafa komufi he-vai-tenae.
38 Yosefeꞌa Alimatiyae huꞌya nehaya kumate

nemaiya kanogino Yisasi ke havino akave ne-
malea kanogi Yuta vayafe koli huno Yisas-
ifema ametiti nehia yana fala-ki-lineno mage
huno Pailatina mo havige “Yisasina augafaꞌa ali-
gahe nehue.” huno mo havige. Havigegeno
Pailatiꞌa “E.” huno higeno Yosefeꞌa viaꞌyamo

Yisasina augafaꞌa mo hipoꞌya huno alino emaine.
39 Nikotimasiꞌa hagoteno Yisasite hanipinaga
emainea kanomoꞌa Yosefena mo ha-maegahe
kule fuki kana manaꞌage tina tole yosafiti he-fino
ali havigu higeno manaꞌage tina falote higeno
sigelile mo malegeno tetiꞌa (30) kilo falote higeno
alino emaine. Ani tole yosalatamogani anakia
meaꞌene aloꞌene alino emaine.

40 Ani tole kanolatamogania vaꞌaꞌyamogani
Yisasina augafaꞌa mo hipoꞌya huꞌana mopale
maleneꞌana manaꞌage tina fale-teteꞌana kefe
kana kenaleti augafalela ai-galaki galaki huꞌana
haꞌya kiteꞌana aye-gasagi-malenaꞌe. Mukiꞌa
yupa Yuta vayaꞌmoꞌya vayaꞌamima faligeꞌya
aniꞌa huꞌya neꞌamataya kava hu-tenaꞌe. 41 Ani
kaiyaga Yisasina yafaga yosale nilima heꞌya asai-
malenaya kaiyaga nago hoya hane. Ani hoyafina
nagola vayaꞌma he-vai-ma-tesaya yafa kana, ya-
ufa kafi-malenayane. Anifina nago vayala he-vai-
oꞌama-tenaya yafa kapi aliꞌya mo he-vai-tenae.
42 Ani yupa Sapatihe haviꞌya talo tala hisaya
kanafinagiꞌana ani matimatila aupateꞌma hanea
yafe ani tole kanolatamogania Yisasina augafaꞌa
aliꞌana anifi mo malenaꞌe.

20
Yisasiꞌa fali-mainefiti eteno he-ti-maine.

1 Sota yupa kola otinegeno Magatala ku-
mate Maliaꞌa natemaꞌa Yisasina he-vai-tenaya
komulega umaine. Uno mogeana komumo avay-
aleꞌma aiso hu-malenaya yafana ago alike-li-
talenageno avayalela omalegeno moge-maine.

2 Mogeteno eteno aiya-yeno Yisasiꞌma nehaiya
kanoene Saimoni Pitaꞌene mainaꞌale eno mage
huno hana-paiye “Alatimona komufitila ago
aliꞌya hanatepi atenae.” huno hana-paiye.

3Hana-paigeꞌana haviteꞌana Pitaꞌene Yisasiꞌma
nehaiya kanoene Yisasi komulega umainaꞌe.
4 Anaiya-yeꞌana ani komulega vaꞌaleti Yisasiꞌma
nehaiya kanomoꞌa Pitana agaseno aupaꞌa
komule hagoteno umaine. 5 Uteno mope hu-
maineno ageana Yisasina aye-gasagi-tenaya
kenaꞌage hanegeno ageanagi anifinaga hai-
ofalene. 6-7 Hai-ofaleno mainegeno Saimoni
Pitaꞌa akave eaꞌyamo ani komufinaga aupaꞌa
hai-fale-maine. Haino mogeana nagoꞌa aye-
gasagi-tenaya kena neꞌageno anuteꞌma ki-
tenaya kenaene Yisasina augafaleꞌma aye-gasagi-
tenaya kenaene nagopi tokaeno omalenegi aote
kaiyaga aye-gafage-kino malenegeno haino
moge-maine. 8 Neꞌagegeno Yisasiꞌma nehaiya
kanomoꞌa komuleꞌma hagoteno umainea kanoa
anifinaga hai-faleno mo neꞌageno komufitiꞌma
he-ti-mainea yafe “Tamage nehie.” huno havino
agupi maleno ametiti nehie. 9 Ani kanafina
mukiꞌa anagaꞌamoꞌya Anumaya Koti kema kae-
malenaya kea havilama ohunae. Ani kemoꞌa
mage huno hu-maine “Yisasiꞌa fali-mainesifiti he-
tigahie.” huꞌya kae-malenaya kemona havilama
ohunae. 10 Anakaya Yisasiꞌenema tokaeꞌana
nemaiꞌa kanolatana anifinagati hati-laviꞌana
noꞌanilega eteꞌana umainaꞌe.

Magatala Maliaꞌa Yisasina age-maine.

11 Maliaꞌa ani yafakamo avayale he-tino
maineno avi neꞌateno ape huno ani komufinaga
aulu heno neꞌage. 12 Ageana tole ensole
kanolatana efeꞌage kenaꞌani failiꞌana Yisasi
augafama malenaya yate mopale mainaꞌe.
Nago kanoa anuma malenalega maigeno
nago kanoa aiyama malenalega maigeno hu-
mainaꞌageno anake-maine. 13 Neꞌanakegeꞌana
Maliafe mage haꞌe “Aꞌmogae naꞌa higeka
avia neꞌatane?” huꞌana havigaꞌageno Maliaꞌa
mage huno hie “Alaniꞌamona aliꞌyama mo
malaya kumala oꞌagenoa yafe avi neꞌatoe.”
huno hie. 14 Nehuno mai-yahae huno ageana
Yisasiꞌa he-ti-mainegeno ageanagi augosafina
agelama ohune. 15 Agelama ohigeno Yisasiꞌa
mage hie “Aꞌmogae naꞌa higeka avia neꞌatane?
Tafe ati neꞌayane?” huno havigegeno Maliaꞌa
agesafinagamage huno hie “Ma kanoa hoyaleꞌma
yagai-mainea kano maine.” huno agesafinaga
nehavino mage huno hie “Musekaꞌa nehugi
kagayama alika umainenukahena malenesana
kumafena naha-paigeꞌna molino.” huno hie.
16 Higeno Yisasiꞌa mage huno hie “Maliao.”
huno higeno ani aꞌmoꞌa maiyahae huno Yuta
vayaꞌmogami kefiti mage huno hie “Laponae.”
huno hie. Ani kemoꞌa takai kefina “Hu-lave-
nelina kanomogae.” huno hie. 17Higeno Yisasiꞌa
mage hie “Nenafa mainelega ohainogi natafa
ohuka naganaꞌnimogamina mage huka mo
hama-paiyo ‘Nagaiꞌene tamakaiꞌene Nelafatega
haigahe nehue. Nagai Anumaya Kotitegaene
tamakai Anumaya Kotitegaene haigahe nehue.’
huꞌka mo hama-paiyo.” huno hie. 18 Higeno

Magatala Maliaꞌa viaꞌyamo Yisasiꞌenema
tokaeꞌya nemaiya anagaꞌamogamina mage huno
hama-paiye “Nagaya Alaniꞌamona ago agoe.”
huno nehuno “Nage mage huka hama-paiyo.”
hunoꞌma hapaiya kea hama-pai-maine.

Yisasiꞌa aleveniꞌa (11) anagaꞌamogamite evaꞌyi
hu-maine.

19 Yisasiꞌa fali-mainefitiꞌma he-ti-mainea
Sotamona hanipinaga Yisasina aleveniꞌa (11)
anagaꞌamoꞌya Yuta vayafena koliꞌami huꞌya
fita kiꞌya tokiyaꞌage hu-maleteꞌya nopinaga
alitalu huꞌya mainae. Mainageno Yisasiꞌa evaꞌyi
huno amuꞌnoꞌamifi me he-ti-maineno mage hie
“Tamaipamoꞌa falu nehinagetama maiho.” huno
hama-paiye. 20 Hama-paiteno akaiꞌma ayapima
nilima he-malenaya afuguꞌene haopafina
kevema aye-mainaya afuguꞌene amave-neliye.
Amave-ligeꞌya aleveniꞌa (11) anagaꞌamoꞌya
Alaꞌamimona ageteꞌya amakuꞌamoꞌa tusiꞌa muse
hia kava hae. 21 Hageno Yisasiꞌa nagoꞌene mage
hie “Tamaipamoꞌa falu nehinagetama maiho.
Nenafaꞌa hu-na-tenea augafa kava huꞌna nagaya
tamakaila hu-nela-matoe.” huno hie. 22 Mani
kema nehunoꞌa haimula fu huno neꞌamamino
mage huno hie “Tamakaila Alu Aotage Avamula
nelamamugi avaleho. 23 Nagoꞌa veaꞌmogamina
ai-geꞌama-tetama kefo yaꞌamima atale-ma-
tesayana Anumaya Kotiꞌa aniꞌa huno ani kefo
yaꞌamia ai-geꞌama-teno atale-ma-tegahie. Kefo
yaꞌamima ai-geꞌama-tetama atale oꞌamatesaya
veaꞌmogamina Anumaya Kotiꞌa kefo yaꞌamia ai-
geꞌama-teno atale oꞌama-tegahie.” huno hama-
paiye.

Tomasiꞌa Yisasina age-maine.
24 Yisasiꞌma amakaite evaꞌyima hu-mainea

yupa aleveniꞌa (11) anagaꞌafitila nago kanoa
amakaiꞌenena omaine. Ani kanoa, Tomasiꞌe,
nago agia Titimasiꞌe, tagai kefina kuyave nafaꞌne,
ani kanoa omaine. 25 Omainegeꞌya amakaya
“Tagaya Alatimona age-mainone.” huꞌya hane-
paigenoꞌa Tomasiꞌa mage hie “Yisasina nilima
he-malenaya afuguꞌma oꞌageꞌna, naginagoma
nilimo kapima omaleꞌna haopafima keve
honomuꞌma aye-malenaya afugupima nayama
oꞌvainuꞌnahena mani kea aliꞌna nagupina
maleꞌna nametitia ohugahue.” huno hie.

26 Seveniꞌa (7) kana maiteꞌya Yisasina
aleveniꞌa (11) anagaꞌamoꞌya eteꞌya ani nopi
mainageno Tomasiꞌa amakaiꞌene maine. Fita
kiꞌya tokiyaꞌage hu-malayanagi Yisasiꞌa evaꞌyi
huno amuꞌnoꞌamifi me he-ti-maineno mage
hie “Tamaipamoꞌa falu nehinagetama maiho.”
huno hie. 27 Tomasifena mage hie “Kaginagoa
male me maleka nayapi nafugula ago. Kayana
nahaopaleꞌma hanea nafugupina vaika ago.
Ageteka tole kagesama havina kagesa neꞌataleka
nagaifena havika kagupi maleka kametiti
huo.” huno hie. 28 Higeno Tomasiꞌa mage hie
“Kagaya Alaniꞌamogae Anumaya Kotiꞌnimoga
mainane.” huno hie. 29 Higeno Yisasiꞌa mage
hie “Kagaya agoꞌma nagana yafe kagupina
maleka kametitia nehananagi onagenesaya
veaꞌnemoꞌyama haviꞌya amakupi maleꞌya
amametitima hisaya veaꞌmoꞌya tusiꞌa muse
hugahae.” huno hie. 30 Yisasiꞌa aleveniꞌa (11)



Yoni 20:31 cxix Yoni 21:5

anagaꞌamogami amaulagafina aluꞌa aluꞌa tokiya
avameꞌyaꞌyaga hu-maineanagi ani yana mukiꞌa
mani autaꞌmafina okaenoe. 31 Okaenoanagi
manima kae-maloa kea tamakaife huno Yisasiꞌa,
Anumaya Kotina nafaꞌneꞌamoꞌa, tagu tamema
ali-gatisia kano maine hutamama havitama
tamakupi maletama tamametitima hisaya yafe
kae-malenoane. Ani yafe havitama tamakupi
maletama tamametiti hisayana Yisasi agileti
agola maige maige hisaya tamahaimula aligahae
huꞌna kae-malenoe.

21
Seveniꞌa (7) anagaꞌamoꞌya Yisasina age-

mainae.
1Haenagaꞌa Yisasiꞌa eteno agaiꞌenema tokaeꞌya

nemaiya anagaꞌamogami amaule ma kava huno
Taipiliasi tikotumo agegayalega evaꞌyi hu-maine.
2 Saimoni Pitaꞌene, Tomasina nago agia Titi-
masiꞌe, tagai kefina kuyave nafaꞌne, Natanioloꞌa,
Kalili hanea kumala Kena kumate kanoene, tole
Sepeti nafaꞌnelataꞌa Yoniꞌene, aganaꞌamoꞌene,
tole Yisasina aleveniꞌa (11) anagaꞌaene mainae.
3 Mainageno Saimoni Pitaꞌa mage huno hama-
pai-maine “Nagaya noyame kuꞌya hugahe neꞌue.”
huno higeꞌya mage hae “Kagaiꞌene ugahune.”
huꞌya hapaiteꞌya tipi kalefi hai-saga humaiꞌya ani
kegela vayanagi nagoke noyamea oꞌalinae.

4 Oꞌaligeno yagea hai vaꞌyi hugahe nehigeno
Yisasiꞌa ti agegayalega he-ti-maiyanagi
agaiꞌenema tokaeꞌya nemaiya anagaꞌamoꞌya
Yisasiꞌe huꞌya agelama ohunae. 5 Agelama
ohageno Yisasiꞌa mage huno hama-vige “Vae

nafaꞌneꞌnimogatama nagoꞌa noyamea neꞌalifi
noꞌaliye?” huno hamavi-gegeꞌya “Aꞌao noꞌalune.”
huꞌya hapai-mainae. 6 Hapaigeno Yisasiꞌa mage
huno hama-paiye “Tamakaya kukonagona
tipi kalemona tamaga kaiyagamo haikanagati
hagaꞌyu hutamamalesayana noyamea aligahae.”
huno hama-paigeꞌya kukonagona aniꞌa huꞌya
hagaꞌyu hayana tusiꞌa noyame aligeno kanaꞌage
higeꞌya alisaga hisaya yafena tusiꞌa ya hu-
mainae.

7 Yisasiꞌenema tokaeꞌya nemaiya anagapiti ne-
haiya kanoꞌamoꞌa Pitana mage huno hapaiye
“Agaya Alatimoꞌe.” huno hapaiye. Hapaigeno
Saimoni Pitaꞌa anima hia kea nehavino aupaꞌa
augafale anoꞌya asagi-taleno aliꞌyana neꞌalileti
eteno aupaꞌa alino vai-lino tipina asaga hu-
lavino Yisasitega neꞌvie. 8 Vigeꞌya ani tipi kalea
aluꞌalelomagi vani hataleti (100) mita aupaꞌale
maineꞌya nagoꞌa Yisasiꞌenema tokaeꞌya nemaiya
anagaꞌamoꞌya kukonagona avayu huꞌya ti age-
gayalega emainae. 9Ti agegayalega memaleteꞌya
agayana ata nelegeno nago noyamene hame
mayaene ani atafina hanegeꞌya age-mainae.
10 Neꞌagageno Yisasiꞌa mage huno hama-paiye
“Menima aliya noyamefitila nagoꞌa alitama eho.”
huno hama-pai-maine. 11Hama-paigeno Saimoni
Pitaꞌa tipi kalefi hai-saga hu-maino kukonagona
avayu huno ti agegayalegama eana kasagoꞌya
noyame, vani hataleti fifiti taliꞌa (153) noy-
ameyaga ani kukonagopina hiya hu-maiyanagi
ani kukonagomoꞌa ailagatoa ohune. 12 Yisasiꞌa
mage huno hama-paiye “Tamakaya etama kavela
me neho.” huno hama-paigeꞌya agaiꞌenema

tokaeꞌya nemaiya anaga amamaꞌyoma aiya yafe
“Kagaya lagae.” huꞌya haviokenagi “Alatimo
maine.” huꞌyama amakesafinaga haviya yafe
haviokenae. 13 Yisasiꞌa atale eaꞌyamo hame
mayaene noyamene melino amamine.

14 Yisasina komufima he-vai-tageno etenoꞌma
he-ti-maineana tole yupa age-mainaleti eteno
mani kavaꞌma hiana napa tali (3) kanale
evaꞌyi higeꞌya agaiꞌenema tokaeꞌya nemaiya
anagaꞌamogata taulagafiti age-mainone.

Yisasiꞌa Pitafe “Sipi sipiꞌnilela yagaiyo.” huno
hapai-maine.

15 Kavela netageno Yisasiꞌa Saimoni
Pitana mage huno havige “Saimonigae Yoni
nafaꞌnemoga kagaya ma vayala amakaseka
nagoꞌene kaguꞌa nenamino?” huno havige.
Havigegeno Pitaꞌa mage huno hie “E,
Alaniꞌamogae kagaya ago nehavine kagaifena
nenahaiye.” huno higeno Yisasiꞌa mage huno
hapaiye “Kagaya nagai sipi sipi nafaꞌneyaga
kavela amamio.” huno hapai-maine.

16 Hanepaino nagoꞌene mage huno hie “Sai-
monigae Yoni nafaꞌnemoga kaguꞌa havika ago
nenamino?” huno havigegeno Pitaꞌa mage huno
hapaiye “Kagaya ago nehavine nagaya kagaifena
nenahaiye.” huno higeno Yisasiꞌa mage huno
hapaiye “Kagaya sipi sipiyagaꞌnilela kava ya-
gaiyo.” huno hapaiye. 17 Hapaiteno nagoꞌene
napa tali (3) kanale mage huno havige “Saimoni-
gae Yoni nafaꞌnemoga nagaifena negahaiyo?”
huno higeno napa tali (3) kanaleꞌma “Kagaya
nagaifena negahaiyo?” hunoꞌma havigea yafe

Pita aipamoꞌa kanaꞌage higeno mage huno hie
“Alaniꞌamogae mukiꞌa yana ago havi-mainane.
Nagaya kagaifema nenahaiya yafena ago ne-
havine.” huno hapaigeno Yisasiꞌa mage huno
hie “Kagaya sipi sipiyagaꞌnia kavela amamio.”
huno hapai-maine. 18 Hapaiteno mage hie
“Tamage-lafa huꞌna kaha-pauve kagaya neyama
maineka kamu nofila ki-takalo hu-maleteka ‘Vi-
sue.’ hukama hana kumatela neꞌvananagi hae-
nagaꞌa kosunama lesanana kayana alisaga hu-
linesanageꞌya nagoꞌa vayaꞌmoꞌya kenaka fai-ga-
teteꞌya ‘Oꞌugahuema.’ hukama nehisana ku-
matela afaꞌa kavaleꞌya ugahae.” huno hie.
19Anima hia kemona aepaꞌamoꞌa mage huno hu-
maine “Haenagaꞌa kefo vayaꞌmoꞌya katafa huꞌya
kahaesagekama falisana yateti Anumaya Kotina
ala agi amigane.” huno aepaꞌa huteno Yisasiꞌa
Pitafena “Nakave eno.” huno hu-maine.

Yisasiꞌa hau ayamopafima nehaiya kanomofe
hu-mainea ke.

20 Yisasiꞌene tokaeꞌya nemaiya anagapiti hau
ayamopafima hau-mainea kanoa kaveꞌma ne-
mainaya yupa Yisasina avaꞌale maineno mage
huno havige-maineane “Alaniꞌamogae kagaila
kagesiꞌma huno kamema hu-ga-tesia kanoa hana
kanomoꞌe?” huno havigea kanomoꞌa Yisasiꞌene
Pitagani anakave neꞌvigeno Pitaꞌa maiyahae
huno age-maine. 21 Ageteno Pitaꞌa Yisasina
mage huno havige “Alaniꞌamogae ani kanoa
haenagaꞌa hana augafa kava hugahie?” huno
havige. 22 Havigegeno Yisasiꞌa mage huno ha-
paiye “Nakaiꞌma nahaisigeꞌnama ma mopafima
eteꞌna esua yupa afaꞌa mainesigeꞌnama esuana

kagai yano? Kagaya nakave eno.” huno ha-
paiye. 23 Hapaiya kemoꞌa anagaꞌamogamipina
mani kema hia kemoꞌa ute ete higeꞌya mage
hae “Yoniꞌa ofaligahie.” huꞌya hayanagi Yisasiꞌa
“Ofaligahie.” huno hu-oꞌa-tenegi “Nagaiꞌma na-
haisigeꞌna ma mopafima eteꞌna esua yupa afaꞌa
mainesigeꞌnama esuana kagai yano?” huno
hu-maine. 24 Ani kema hayana Yoninihe hu-
maine. Nagaya mukiꞌa Yisasiꞌma hu-mainea
kavafena tamaha-nepaiꞌna avona kae-malenoe.
Nagayama nehua kea tamage-lafa huꞌna havili-
noa ke tamaha-nepauve.

25 Yisasiꞌa mukiꞌa alu ya alu yana hu-
maineanagi nagoꞌa vayaꞌmoꞌya mani kema
mukiꞌa nagoke nagoke avopima kayaleꞌasina
mani avoꞌyagamoꞌa kasago higeꞌya malesaya
kumaꞌmoꞌa mukiꞌa ma kotega nagesa havuana
hiya hileꞌasine huꞌna nehue.

